
እንደ ስማችን ብርሃን ነው ሥራችን! 

የት/ቤት ክፍያዎን ይክፈሉ

የ ግብር ክፍያዎን ይክፈሉ

የአየር ትኬትዎን ይቁረጡ

በቀላሉ ገንዘብ ያስተላልፉ

የሞባይል ካርድ ይሙሉ

የኢትዮ ቴሌኮም ክፍያዎችን ይክፈሉ  

Follow us

www.berhanbanksc.com

አምራች ኢንተርፕራይዞች ... ወደ ገጽ 4 ዞሯል

አካዳሚው  ... ወደ ገጽ 4 ዞሯል

“ፐብሊክ ሰርቪስ ... ወደ ገጽ 4 ዞሯል ወይዘሮ አራሬ ሞሲሳ ወይዘሮ ፍሬህይወት ትልቁ

መስከረም ሰይፉ 

አዲስ አበባ፡-  አምራች ኢንተርፕራይዞች ከውጭ 
የሚገቡ ምርቶችን መተካት ላይ ትኩረት አድርገው እንዲሠሩ 
የኢፌዲሪ ሕዝብ ተወካዮች ምክር ቤት አፈጉባኤ ታገሰ ጫፎ 
አሳሰቡ፡፡ የኢትዮጵያ ኢንተርፕራይዝ ልማት ያዘጋጀው  

አምራች ኢንተርፕራይዞች ተኪ ምርቶች 
ላይ አተኩረው እንዲሠሩ ተጠየቀ

“ፐብሊክ ሰርቪስ በገባው ውል ልክ የትራንስፖርት አገልግሎት እየሰጠ አይደለም”
    - የመንግሥት ወጪ አስተዳደርና ቁጥጥር ጉዳዮች ቋሚ ኮሚቴ

   አገልግሎቱን ለማስፋትና የአውቶቡሶቹን ቁጥር ለመጨመር እየተሠራ ነው

-  የፐብሊክ ሰርቪስ ትራንስፖርት አገልግሎት

ዳግማዊት አበበ

አዲስ አበባ፡- የፐብሊክ ሰርቪስ ትራንስፖርት አገልግሎት በቀን 
ለ186 ሺህ 84 ሠራተኞች አገልግሎት ለመስጠት ውል የገባ ቢሆንም 
እየሰጠ ያለው 25 ከመቶ ለሚሆኑት ብቻ መሆኑን የክዋኔ ኦዲት 
ግኝት አሳይቷል፡፡ አገልግሎቱን ለማስፋትና የአውቶብሶቹን ቁጥር 
ለመጨመር እየተሠራ ነው ሲል የፐብሊክ ትራንስፖርት አገልግሎት 
ገልጿል፡፡

የኢፌዴሪ የሕዝብ ተወካዮች ምክር ቤት የመንግሥት ወጪ 
አስተዳደርና ቁጥጥር ጉዳዮች ቋሚ ኮሚቴ የፐብሊክ ሰርቪስ 
ትራንስፖርት አገልግሎት ለተጠቃሚዎች የሚሰጠው የትራንስፖርት 
አገልግሎት በተመለከተ የ2014/15 የክዋኔ ኦዲት በትናንትናው እለት

በጋዜጣው ሪፖርተር

አዲስ አበባ፣ ለኢትዮጵያ አየር ክልል 
አስተማማኝ ዘብ የሆኑና የላቀ የሙያ ብቃት 
ያላቸውን አብራሪና ቴክኒሽያኖች እያፈራን 
በመሆኑ ሁሌም ክብርና ኩራት ይሰማናል ሲሉ 
የአየር ኃይል አካዳሚ አመራርና መምህራን 
ገለጹ።

የአካዳሚው ዲን ኮሎኔል ለማ ማሞ 
ለኢዜአ እንደገለጹት፤ አካዳሚው ስመ-ጥር 
አብራሪዎችንና ቴክኒሺያኖችን በማፍራት የአየር 
ኃይሉ የሰው ሀብት ግንባታ የጀርባ አጥንት ሆኖ 
እየሠራ ነው።

አካዳሚው 
ለኢትዮጵያ አየር ክልል ዘብ 
የሆኑ ብቁ ባለሙያዎችን 

እያፈራ ነው

የንግድና ቀጠናዊ ትስስር 
የአገልግሎት አሰጣጥ 
ማሻሻያ የመማክርት 

ጉባኤ ተመሠረተ

‘የኛ ምርት’ የተሰኘ ኤግዚቢሽንና ባዛር በአዲስ አበባ 
በትናንትናው እለት በይፋ ተከፍቷል፡፡ 

የኢፌዴሪ ሕዝብ ተወካዮች ምክር ቤት ዋና አፈ ጉባኤ 
ታገሰ ጫፎ በመርሐ ግብሩ እንደገለጹት፤ ኢትዮጵያ ወደ 
ሀብት ሊቀየሩ የሚችሉ የበርካታ ተፈጥሮ ፀጋዎች ባለቤት 
እንደመሆኗ ፀጋዎችን ወደ ሀብት መቀየር አስፈላጊ ነው፡፡ 

ይህንን ፀጋ ወደ ኃብት ለመቀየር የሠለጠነ የሰው ኃይል፣ 
ገበያና ፈጠራ እንዲሁም ሀገራዊ ፍላጎትና ዓለም አቀፋዊ 
ሁኔታን አመዛዝነው የሚሠሩ ኢንተርፕራይዞች ሊበረታቱ 
እንደሚገባ ጠቁመው፤ ለዚህም ድጋፍ እንደሚደረግ 
ጠቅሰዋል፡፡

ዜና

ልጅዓለም ፍቅሬ

አዲስ አበባ፡- በበጀት ዓመቱ የመጀመሪያ ሦስት 
ወራት በትራፊክ አደጋ ምክንያት ከ506 ሚሊዮን ብር 
በላይ ግምት ባላቸው ንብረቶች ላይ ጉዳት መድረሱን 
የመንገድ ደህንነትና መድን ፈንድ አገልግሎት አስታወቀ፡፡

የመንገድ ደህንነትና መድን ፈንድ አገልግሎት ምክትል 
ዋና ሥራ አስፈጻሚ ፈትያ ድድገባ ለኢትዮጵያ ፕሬስ 
ድርጅት እንዳስታወቁት፤ በበጀት ዓመቱ በመጀመሪያው 
ሩብ ዓመት በደረሰ የትራፊክ አደጋ ምክንያት ግምታዊ 
ዋጋው 506 ሚሊዮን 305 በላይ ብር  የሚሆን ንብረት 
ወድሟል፡፡

እንደ ዋና ሥራ አስፈፃሚዋ ገለጻ፤ በተሽከርካሪ 
ቴክኒክ ጉድለት፣ ከፍጥነት በላይ ማሽከርከር እና ደርቦ 
ማለፍ ለተከሰቱት ለአደጋዎች መንስዔ ከሆኑት መካከል 
ተጠቃሽ ናቸው፡፡

በትራፊክ አደጋ የደረሰው የንብረት ውድመት 
ካለፈው ዓመት ተመሳሳይ ወቅት ጋር ሲነጻጸር ቀንሷል 
ያሉት ወይዘሮ ፈትያ፤ ያለፈው ዓመት የንብረት ውድመት 
989 ሚሊዮን በላይ ብር እንደነበር አስታውሰዋል፡፡

የትራፊክ አደጋን ለመቀነስ በቅንጅት እየተሠራ ነው 
ያሉት ኃላፊዋ፤ የግንዛቤ ማስጨበጫ በሁሉም ክልሎች 
መሠራቱን ጠቅሰዋል፡፡

የአደጋ መከላከሉን ውጤታማነት ለመጨመር 
በአማራ፣ ኦሮሚያ፣ ደቡብና  ሲዳማ ክልሎች ላይ 52 
ለአደጋ አጋላጭ የሆኑና የመንገድ ምልክት የሌለባቸው 
አካባቢዎች ተለይተዋል ሲሉ ገልጸዋል፡፡

እንደ ፈትያ ገለጻ፤ በኢትዮጵያ የመንገድ ዳር 
ምልክቶች የወጥነት ችግር አለባቸው፡፡ ምልክቶቹን ወጥና 
ብቁ ለማድረግ ከሚመለከታቸው ባለድርሻ አካላት ጋር 

በትራፊክ አደጋ ከ506 ሚሊዮን ብር በላይ ጉዳት ደርሷል

ትኩረት ተሰጥቶ እየተሠራ ነው፡፡
መንገድ የሚሠራው ተቋራጭ መንገዱን ሲሠራ አብሮ 

ምልክቱን የመሥራት ኃላፊነት እንዳለበት ጠቅሰው፤ 
ይህም ተፈጻሚ ለማድረግ ክትትል እየተደረገ መሆኑን 
ፈትያ ተናግረዋል፡፡

እ.ኤ.አ ከ2021 እስከ 2023 የትራፊክ አደጋ ለመቀነስ 

በተሠሩ ሥራዎች በሀገሪቱ በ10 ሺህ ተሽከርካሪ 34 ነጥብ 
ስድስት የነበረው የሞት መጠን 27 ለማድረስ ታቅዶ 25 
ነጥብ አምስት ማድረስ መቻሉን አያይዘው ገልጸዋል፡፡

ፈትያ አክለውም፤ 2016 በጀት ዓመትም በ10 ሺህ 
ተሽከርካሪ ከ25 ነጥብ አምስት ወደ 24 ዝቅ ለማድረስ 
እቅድ ተይዞ እየተሠራ እንደሆነ ጠቁመዋል፡፡ በአስር 

ዓመት 10 ሺህ ተሽከርካሪ 10 ሰው ለማድረስ እቅድ 
ተይዟል ብለዋል፡፡

መንገድ ሲሠራ ለተሽከርካሪ ብቻ ታስቦ መሆን 
የለበትም ያሉት ፈትያ፤ ለአካል ጉዳተኛ፣ ለሕጻናት 
እንዲሁም እግረኞችን ታሳቢ ያደረገ መሆን እንዳለበት 
አስገንዝበዋል፡፡

ዳግማዊት ግርማ 

አዲስ አበባ፡- በቀጣይ ቀናት የሚኖረው 
የሌሊቱና የማለዳው ቅዝቃዜ እድገታቸውን 
ላልጨረሱ ተክሎች አሉታዊ ጎን ስለሚኖረው 
ጥንቃቄ ማድረግ እንደሚገባ የኢትዮጵያ 
ሚቲዎሮሎጂ ኢንስቲትዩት አስታወቀ፡፡

ኢንስቲትዩቱ ለኢትዮጵያ ፕሬስ 
ድርጅት በሰጠው መረጃ መሠረት፤ 
ከደረቃማ የእርጥበት ሁኔታ ጋር ተያይዞ 
በሰሜን፣ በምስራቅና በደቡብ ደጋማ 
ሥፍራዎች ላይ የሌሊቱና የማለዳው 
ቅዝቃዜ ቀጣይነት የሚኖረው በመሆኑ 
በተለይም እድገታቸውን ላልጨረሱ፣ ፍሬ 
በመሙላት ላይ ለሚገኙ ሰብሎች እና ለቋሚ 
ተክሎች አሉታዊ ጎን ሊኖረው ስለሚችል አርሶ 
አደሩ ጥንቃቄ ሊያደርግ ይገባል፡፡

ቅዝቃዜው በመስኖ በመታገዝ በሚለሙ 
ሰብሎች እና የፍራፍሬ ተክሎች ላይም ተፅዕኖ ሊኖረው 
ስለሚችል አርሶ አደሮችና የሚመለከታቸው አካላት 
የሚኖረውን ቅዝቃዜ ለማሻሻል የሚረዱ ተግባራትን 
በማከናወን የበኩላቸውን ቅድመ ጥንቃቄ  ማድረግ 
ያስፈልጋል፡፡ 

በሌላ በኩል ከአስሩ ቀን አጋማሽ በኋላ በተለይም 
በደቡብ እና በምዕራብ የሀገሪቱ አካባቢዎች ላይ 
የሚጠበቀው ከቀላል እስከ ከባድ መጠን ያለው እርጥበት 
ዘግይተው ለተዘሩ ሰብሎች ምቾት ይሰጣል፡፡

በተጨማሪም ለቋሚ ተክሎች እንዲሁም ሁለተኛ 
የዝናብ ወቅታቸው ለሆኑት ደቡብና ደቡብ ምስራቅ 
የሀገሪቱ ክፍሎች ለሚያከናውኑት የጥምር ግብርና ሥራ 
የውሃ ፍላጎት መሟላት ምቹ ሁኔታን እንደሚፈጥር 
ይጠበቃል።

በሚቀጥሉት አስር ቀናት የሚኖረው የአየር ሁኔታ 
የመኸር ሰብል አምራች በሆኑት የሀገሪቱ አካባቢዎች 
ላይ የሰብል ስብሰባና የድህረ ሰብል ስብሰባ ተግባራትን 
በስፋት ለማከናወን አመቺ የአየር ሁኔታ ይኖራል፡፡ 

በተጨማሪም የሚገኘው እርጥበት በአርብቶ አደርና 
ከፊል አርብቶ አደር አካባቢዎች ለግጦሽ ሳርና ለመጠጥ 
ውሃ አቅርቦት በጎ ጎን ይኖረዋል፡፡ 

ከሳምንቱ አጋማሽ በኋላ በተለይም በሰሜን እና 

የሌሊቱና የማለዳው ቅዝቃዜ እድገታቸውን 

ላልጨረሱ ተክሎች አሉታዊ ጎን ይኖረዋል 

በሰሜን ምዕራብ የሀገሪቱ ክፍሎች ላይ ወቅቱን ያልጠበቀ 
ከቀላል እስከ መካከለኛ መጠን ያለው እርጥበት ስለሚኖር፤ 
በደረሱና እየተሰበሰቡ በሚገኙ አዝርዕቶች ላይ ተፅዕኖ 
እንዳያሳድር የሚመለከታቸው አካላት አስፈላጊውን 
ቅድመ ጥንቃቄ ሊያደርጉ ይገባል፡፡

በቀጣይ ቀናት የበጋው ደረቅ፣ ፀሐያማውና ነፋሻማው 
የአየር ሁኔታ የሚስተዋል ቢሆንም፣ በፀሐይ ኃይል 
ታግዘው ከሚፈጠሩት የሚቲዎሮሎጂ ገጽታዎች ላይ 
በመነሳት በደቡብና ደቡብ ምዕራብ የሀገሪቱ አካባቢዎች 
ላይ የተሻለ የደመና ክምችት እንደሚኖር አኃዛዊ የትንበያ 
መረጃዎች ያሳያሉ፡፡ 

ከዚሁ ጋር ተያይዞ በተለይም በደቡብ ምዕራብና በጋ 
ሁለተኛ የዝናብ ወቅታቸው በሆኑት የሀገራችን ሶማሌ 
ክልል ደቡባዊ ክፍል፣ ጉጂ፣ ቦረና፣ የሲዳማ ክልል፣ 
የደቡብ ኢትዮጵያ ክልል ከቀላል እስከ መካከለኛ መጠን 
ያለው ዝናብ ይኖራቸዋል፡፡

 በተጨማሪም አልፎ አልፎ ከሚጠናከሩት 
የሚቲዎሮሎጂ ገጽታዎች ላይ በመነሳት በመካከለኛው፣ 
በምሥራቅ እና በሰሜን ምዕራብ የሀገሪቱ አካባቢዎች ላይ 
ወቅቱን ያልጠበቀ ቀላል መጠን ያለው ዝናብ ይኖራል ፡፡

ሳሙኤል ወንደሰን 

አዲስ አበባ፦  ከ220 ሺህ በላይ ቋሚ ገቢ 
የሌላቸው ነዋሪዎች በተያዘው በጀት ዓመት 
የማኅበረሰብ አቀፍ ጤና መድኅን ተጠቃሚ 
እንደሚሆኑ የአዲስ አበባ ጤና ቢሮ አስታወቀ።  
በመዲናዋ ቋሚ የሆነ ገቢ የሌላቸው የኅብረተሰብ 
ክፍሎች ያለስጋት የሕክምና አገልግሎት እያገኙ 
መሆኑንም ጠቅሰዋል። 

በአዲስ አበባ ጤና ቢሮ የማኅበረሰብ አቀፍ 
ጤና መድኅን ዳይሬክተር አቶ ኢብራሂም ተካ 
ለኢትዮጵያ ፕሬስ ድርጅት እንደተናገሩት፤ 
በአዲስ አበባ የማኅበረሰብ አቀፍ ጤና መድኅን 
ፕሮግራም ከ2008 ዓመተ ምሕረት ጀምሮ 
ተግባራዊ እየተደረገ ነው። በዚህም የመዲናዋ 
ነዋሪዎች ያለምንም ስጋት የሕክምና አገልግሎት 
እያገኙ ነው ብለዋል። 

ፕሮግራሙ ቋሚ የሆነ ወርሐዊ ገቢ 
የሌላቸው የኅብረተሰብ ክፍሎች የጤና 
አገልግሎት የሚያገኙበት ሥርዓት መሆኑን 
የጠቀሱት ኃላፊው፤  ከ2 ሚሊዮን 200 ሺህ 
በላይ ቋሚ ገቢ የሌላቸው ነዋሪዎች በፕሮግራሙ 
ተጠቃሚዎች ሆነዋል ሲሉ ገልጸዋል።

ቢሮው በተያዘው በጀት ዓመት ከ220 ሺህ 
በላይ ቋሚ ገቢ የሌላቸው ነዋሪዎች የማኅበረሰብ 
አቀፍ ጤና መድኅን ተጠቃሚ እንዲሆኑ እየሠራ 
መሆኑንም አያይዘው ጠቅሰዋል።

የ2016 በጀት ዓመት ሲጠናቀቅ በመዲናዋ 
ከሁለት ሚሊዮን 440 ሺህ በላይ ነዋሪዎች 
የማኅበረሰብ አቀፍ ጤና መድኅን ተጠቃሚ 
እንደሚሆኑ አስታውቀዋል። 

እንደ ዳይሬክተሩ ገለፃ፤ የማኅበረሰብ 
አቀፍ ጤና መድኅን ፕሮግራም ከፍተኛ ወጪ 
የሚጠይቁ ሕክምናዎችን ለማግኘት አስችሏል። 
ጥራት ያለው የጤና አገልግሎት እንዲኖር እና 
በገንዘብ እጦት ሕክምና የማያገኙ ግለሰቦችን 
ችግር ለመቅረፍ በጎ አስተዋፅዖ አበርክቷል።

በ2016፤ 
ከ220 ሺህ በላይ ነዋሪዎች የጤና መድኅን 

ተጠቃሚ ይሆናሉ

ፕሮግራሙ ጤናማና አምራች ዜጋ እንዲኖር 
እንዲሁም አብዛኛውን ማኅበረሰብ ተጠቃሚ ያደረገ 
የሕክምና አገልግሎት እንዲስፋፋ ማድረጉን ኃላፊው 
አብራርተዋል። 

የጤና መድኅን ተጠቃሚዎች ከጥቅምት አንድ ጀምሮ 
የአባልነት እድሳት እንዲያከናውኑ እና አዳዲስ አባላት 
እንዲመዘገቡ እየተደረገ መሆኑንም አቶ ኢብራሂም 
ገልጸዋል።

ቢሮው የፕሮግራሙ ተጠቃሚዎች አስፈላጊውን 
ሕክምና በአግባቡ እንዲያገኙ የግል ሕክምና ተቋማትን 
ጨምሮ ከሌሎች ጋር በጥምረት እየሠራ መሆኑንም 
አስገንዝበዋል።

ይህም ነዋሪዎች በመንግሥት የጤና ተቋማት ማግኘት 
የማይቻለውን ሕክምና እንዲያገኙ ዕድል የሚፈጥር ነው 
ሲሉ ተናግረዋል። 

አቶ ኢብራሂም ተካ

ዜና

ሳሙኤል ወንደሰን 

አዲስ አበባ፦ ፍላጎቱን በኃይል ለማስፈጸም ታጥቆ 
የሚመጣ ማንኛውም ሀገር አፍራሽ አካል በመከላከያ 
ሠራዊት ርምጃ እንደሚወሰድበት የኢፌዴሪ የጦር 
ኃይሎች ጠቅላይ ኤታማዦር ሹም ፊልድ ማርሻል 
ብርሃኑ ጁላ ገለጹ። 

ፊልድ ማርሻል ብርሃኑ ጁላ በወቅታዊ ሀገራዊ ጉዳይ 
በሰጡት ማብራሪያ እንደገለጹት፤ መከላከያ ሠራዊት 
የተገነባው በጠንካራ አለት ላይ ነው። የተሰጠው 
ተልዕኮም የሀገሪቷን ሉዓላዊነት መጠበቅ ነው። 

በመሆኑም የሀገሪቱን ሥርዓተ መንግሥት በኃይል 
በመጣስ ፍላጎቱን በኃይል ለማስፈጸም ታጥቆ የሚመጣ 
ማንኛውም ሀገር አፍራሽ አካል ርምጃ ይወሰድበታል 
ብለዋል። 

የሀገሪቱን ሥርዓተ መንግሥት በኃይል በመጣስ 
ፍላጎቱን ለማሟላት የሚመጣ ማንኛውንም ኃይል 
ሠራዊቱ ይዋጋል ያሉት ፊልድ ማርሻል ብርሃኑ ጁላ፤ 
ሠራዊቱ ይህንን የሚያደርገው በድንበር ላይ ብቻ 
ሳይሆን ታጥቀው የሕዝብን ሰላም የሚነሱ ጽንፈኞች 
ባሉበት ቦታ ጭምር ነው ብለዋል። 

እንደ ፊልድ ማርሻል ብርሃኑ ጁላ ገለጻ፤ በሰሜኑ 
ጦርነት ወቅት በሀገሪቱ የተለያዩ አካባቢዎች የፀጥታ 
ችግር አጋጥሟል። አሁን ላይ የሀገሪቱ የፀጥታ ሁኔታ 
በከፍተኛ ደረጃ ተሻሽሏል። ሠራዊቱ የሀገሪቱን ሰላምና 
ደህንነት ለማስጠበቅ በብርታት እየሠራ ነው። 

የመከላከያ ሠራዊቱን እንደዋስትና የማያዩ አካላት 
ሠራዊቱ ለሀገር ሉዓላዊነት የከፈለውን መስዋዕትነት 

“ፍላጎቱን በኃይል ለማስፈጸም ታጥቆ የሚመጣ ማንኛውም 
ሀገር አፍራሽ አካል ርምጃ ይወሰድበታል”

- ፊልድ ማርሻል ብርሃኑ ጁላ

በማሰብ ራሳቸውን ሊያስተካክሉ ይገባል ሲሉ 
ገልጸዋል። 

ሠራዊቱ ላይ ዘመቻ የከፈቱ ቅጥረኞች እንዳሉ 
የጠቀሱት ፊልድ ማርሻሉ፤ እነዚህ አካላት የሀገሪቱ 
የመከላከል አቅም እንዲዳከምና እንዲሸረሸር የሚሠሩ 
መሆናቸውን ጠቅሰዋል፡፡

ሠራዊቱ ይህ ዓላማቸው እንዳይሳካ ማድረግ 
መቻሉን አንስተውም፤ በዚህም ሠራዊቱ የሀገሪቱ 

ጠንካራ ኃይል መሆኑን አሳይቷል ብለዋል። 
የመከላከያ ሠራዊትን ስም የሚያጠፉ አካላት 

ከድርጊታቸው እንዲታቀቡም አሳስበዋል፡፡
በርካታ ሀገራት ከኢትዮጵያ ጋር ወታደራዊ 

ግንኙነት እንዲኖራቸው እንደሚፈልጉ አያይዘው 
የገለጹት ፊልድ ማርሻል ብርሃኑ፤ ወታደራዊ ዲፕሎማሲ 
ለሀገር ገጽታ ግንባታ ጉልህ ሚና ያለው በመሆኑ በጉዳዩ 
ላይ በትኩረት ይሠራል ብለዋል፡፡ 

ሄለን ወንድምነው 

አዲስ አበባ፡- የቴክኒክና ሙያ ሥልጠና ዘርፉን 
በእውቀት፣ በጥናትና በምርምር በመደገፍ የሀገሪቱን 
ኢኮኖሚ ተወዳዳሪ ለማድረግ የሥልጠና ሥርዓቱን 
ለማሻሻል እየተሠራ መሆኑን የሥራና ክህሎት ሚኒስቴር 
አስታወቀ። በዘርፉ አዳዲስ ሀሳቦችና አሠራሮች 
የሚመነጩበት የ”ቲንክታንክ” ቡድን መቋቋሙ 
ተመላክቷል፡፡ 

የሥራና ክህሎት ሚኒስትር ሙፈሪሃት 
ካሚል በምስረታ መርሐ ግብሩ ባደረጉት ንግግር 
እንዳስታወቁት፤ የቴክኒክና ሙያ ሥልጠናን በእውቀት፣ 
በጥናትና በምርምር በመደገፍ ተጨባጭ ውጤት 
ለማምጣት እየተሠራ ነው፡፡

በቴክኒክና ሙያ ዘርፍ ለውጥ እንዲመጣ 
በእውቀት፣ በጥናትና ምርምር መደገፍ አስፈላጊ መሆኑን 
ገልጸው፤ ለዚህም አዳዲስ ሀሳቦችና አሠራሮች ቀጣይነት 
ባለው መልኩ የሚመነጩበትን አደረጃጀት መፍጠር 
እንደሚገባ አስታውቀዋል፡፡

የቴክኒክና ሙያ ሥልጠና ሥርዓቱን በጥናትና 
ምርምር ለመምራት፣ ነፃና ገለልተኛ የፖሊሲ ሀሳብ 
ለማመንጨት፣ የመነጨው ሀሳብ ወደተግባርና ውጤት 
ለመቀየር እና በዘርፉ የሚስተዋሉ ተግዳሮቶችን 
ለመቅረፍ የማሻሻያ ሥራ እየተሠራ መሆኑን ገልጸዋል፡፡

ለማሻሻያ ሥራው ባለድርሻ አካላት አስፈላጊውን 
እገዛ በማድረግ በዘርፉ ለውጥ ማምጣትና የሀገሪቱን 
ኢኮኖሚያዊ እድገት ተወዳዳሪ ማድረግ እንደሚገባ 
አመላክተዋል፡፡

ኢትዮጵያ ተወዳዳሪ ኢኮኖሚ እንድትገነባ ለማድረግ 
በየዓመቱ ሚሊዮኖች የሚያልፉበትን የቴክኒክና 
ሙያ ሥርዓት ገበያና ፍላጎት መር ከማድረግ ባለፈም 
በቴክኒክና ሙያ ሥርዓቱ የሚያልፉትን ዜጎች ሁለንተናዊ 
ብቃታቸውን ማረጋገጥ እንደሚገባ አስታውቀዋል፡፡

አዳዲስ ሀሳብና አሠራር ያለማቋረጥ የሚመነጭበት 
አደረጃጀት መፍጠር የዘርፉን ተልዕኮ በብቃት 

የቴክኒክና ሙያ ሥልጠና ሥርዓቱን ለማሻሻል እየተሠራ ነው
- በዘርፉ አዳዲስ ሃሳቦችን ለማመንጨት የ”ቲንክ ታንክ” ቡድን ተቋቁሟል

አማን ረሺድ

አዲስ አበባ፡- ኢትዮጵያ በተባበሩት መንግሥታት 
ድርጅት የአየር ንብረት ለውጥ (ኮፕ 28) ጉባኤ ላይ 
ያቀረበችው ኤግዚቢሽን ለደን ልማት የሰጠችውን ትኩረት 
ያሳየ ነው ሲሉ የኢትዮጵያ ደን ልማት ዋና ዳይሬክተር አቶ 
ከበደ ይማም ገለጹ፡፡

የኢትዮጵያ ደን ልማት ዋና ዳይሬክተር አቶ ከበደ 
ይማም ለኢትዮጵያ ፕሬስ ድርጅት እንደገለጹት፤ ለአየር 
ንብረት ለውጥ ምክንያት የሚከሰቱ ችግሮችን ለመቅረፍ 
ኢትዮጵያ የአረንጓዴ አሻራ ልማትን በመተግበር ተጨባጭ 
ለውጥ ማምጣት እንደሚቻል ለዓለም አሳይታለች፡፡

እንደ አቶ ከበደ ገለጻ፤ ኢትዮጵያ ለችግኝ ተከላ 
የሰጣቸው ትኩረት ከተለያዩ ሀገራት ጋር የገባችውን 
ስምምነቶች በተግባር ከማሳየት ባለፈ የተፈጥሮ ሀብቶቿን 
ለመጠበቅና አረንጓዴ ኢኮኖሚን ለመገንባት ያግዛታል፡፡ 

የአየር ንብረት ለውጥ የሚያመጣውን ተፅዕኖ 
ለመከላከል የተግባር ሥራ እንደሚያስፈልግ ገልጸው 
ሀገራት ከኢትዮጵያ የአረንጓዴ አሻራ ተሞክሮ ሊጋሩ 
ይገባል ብለዋል፡፡

ኢትዮጵያ በደን ልማት ላይ የምታደርገው 
እንቅስቃሴዎች በምሥራቅ አፍሪካ ላይ የሚከሰቱትን 
የድርቅና የጎርፍ አደጋዎችን ለመቀነስ ትልቅ ድርሻ 
እንደሚኖረው ገልጸዋል፡፡ 

ኤግዚቢሽኑ በአረንጓዴ አሻራ የተገኘውን ስኬት 
ለሌሎች ሀገራት ተሞክሮ ለማሳየት መልካም አጋጣሚ 
መፍጠሩንም ጠቁመዋል፡፡

በተጨማሪም ከሌሎች ሀገራት የቴክኖሎጂና 
የፋይናንስ ድጋፎችን ለማግኘት እድል እንደሚፈጥር አቶ 
ከበደ አስረድተዋል፡፡ 

አቶ ከበደ አክለውም ኢትዮጵያ ከካርበን ሽያጭ 52 
ሚሊዮን ዶላር ገቢ ማግኘቷን ገልጸው፤ ከካርበን ንግድ 
የሚገኘውን ገቢ ለማሳደግ ይሠራልም ብለዋል፡፡

የተለያዩ ተፋሰሶችን በመጠቀም ጥብቅ የደን ልማት 
እየተከናወነ መሆኑን ጠቁመው ኢትየጵያን ከካርበን 
ከሚገኝ ገቢ ተጠቃሚ ማደረግ ይቻላል ብለዋል፡፡

ከፍተኛ የሙቀት ጋዝ አመንጪ የሆኑና የበለጸጉ 
ሀገራት የበካይ ጋዝ ልቀታቸውን መቆጣጠር እንዲችሉ 
ገደብ መቀመጡን የገለጹት አቶ ከበደ፤ እንደ ኢትዮጵያ 
ያሉ የአፍሪካ ሀገራት ለደን ልማት ትኩረት መስጠት 
ይገባቸዋል ብለዋል፡፡ 

የደን ልማት ለዘላቂ ልማት፣ የግብርና ምርታማነትን 
ለመጨመርና የውሃ አካላትን ለመጠበቅ አካባቢ ጥበቃ 
ላይ በስፋት ይሠራል ብለዋል፡፡ 

የተራቆቱ አካባቢዎችን መልሶ በማልማትና የደን 
ጭፍጨፋን በመከላከል በደን ልማት አማካኝነት ከከባቢ 
አየር ከሚመጣው ካርቦን የገንዘብ ምንጭ ማግኘት 
እንደሚቻልም ገልጸዋል፡፡ 

የአየር ንብረት ጉባዔ (ኮፕ 28) በቅርቡ በተባበሩት 
ዓረብ ኤምሬትስ ዱባይ መካዱ ይታወሳል፡፡ 

“ኢትዮጵያ በጉባኤው 

ያቀረበችው ኤግዚቢሽን ለደን 

ልማት የሰጠችውን ትኩረት 

ያሳየ ነው”
- አቶ ከበደ ይማም                                                                                               

 የኢትዮጵያ ደን ልማት ዋና ዳይሬክተር 

የመወጣት ተግባር መሆኑን ገልጸው፤ በዘርፉ አስተዋፅዖ 
ያላቸው ባለድርሻ አካላት የሚሳተፉበት የ”ቲንክ ታንክ” 
ቡድን መቋቋሙን አስታውቀዋል።

ቡድኑ የዘርፉን ተግዳሮት በመፍታት ተጨባጭ 
ለውጥ ለማምጣት፣ የማሻሻያ ሥራውን ከግብ ለማድረስ 
እና የሀገሪቱን ኢኮኖሚ ተወዳዳሪ ለማድረግ ከፍተኛ 
አስተዋፅዖ እንደሚያበረክት አስረድተዋል፡፡

የፌዴራል ቴክኒክና ሙያ ሥልጠና ኢንስቲትዩት 
ዋና ዳይሬክተር ብሩክ ከድር (ዶ/ር) በበኩላቸው፣ 
የኢትዮጵያ ቴክኒክና ሙያ ሥልጠና አዳዲስ ሀሳቦችንና 
አሠራሮችን የሚያመነጭ የቲንክ ታንክ ቡድን አቋቁሟል 
ብለዋል፡፡

የቲንክ ታንክ ቡድን በዘርፉ የካበተ ልምድ ያላቸው 
የሀገር ውስጥና የውጭ ሀገር ባለሙያዎች ስብስብ 
መሆኑን ገልጸው፤ የሀገሪቱን የቴክኒክና ሙያ ሥልጠና 
ጥራት ለማስቀጠል፣ በፖሊሲ ማውጣትና አተገባበር 
ላይ ልምድ በማካፈል የዘርፉ ተዋንያን ተቀራርበው 
እንዲሠሩ እንደሚያደርግ አብራርተዋል፡፡

ቡድኑ ለሀገሪቱ ቴክኒክና ሙያ ሥልጠና ዘርፍ 
እድገት የሚያበረክተው አስተዋፅዖ ከፍተኛ መሆኑን 
ገልጸው፤ ብቃት ያለው የሰው ኃይል ለማፍራት፣ የጥራት 
የተደራሽነት ችግርን ለመፍታት፣ በቅንጅት ለመሥራት 
በዘርፉ የሚስተዋሉ ችግሮችን ለመፍታት ያግዛል 
ብለዋል።

የሥራና ክህሎት ሚኒስትር ሙፈሪሃት ካሚል

ዜና

ከ1ኛ ገጽ የዞረ

ተስፋ ፈሩ

አዲስ አበባ፡- የንግድና ቀጣናዊ ትስስር ሚኒስቴር 
የአገልግሎት አሰጣጥን ለማሻሻል የሚያግዝ የመማክርት 
ጉባዔ ተመሠረተ፡፡ ጉባኤው ሕገወጥ ነጋዴዎችን በማጋለጥ 
ለመንግሥት ቀኝ እጅ ሆኖ እንዲያገለግል እየተሠራ ነው፡፡

በአገልግሎት አሰጣጥ ማሻሻያ መማክርት ጉባኤ 
ምሥረታው ላይ ንግግር ያደረጉት የንግድና ቀጣናዊ 
ሚኒስቴር ሚኒስትር ገብረመስቀል ጫላ፤ የግለሰብ 
ነጋዴዎች የሚወከሉበት የመማክርት ጉባኤ ሕገወጥ 
መንገድን የሚከተሉ አንዳንድ የግለሰብ ነጋዴዎችን 
በማጋለጥ ለመንግሥት ቀኝ እጅ ሆኖ እንዲያገለግል 
መታሰቡን ተናግረዋል፡፡ 

እንደ ሚኒስትሩ ገለጻ፤ የመማክርት ጉባኤው 
መመሥረት የሚኒስቴር መሥሪያ ቤቱን የአገልግሎት 
አሰጣጥ በማሻሻል የመንግሥትን ፖሊሲና ስትራቴጂዎችን 
ለማስፈፀም ያስችላል። 

“የግሉ ዘርፍ ከሚኒስቴር መሥሪያ ቤታችን ጋር 
ስለአገልግሎት አሰጣጡ ጥንካሬና ጉድለት እንዲሁም 
ወደፊት መከተል ስለሚገባን አቅጣጫ የሚመክርበት 
ሥርዓት የለም” ያሉት ሚኒስትሩ፤ የመማክርት ጉባኤው 
ያስፈለገው አገልግሎት የሚያገኘው ተገልጋይ ከአገልጋዩ 
ጋር የሚመክርበት መድረክ ሊኖረው ስለሚገባ መሆኑን 
ገልጸዋል፡፡   

አክለውም፤ ንግድና ቀጣናዊ ትስስር ሚኒስቴር 
በርካታ የግለሰብ ነጋዴዎችንና ማኅበራትን የሚያስተናግድ 
አገልግሎት ሰጪ ተቋም ነው፡፡ በተጨማሪም ከንግድ 
ሕጉ ጋር በተያያዘም ሕግና ሥርዓትን የሚያስከብር 
ተቆጣጣሪ አካል ነው፡፡ በእነዚህ በሁለቱ ጉዳዮች ዙሪያ 
ከንግዱ ማኅበረሰብ ጋር አገልግሎት አሰጣጣችንን በጋራ 
የምንገመግምበትን ማዕቀፍ ለመፍጠር ያለመ መድረክ 
ነው ብለዋል፡፡  

የግል ዘርፉ ለኢኮኖሚ ዕድገቱ ቁልፍ ሚና የሚጫወት 
ትልቁ ኃይል ስለሆነ ጊዜውን፣ ገንዘቡንና ጉልበቱን 
በማያባክን ሁኔታ ካለበት ሆኖ አገልግሎቱን እንዲያገኝ 
የማድረግ አቅጣጫ ነው የምንከተለው ያሉት ሚኒስትሩ፤ 
መሥሪያ ቤታቸው ከሚሰጣቸው 63 ያህል አገልግሎቶች 
ከዋና ዋናዎቹ በቀር አብዛኞቹ ወደ ዘመናዊ የአገልግሎት 
አሰጣጥ ሥርዓት ያልገቡ በመሆናቸው አሁንም 
ተገልጋዩ በአካል እየቀረበ የሚያገኛቸው መሆናቸውን 
ጠቅሰው፣ “የመማክርት ጉባዔው እነዚህን አገልግሎቶች 
በምንሰጥበት ጊዜ ተገልጋዩ ስለ አገልግሎቶቹ አስተያየት 
በመስጠት የእርካታ ደረጃውን መግለጽ የሚችልበት 
የውይይት መድረክ ይፈጥራል” ሲሉ ተናግረዋል፡፡ 

አያይዘውም የግሉን ዘርፍ ከሚወክሉ 53 ተቋማት 
ውስጥ ሰባቱ እንደ ሥራ አስፈጻሚ ተወክለው በየሦስት 
ወሩ ከመንግሥት ጋር መድረክ እንደሚፈጠርላቸው 
አመላክተው፤ “በአገልግሎት አሰጣጡ ላይ ሃሳብ 
እየተቀያየርን አሠራሮችን እያስተካከልንና እያሻሻልን 
የምንሄድበትን እድል የምናገኝበት ይሆናል” ብለዋል፡፡ 

“የሪፎርም ሥራዎቻችንን በማሳካት የተገልጋዮቻችንን 
እርካታ እናሳድጋለን” በሚል መሪ ሀሳብ በተመሠረተው 
የመማክርት ጉባዔ የግለሰብ ተወካዮች፣ የሲቪል 
ማኅበራት ተወካዮች፣ ባለድርሻ አካላትና የንግድና 
ቀጣናዊ ሚኒስቴር አመራሮች በአባልነት ተካተዋል።  
ጉባዔው ጠቅላላ ጉባዔ እና ሰባት አባላት ያሉት ሥራ 
አስፈፃሚ እንደሚኖሩትም ተነግሯል።  

የንግድና ቀጠናዊ ትስስር 
የአገልግሎት አሰጣጥ 
ማሻሻያ የመማክርት 

ጉባኤ ተመሠረተ

ለአምራች ኢንተርፕራይዞች የሚደረገው ድጋፍ ተጠናክሮ 
ይቀጥላል ያሉት አፈጉባኤው፤ የሕዝብ ተወካዮች 
ምክር ቤት የአምራች ኢንተርፕራይዞችን ተጠቃሚነት 
የሚያሳድጉ የሕግ ማሻሻያዎችንም ያደርጋል ብለዋል።

እንደ አፈ ጉባኤ ታገሰ ገለፃ፤ አምራች ኢንተርፕራይዞች 
ኢትዮጵያ ለምታደርገው የብልጽግና ጉዞ መሳካት 
ሚናቸው ትልቅ ነው፡፡ ወጣቶችን ወደ ሥራ ለማስገባትና 
ሰፊ የሥራ እድል በመፍጠር ረገድም ሰፊውን ድርሻ 
ይይዛሉ፡፡ ስለዚህም የሚደረግላቸው ድጋፍ ተጠናክሮ 
የሚቀጥል ይሆናል፡፡

የኢንዱስትሪ ሚኒስትሩ መላኩ አለበል በበኩላቸው፤ 
መንግሥት በ10 ዓመት መሪ የልማት ዕቅዱ ከለያቸው 
አምስት የኢኮኖሚ የትኩረት መስኮች የአምራች 
ኢንዱስትሪው ዘርፍ አንዱ ነው።

እንደ ሚኒስትሩ ገለፃ፤ አምራች ኢንተርፕራይዞች 
የአሠራር ማሻሻያዎችን በማድረግ፣ የብድር አቅርቦት፣ 
የመሠረተ ልማት ግንባታና የገበያ ትስስር በመፍጠር 

ገምግሟል፡፡
የመንግሥት ወጪ አስተዳደርና ቁጥጥር ጉዳዮች ቋሚ 

ኮሚቴ ምክትል ሰብሳቢ ወይዘሮ አራሬ ሞሲሳ በወቅቱ 
እንደገለጹት፤ የፐብሊክ ሰርቪስ አገልግሎት ከገንዘብ 
ሚኒስቴር እና ከአዲስ አበባ ከተማ መስተዳድር ጋር በቀን 
ለ186 ሺህ 84 ሠራተኞች አገልግሎት ለመስጠት ውል 
ገብቷል፡፡ ሆኖም የትራንስፖርት አገልግሎት እየቀረበ ያለው 
25 ከመቶ ለሚሆኑት የመንግሥት ሠራተኞች ብቻ ነው፡፡

ውል የገባው ተቋም ይህን ያህል ሠራተኛ አገልግሎት 
ይጠቀም ብሎ ሲመጣ በወቅቱ አገልግሎቱ ያንን ያህል ሰው 
መቀበል የማይችል በመሆኑ መቀበል አልነበረበትም፡፡ ወደ 
ሥራ ከተገባ በኋላ አገልግሎቱን የሚጠቀመው የመንግሥት 
ሠራተኛ ትንሽ በመሆኑ አገልግሎቱን በበቂ ሁኔታ መስጠት 
መቻሉ የተብራራ ቢሆንም ነገር ግን ተቋሙ ተገልጋዮችን 
በውሉ ልክ ትራንስፖርት እንዳይጠቀም ያደረጉ ምክንያቶች 
ምንድናቸው ብሎ ሊፈትሽ ይገባል ብለዋል፡፡

በዋናነት ሠራተኛው አገልግሎት እንዳይጠቀም 
የፌርማታ መዝለል፣ የመኪናዎቹ መነሻና መድረሻ ሰዓት 
ወጥ አለመሆን እንደ ምክንያት የሚነሱ ሲሆን፤ ተቋሙ 
የተጠያቂነት ሥራ መሥራት ይኖርበታል ብለዋል ፡፡

ያለውን ክፍተት በቀጥታ ከሚመለከታቸው አካላት 
ጋር በመሆን ሊስተካከል እንደሚገባ ጠቅሰው፤ የትኛውም 
ተቋም ለማይሰጠው አገልግሎት ክፍያ ሊቀበል አይገባም 
ሲሉ አሳስበዋል፡፡

የአገልግሎቱ ዋና ዳይሬክተር ወይዘሮ ፍሬሕይወት 
ትልቁ በሰጡት ምላሽ፤ አገልግሎቱን ለማስፋትና 
የአውቶብሶቹን ቁጥር ለመጨመር እየተሠራ ነው ብለዋል  ፡፡

 ውሉ የተገባው ኮንትራትን መሠረት አድርጎ መሆኑን 
ገልጸው፤ ድጋሚ መታየት ካለበት ከሚመለከታቸው አካላት 
ጋር የሚታይ ይሆናል ብለዋል፡፡

ተቋሙ አገልግሎት ሰጪ በመሆኑ በሥራ ነው 
የሚለካው ያሉት ዋና ዳይሬክተሯ፤ ዋነኛ ሥራውም በገባው 
ውል መሠረት መኪናዎችን ማቅረብ በመሆኑ የአገልግሎት 
ተደራሽነትን ለማስፋት ይሠራል ሲሉ ገልጸዋል፡፡

አገልግሎትን ከማሻሻል አኳያ ተቋሙ የተለያዩ 
ሥራዎችን እየሠራ መሆኑን ጠቅሰው፤ በየቀኑ 445 
መኪናዎች አገልግሎት እየሰጡ እንደሚገኙ ተናግረዋል፡፡ 

በቋሚ ኮሚቴው የተሰጡ አስተያየቶችንም በመውሰድና 
ተግባራዊ በማድረግ የበለጠ አገልግሎቱን ተደራሽ ለማድረግ 
የምንሠራ ይሆናል ሲሉ ገልጸዋል፡፡ 

የአገልግሎቱ ምክትል ዋና ዳይሬክተር አቶ ታምሩ 
ፉፋ በበኩላቸው፤ አገልግሎቱ 445 የነበሩትን አውቶብሶች 
በዚህ ዓመት ወደ 455 ማሳደጉን ጠቁመው፤ በተጨማሪም 
በየዓመቱ 50 አውቶብሶችን ለማስገባት ጥረት እየተደረገ 
መሆኑን ተናግረዋል፡፡

የፌደራል ዋና ኦዲተር ወይዘሮ መሠረት ዳምጤ፤ 
የኦዲት መሥሪያ ቤቱ ተቋሙ የሚሠራቸውን ሥራዎች 
የበለጠ አጠናክሮ እንዲቀጥል የሚያስችል የክዋኔ ኦዲት 
ሲያከናውን መቆየቱን አብራርተዋል፡፡ 

ተቋሙ የመንግሥት ሠራተኞችን የትራንስፖርት ችግር 
ለመቅረፍ የሚያደርገውን ጥረት አጠናክሮ እንዲቀጥልም 
አሳስበዋል፡፡

ከለውጡ ወዲህ የአየር ኃይሉ የሰው ኃይል አቅም 
ግንባታና የሙያ ሥልጠናን በመገንባት ተልዕኮውን በላቀ 
ብቃት እየተወጣ እንደሚገኝም ጠቅሰዋል።

አየር ኃይሉ የአየር ክልሉን በአስተማማኝ ሁኔታ 
እንዲጠብቅ አብራሪዎችንና ቴክኒሺያኖችን ዘመኑ 
የደረሰበትን ቴክኖሎጂ የዋጁ እንዲሆኑ ሌት ተቀን 
እየተሠራ እንደሆነ ተናግረዋል።

የኢትዮጵያን ሉዓላዊነት ከማስጠበቅ በላይ የሚያኮራ 
ነገር የለም ያሉት ኮሎኔል ለማ፤ አየር ኃይሉ “የኢትዮጵያ 
ሰማይ አስተማማኝ ዘብ” ስለመሆኑ ገልጸዋል።

አየር ኃይሉን በ1981 የተቀላቀሉት ማስተር ቴክኒሺያን 
ግርማ ሮባ በበኩላቸው÷ የኢትዮጵያ አየር ኃይል ዋነኛ 
ትኩረት የሆነው የሰው ኃይል ግንባታ ላይ በመሰማራት፤ 
ስመ-ጥር አብራሪዎችንና የጥገና ባለሙያዎችን እያፈሩ 
በመሆናቸው ደስተኛ እንደሆኑ ተናግረዋል።

ልጅዓለም ፍቅሬ 

አዲስ አበባ፡- በደብረ ብርሃን ከተማ ያለውን 
የመኖሪያ ቤት ችግር ለመቅረፍ በሚቀጥሉት ሁለት 
ሳምንታት ውስጥ ለአራት ሺህ 500 ዜጎች የቤት መሥሪያ 
ቦታ ሊሰጥ መሆኑን ከተማ አስተዳደሩ አስታወቀ፡፡ 

የደብረ ብርሃን ከተማ አስተዳደር ተቀዳሚ ከንቲባ 
አቶ በድሉ ውብሸት ለኢትዮጵያ ፕሬስ ድርጅት 
እንዳስታወቁት፤ ለከተማው ነዋሪዎች ለቤት መሥሪያ 
215 ሄክታር መሬት ተዘጋጅቷል፡፡ የተዘጋጀው መሬት 
በሚቀጥሉት ሁለት ሳምንታት ጊዜ ውስጥ ለአራት ሺህ 
500 ዜጎች ይሰጣል፡፡

እንደ ከንቲባው ገለጻ፤ ቦታው የሚሰጣቸው በማኅበር 
ለተደራጁ የከተማው ነዋሪዎች እና ልዩ ተጠቃሚዎች 
ለሆኑ ሰዎች ነው፡፡ 

የሚሰጠው የቤት መሥሪያ መሬት ዝግጅት ተጠናቆ 
ማኅበራት ለአርሶ አደሩ ካሳ የሚከፍሉበት ደረጃ 
መደረሱን ጠቁመዋል፡፡

በከተማው ከፍተኛ የሆነ የሕዝብ ቁጥር እየጨመረ 

መጥቷል ያሉት ከንቲባው፤ የነዋሪዎች የቤት አቅርቦት 
ችግር ለመቅረፍ በከተማ አስተዳደሩ በየዓመቱ ለ12 ሺህ 
ነዋሪዎች የቤት ፍላጎት እየተሟላ ይገኛል ብለዋል፡፡

እንደ አቶ በድሉ ገለጻ፤ የሚሰጠው አዲስ እየተዘጋጀ 
ከሚገኘው የከተማው እስትራቴጂክ  ፕላን ውጪ 
የከተማው ማስፋፊያ ነው፡፡ ከተማ አስተዳደሩ በቀጣይም 
ተጨማሪ ቦታዎች ለማዘጋጀት አቅዶ እየሠራ ይገኛል፡፡

በከተማው የሕዝብ አገልግሎት ለማዘመንና 
የመንግሥት የአሠራር ሥርዓት ለማሻሻል አዲሱ የከተማ 
እስትራቴጂክ ፕላን የስማርት ሲቲ መስፈርቶች እንዲያሟላ 
ተደርጎ እየተቀረጸ እንደሆነ አቶ በድሉ ተናግረዋል፡፡

የመኖሪያ ቦታዎች፣ የወጣቶች መዝናኛ፣ የኢንዱስትሪ 
ስፍራዎች እንዲሁም ለማኅበራዊ አገልግሎቶች የሚውሉ 
ቦታዎች በአዲሱ እስትራቴጂክ ፕላን ተካተዋል ሲሉ 
አብራርተዋል፡፡

የከተማው ወሰን አምስት ሺህ ሄክታር እንደነበር 
የጠቀሱት ተቀዳሚ ከንቲባው፤ በአዲስ እየተዘጋጀ ባለው 
ስትራቴጂክ ፕላን ይህ ስፋት ወደ 124 ሺህ ሄክታር 
እንዲያድግ ተደርጓል ሲሉ ገልጸዋል፡፡

በከተማው የቤት መሥሪያ ቦታ ሊሰጥ ነው

አቶ በድሉ ውብሸት

ከተማው በአጭር ጊዜ በሁሉም ዘርፎች ላይ ፈጣን 
ለውጥ እያስመዘገበ እንደሚገኝ አቶ በድሉ፤ የከተማው 
ስማርት ሲቲ ወደ ትግበራ ሲገባ የከተማው ማኅበራዊና 
ኢኮኖሚያዊ ችግር የሚቀርፉ በርካታ ሥራዎች 
መኖራቸውንም አያይዘው ተናግረዋል፡፡ 

አካዳሚው ለኢትዮጵያ አየር ክልል ዘብ...
የኢትዮጵያ አየር ኃይል ለሀገርና ሕዝብ ደኅንነት 

የጀርባ አጥንት መሆኑን ጠቅሰው፤ ከውጭ የሚመጣና 
ከውስጥ የሚፈትኑ ጠላቶችን በአስተማማኝ ሁኔታ 
በመመከት ሀገርን ከነክብሯ ማስቀጠሉንም ጠቅሰዋል።

የኢትዮጵያ አየር ኃይል አካዳሚ የአቪዬሽን 
ኤሌክትሮኒክስ ክፍል ኃላፊ መቶ አለቃ ረቢራ እንድሪስ፤ 
አየር ኃይሉ ከለውጡ ወዲህ ዘመኑ የደረሰበት ቴክኖሎጂ 
ተሟልቶለት እየሠራ ነው ብለዋል፡፡

መቶ አለቃ ረቢራ፤ በአሁኑ ወቅት ለሀገራቸው ዘብ 
የሚቆሙ የአየር ኃይል አባላትን ለማፍራት በተሰማሩበት 
ሙያ በማገልገላቸው ኩራት እንደሚሰማቸው 
ተናግረዋል።

የሥልጠና ሥርዓተ-ትምህርቱ ዓለም አቀፍ 
ደረጃውን በጠበቀ መልኩ ተዘጋጅቶ ወደ ሥራ መገባቱን 
የገለጹት አመራሮቹ፤ ማሠልጠኛ አውሮፕላኖችና ሌሎች 
መሣሪያዎችም ዘመኑ የደረሰባቸው ናቸው ብለዋል።

“ፐብሊክ ሰርቪስ በገባው...
ከ1ኛ ገጽ የዞረ

አምራች ኢንተርፕራይዞች ተኪ ምርቶች ...
ከ1ኛ ገጽ የዞረ ድጋፍ እያገኙ ነው፡፡ ኢንተርፕራይዞቹ ከውጭ የሚገቡ 

ምርቶችን መተካት ላይ ትኩረት አድርገው እንዲሠሩ 
ድጋፍ ይቀጥላል፡፡

ለአምራች ኢንዱስትሪዎች በሚደረጉ ድጋፎች ለውጥ 
ማስመዝገብ ተጀምሯል ያሉት ሚኒስትሩ፤ መንግሥት 
ለአምራች ኢንተርፕራይዞች በሰጠው ትኩረት በርካታ 
ከውጭ የሚገቡ ምርቶችን በአገር ውስጥ ምርቶች 
መተካት መቻሉን ተናግረዋል፡፡

የፀጥታ አካላትን የደንብ ልብስ ጨምሮ ከውጭ 
የሚገቡ የተለያዩ ምርቶችን በሀገር ውስጥ ምርት 
በመተካት ከሁለት ነጥብ ሦስት ቢሊዮን ዶላር በላይ 
ማዳን የተቻለ መሆኑን ለአብነት ጠቅሰዋል። 

በተመሳሳይ ኢትዮጵያ ታምርት አምራቾችን 
ከሸማቾች ጋር በማገናኘት፣ የሀገር ውስጥ ምርትን 
በማስተዋወቅና የኑሮ ውድነቱን በማረጋጋት ሰፊ ጠቀሜታ 
እያስገኘ መሆኑም ገልጸዋል፡፡

ኤግዚቢሽኑ እስከ ታኅሣሥ 7 ቀን 2016 ዓ.ም የሚቆይ 
ሲሆን ከ85 በላይ አምራች ኢንተርፕራይዞችና ከ50 ሺህ 
በላይ ጎብኚዎች ይሳተፉበታል ተብሎ ይጠበቃል፡፡

ገብረመስቀል ጫላ

አዲስ ዘመን   ሐሙስ  ታኅሣሥ 4 ቀን 2016 ዓ.ም ገጽ 5

ነፃ ሃሳብርዕሰ አንቀፅ ይህ አምድ በተለያዩ ፖለቲካዊ ኢኮኖሚያዊና 
ማህበራዊ ጉዳዮች ዙሪያ ዜጎች ነፃ ሀሳባቸውን 

የሚሰጡበት ነው።በዓምዱ ላይ የሚወጡ ጽሁፎች 
የዝግጅት ክፍሉን አቋም አያመለክቱም።

ግንቦት 30 ቀን 1933 ዓ.ም ተቋቋመ

አዲስ ዘመን
የኢትዮጵያ ፕሬስ ድርጅት ዋና ስራ አስፈጻሚ

ስልክ ቁጥር - 011-126-42-22
ኢሜል ፡- epa@press.et

ዋና አዘጋጅ

ኢሜይል - anteneh.hailebirhan@press.et
ስልክ ቁጥር - 011-1-26-42-40

የገበያ ልማትና ፕሮሞሽን ዘርፍ
ኢሜይል - etpresspromotion@gmail.com 

ስልክ - 011-126-43-41
ፋክስ - 011-811-13-15

የዝግጅት ክፍል ፋክስ - 251-011-1-56-98-62

ማከፋፈያ :- ስልክ ቁጥር - 011-157-02-70

የማስታወቂያ መቀበያ ክፍል
ስልክ ቁጥር - 011-156-98-73

ፋክስ - 011-126-58-12

ቴሌግራም - 097- 608-47-07 - Press

የማስታወቂያ ሽያጭ ማስተባበሪያ
ስልክ - 011-1-26-43-39

የአዲስ ዘመን ማኔጂንግ ኤዲተር
ወንድወሰን ሽመልስ ታደሰ 
ስልክ፡- 011 126 4200 
Email:- wendweson.shimelis@press.et

       wendwesonshimelis@gmail.com 

የአዲስ ዘመን ምክትል ዋና አዘጋጆች 

• ወርቁ ማሩ 
• ኃይሉ ሣህለድንግል
• እስማኤል አረቦ
• ቦጋለ አበበ  

መልማት የዛሬ ሳይሆን የመላው ሕዝባችን የዘመናት መሻት ነው። ይህንንም እውን ለማድረግ በየዘመኑ 
የነበሩ ትውልዶች   በብዙ መነቃቃት ተነሳስተው ረጅም ርቀት ለመጓዝ ሞክረዋል። ሙከራቸው ግን ሀገሪቱን 
እስካሁን አልጠፋ ካለው የግጭት አዙሪት ምክንያት ውጤታማ ሳይሆን ቀርቷል ።

ሀገሪቱ እንደ ሀገር በብዙ የተፈጥሮ ሀብቶች የታደለች፤ ይህን ሀብት ማልማት የሚያስችል ሰፊ የሰው 
ኃይል ባለቤት እና  ሀብቱን ማልማት የሚያስችል ከፍ ያለ መሻት ባለቤት መሆኗ፤ ሀገራዊ ልማቱን እውን 
በማድረግ የዜጎችን ሕይወት መቀየር  ከባድ  እንደማይሆን ብዙዎች ይስማማሉ ።

በተለይም በአለንበት ዘመን፤ ዓለም አቀፍ ኢንቨስትመንት ለሀገር ዕድገት ትልቅ አቅም እየሆነ ባለበት 
ሁኔታ፤ ያሉንን  የማደግ ዕድሎች ተጠቅመን፤ የትውልዶች የዘመናት መሻት የሆነውን ሀገራዊ ልማት 
ተጨባጭ ማድረግ ከመቼውም ጊዜ ይልቅ ለኛ የቀረበ ስለመሆኑ አጠያያቂ አይደለም። 

ችግሩ ግን ዛሬም ቢሆን የፖለቲካ ልዩነቶቻችንን፣ ልማትን በማፋጠን ሕዝባችንን ተጠቃሚ በሚያደርግ 
መንገድ፣ በውይይት በሠላማዊ መንገድ ከመፍታት ይልቅ፤ ይዋጣልን ከሚለው፣ በየዘመኑ ብዙ ዋጋ 
ካስከፈለን የኪሳራ መንገድ መመለስ አለመቻላችን ነው።

ይህ የይዋጣልን የኃይል አምላኪነት የፖለቲካ መንገድ የሕዝባችን የመልማት መሻት ትልቁ ተግዳሮት 
በመሆን፤ እንደ ሀገር  ትናንት ለነበርንበት ሆነ አሁን ለምንገኝበት ድህነትና ኋላቀርነት ዋነኛ ምክንያት ሆኗል። 
ችግሩ ብሔራዊ ክብራችንን ሳይቀር በዓለም አቀፍ ደረጃ ያሳነሰና አንገታችንን ያስደፋ ነው። 

ከዚህም ባለፈ ለታሪካዊ ጠላቶቻችን የጥፋት ተልዕኮ ስኬት ጉልበት በመሆን፤ ሀገራችን እንደ ሀገር 
እየተፈታተነ ይገኛል። ዛሬ ለምንገኝበት ሀገራዊ ትርምስምስ/ዝብርቅርቅ ዋንኛ ምክንያት ከመሆን ባለፈ 
የሀገርን ሕልውና ስጋት ላይ ጥሎ እንደነበርም  የቅርብ ጊዜ ትውስታ ነው  ።

ይህን ችግር ለዘለቄታው መፍታት የሕዝባችንን የመልማት ጥያቄ ከመመለስ ባለፈ፤ የሀገርን ሕልውና 
አስጠብቆ ለመጪው ትውልድ ከማስረከብ አንጻር የሚታይ ትልቅ ወቅታዊ ሀገራዊ አጀንዳ ነው። እያንዳንዱ 
ዜጋም ጉዳዩ ይመለከተኛል/ያገባኛል   በሚል መንፈስ ሊንቀሳቀስበት የሚገባ  ነው።

በተለይም በተለያዩ ወቅቶች በመንግሥት በኩል ለሚቀርቡ የሰላም ጥያቄዎች ተገቢውን ምላሽ 
ለመስጠት ፈቃደኛ ያልሆኑ፤ በማወቅም ባለማወቅም ልዩነቶችን በኃይል/በአሸናፊ ተሸናፊ ትርክት/ለመፍታት 
የሚንቀሳቀሱ ኃይሎች፤ ለዚህ ዘመን  ተሻጋሪ ሀገራዊ ችግር ተገቢውን ትኩረት ሰጥተው ሊንቀሳቀሱ ይገባል።

እያንዳንዱ ዘመን ችግሮቹን የሚፈታበት የራሱ የአስተሳሰብ መሠረት/አዕምሮ ውቅር አለው፤ ይህን 
ተከትሎ መሄድ  በተለይም፣ ለሕዝብ ፍላጎት ተገዥ ነኝ ለሚል ቡድን የሕዝባዊነቱ ትልቁ መገለጫ ነው። 
እወክለዋለሁ ወይም እቆረቆርለታለሁ የሚለውን ሕዝብ ችግር በተጨባጭ መዋጀት የሚችለውም ይህንን 
መንገድ ተከትሎ ሲንቀሳቀስ ብቻ ነው ።

ለዚህ ደግሞ እንደ ሀገር የመጣንበትን መንገድ መመልከቱ ተገቢ ነው። የሕዝባችን የዘመናት የመልማት 
መሻት ስለ ምን  ስኬታማ መሆን ሳይችል ቀረ? ለዚህ በዋነኛነት ተጠያቂው ማነው? ለሚሉት እና ተያያዥ 
ጥያቄዎች በተረጋጋ አዕምሮ፤  በሰከነ መንፈስ፤ ኃላፊነት በሚሰማው መልኩ ምላሽ መስጠት አስፈላጊ ነው ።

አሁን ላይ እንደ ሀገር ከገባንባቸው ፈተናዎች በመውጣት፤ የጀመርነውን ልማት በተሻለ መልኩ 
አስቀጥለን፤ የሕዝባችንን የዘመናት የመልማት መሻት እውን ለማድረግ፤ ወደ ቀልባችን ልንመለስ 
ይገባል፤ ከኃይል ይልቅ ድርድርንና ውይይት  ማስቀደም፤ ይህንንም የፖለቲካ ባሕል አድርገን ማስቀጠል 
ይጠበቅብናል። 

ከዚህ አንጻር በአማራ ክልል ያለውን ወቅታዊ ችግር በሰላማዊ መንገድ ለመፍታት ከክልሉ መንግሥት 
የቀረበውን የሰላም ጥሪ የሚመለከታቸው አካላት፤ የክልሉ ሕዝብ ካለበት አሁናዊ ፈተና አንጻር በአዎንታዊነት 
ተቀብለው ተገቢውን ምላሽ ሊሰጡት ይገባል ።

በተለይም የክልሉን ችግሮች ምንነትና ምንጫቸውን፤ ከዚያም ባለፈ ዘላቂ መፍትሔያቸውን በአግባቡ 
ሳይረዱ በተዛቡ  ትርክቶች፤ በሐሰተኛ መረጃዎችና በጥላቻ ነጋዴዎች ተሳስተው ብረት ለማንሳት የተገደዱ 
አካላት የክልሉን መንግሥት የሰላም ጥሪ እንደ መልካም አጋጣሚ ሊወስዱት ይገባል። 

የአማራ ሕዝብ ፍላጎት እንደ ማንኛውም ኢትዮጵያዊ በልማት ድህነትን አሸንፎ የተሻለ ሕይወት 
መምራት ነው፤ ለዚህ ደግሞ ከሁሉም በላይ የሚስፈልገው ሰላም ነው። ያለ ሰላም ድህነትን እንጂ የሕዝቡን 
የመልማት ፍላጎቱን እውን ማድረግ አይቻልም። ከዚህ አንጻር የአማራ ሕዝብ ከሁሉም በላይ ለሰላም 
ከሚሰጠው ትልቅ ቦታና ክብር አንጻር የሚመለከታቸው ሁሉ ለሰላሙ ቅድሚያ ሊሰጡ ይገባል። 

የሠላምን ጥሪ መቀበል ሀገርንና ሕዝብን 
የመውደድ ምልክት ነው! በግብርናው ዘርፍ ያሉ ሰፊ 

እድሎችን ለመጠቀም
 መንግሥት 

ኢትዮጵያ ውስጥ 80 በመቶ የሚሆነው ሕዝብ 
በገጠር፤ 20 ከመቶ የሚሆነው ደግሞ በከተማ 
እንደሚኖር መረጃዎች ያመለክታሉ። በከዚህ የተነሳም 
የከተሜውም የምግብ እህል አቅርቦት በአብዛኛው 
በገጠር በሚኖረውና በግብርና በሚተዳደረው ሕዝብ 
ቀንበር ላይ የወደቀ ነው። 

ይህ እውነታ በአሜሪካ የተለየ መልክ ይይዛል።  
በሀገሪቱ 94 በመቶ የሚሆነው ሕዝብ የሚኖረው 
በከተሞች ነው፤  ስድስት በመቶ ብቻ ነው ገጠር 
ላይ ኑሮውን የሚያደርገው።  እነዚህ ስድስት በመቶ 
አርሶአደሮች ግን በከተማ የሚኖረውን 94 በመቶ 
ሕዝብ አብልተው፣ አጥግበውና ለርዳታ የሚሆን 
የምግብ ምርት ጭምር አምርተው ያድራሉ።  እንዴት 
ተቻላቸው የሚለው ትልቁ ጥያቄ  ነው።  

አንድ ሀገር ረሃብን፣ ድህነትንና ኋላቀርነትን 
ለማሸነፍ ሲነሳ የግድ ግብርናውን ማዘመንና በተሻለ 
ፖሊሲ እንዲመራ ማድረግ ያስፈልጋል።  ጎን ለጎን 
ደግሞ ተፈጥሮን መንከባከብና ለዚያ የሚመጥን ሥራ 
መሥራት ይገባል።  ከተሞች ሲስፋፉ፣ ኢንዱስትሪዎች 
ይሰፋሉና ይህንን የሚመጥን እንቅስቃሴ ማድረግም 
ተገቢ ነው።  

አርሶ አደሩ ከከተማው የተሻለና ከተማውን 
የሚያስተዳደር አካል እንደሆነ እንዲሰማውም 
በተለያየ መልኩ መደገፍ ከምንም በላይ ቅድሚያ 
ሊሰጠው እንደሚገባም ይመከራል።  ዘመኑን 
ተረድቶ በግብርናው ላይ የተሻለ የአመራረት ዘዴን 
እንዲከተልም ማበረታታት ተገቢ ነው ። 

ከዚህ ውስጥ አርሶ አደሩን ለመስኖ ግብርና 
እራሱን እንዲያዘጋጅ፤ ተጠቃሚ እንዲሆን ዘርፉን 
ከማስተዋወቅ ጀምሮ አስፈላጊውን እገዛ ማድረግ 
አንዱ ነው። ይህ አካሄድ በተለይም እንደ ሀገር 
በምግብ እህል እራሳችንን ለመቻል ለጀመርነው ጥረት 
ትልቅ አቅም አንደሚሆን ይታመናል ።  

ባለፉት ሦስትና አራት ዓመታት ለመስኖ ግብርና 
/ለበጋ ስንዴ ልማት/ በተሰጠው ልዩ ትኩረት ፈጣን 
የሚባል ስኬት እንደ ሀገር እየተመዘገበ ስለመሆኑ 
የተለያዩ መረጃዎች ያመለክታሉ። አርሶአደሩ ገና 
የዝናብ ወቅትን ከመጠበቅ እየወጣ በዓመት ሁለት ጊዜ 
የሚያመርትበት ሁኔታ እየተስተዋለ ነው።

 ከዚህ ቀደም ለእርሱ ልዩ የሕይወት ምዕራፉ 
መጀመሪያም መጨረሻውም የመኸር ወቅት ብቻ 
ነበር።  ዛሬ ግን በተፈጠረለት እድል ለማምረት 
መጨረሻ የለውም።  ከአንዴም ሁለቴ እና ከዛም በላይ 
የሚያመርትበት እድል እየተፈጠረለት ነው።  እንደ 
ሀገር ተፈጥሮ የሰጠችንን መልካም እድል እየተጠቀመ 
ግብርና የኢትዮጵያ ትልቅ አቅም የሚሆንበትን 
ተጨባጭ ውጤት እያሳየም ይገኛል።  

ሀገሪቱ ሰማኒያ ሚሊዮን ሔክታር የሚጠጋ 
የሚታረስ መሬት እያላት፤ አሥራ አምስት ሚሊዮን 
ሔክታር ብቻ፤   የዝናብ ወቅትን በመጠቀም እያረሰች 
ይህንን ጥልቅ ሀብት ለማልማት የሄደችበት መንገድ 
ለብዙ ችግር ዳርጓት ቆይቷል።  በምግብ እህል እራሷን 
ሳትችልም ዘመናትን ለማስቆጠር የተገደደችበት ሁኔታ 
የአደባባይ ምስጢር ነው።   

ከዚህ ጋር ተያይዞ ኅዳር 14 ቀን 2016 ዓ.ም 
በወጣው አዲስ ዘመን ጋዜጣ የዜና ዓምድ ላይ የግብርና 
ሚኒስትር ዴኤታ ዶክተር መለስ መኮንን ያሉትን እናንሳ።  
“ኢትዮጵያ ለስንዴ ምርት በጣም አመቺ በመሆኗ 
በዓመት በሦስት ዙር የስንዴ ልማት በማካሄድ ውጤታማ 
ለማድረግ እየሠራች ትገኛለች”።  

“በዘንድሮ ዓመት የስንዴን ምርትና ምርታማነትን 
ለመጨመር በትኩረት እየተሠራ ነው፤ በያዝነው ዓመት 
በበጋ በመስኖ ልማት ብቻ ሦስት ሚሊዮን ሄክታር መሬት 
በስንዴ ሰብል በመሸፈን 147 ሚሊዮን ኩንታል ምርት 
ለመሰብሰብ ታቅዷል።  እስካሁን ድረስም ቀድመው 
መዘራት በሚገባቸው አካባቢዎች ርብርብ በማድረግ 
ከአንድ ሚሊዮን ሄክታር መሬት በላይ በስንዴ ዘር 
መሸፈን ተችሏል።  ምርት እየተሰበሰበ በሚገኙባቸው 
አካባቢዎችም ወዲያው ወደ እርሻ ሥራ እንዲገቡ 

እየተደረገም ነው።  ”
ሀገሪቱ ስንዴን ከውጭ ለማስገባት በዓመት አንድ 

ቢሊዮን ያላነሰ የአሜሪካ ዶላር እንደምታወጣ ያወሱት 
ሚኒስቴር ዴኤታው፤ ባለፉት አራት ዓመታት ስንዴ 
ልማቱ ላይ ትኩረት ተሰጥቶ በመሠራቱ ይህንን ወጪ 
ለማስቀረት ተችሏል። ይህ ደግሞ የኢትዮጵያን የማልማት 
አቅም ከማሳየቱም በላይ ራስን በምግብ እንዴት መቻል 
እንደሚቻል ልምድ መቅሰም ያስቻለ  ነው።  

አሁን ባለው ደረጃ የበጋ መስኖ ስንዴ ላይ ጥሩ አቋም 
ተይዟል።  ባለፉት አራት ዓመታት በስፋት በመሠራቱም 
ስኬታማ የስንዴ ልማት ሥራው እንደ ሀገር እየታየ 
መጥቷል።  ስኬታማ እንዲሆን ያስቻሉት ነገሮች ደግሞ 
በርካታ ናቸው።  አንዱና ዋነኛው ግን ኢትዮጵያ 
በዓለም ላይ ካሉ ሀገሮች በተለየ መልኩ ሁሉም ዓይነት 
የተፈጥሮ ሀብት፣ የተስማማ አየር፣ በቂ የውሃ ሀብት 
ያላት ሀገር መሆኗ ነው። 

አሁን የተጀመረውን የመስኖ ልማት  የበለጠ 
ውጤታማ ለማድረግ ብዙ አማራጮችን ቢኖሩም፤ 
በቅድሚያ ግን ተጀምረው ለመጠናቀቅ ዓመታት 
እየፈጀባቸው የሚገኙ የመስኖ ፕሮጀክቶችን ፈጥኖ 
በማጠናቀቅ ወደ ሥራ ማስገባት ተገቢ ነው።  ከዚህ አንጻር 
መንግሥት በዚህ በጀት ዓመት ለመስኖ ፕሮጀክቶች 8 
ነጥብ 3 ቢሊዮን ብር መድቦ እየተንቀሳቀስ መሆኑ  ይበል 
የሚባል ነው ።   

መረጃዎች እንደሚያመለክቱት፤ በ2016 ዓ.ም 28 
የመስኖ ፕሮጀክቶች ግንባታቸው እየተካሄደ ይገኛል። 
ከነዚህ ውስጥ ደግሞ 13ቱን በከፊል ለማጠናቀቅ ጥረት 
እየተደረገ ነው።  ይህ ደግሞ በከፊል ሲጠናቀቅ ሁለት 
ሺህ 450 ሄክታር መሬት ወደ ልማት መግባት የሚችልበት 
ሁኔታን ይፈጥራል።    

ሀገራችን በተፈጥሮ የበለጸገች ሀገር መሆኗ 
በግብርናው ዘርፍ ስኬታማ ለመሆን ሰፊ እድሎች 
አሏት። እነዚህም እድሎች በአግባቡ ለመጠቀም 
አሁን ላይ የተጀመሩ ጥረቶች ተጠናክረው ከቀጠሉ 
ብዙ ነገሮቻችን ታሪክ መሆናቸው የማይቀር ነው።  
ከጠባቂነት ወጥታ ለሌሎች የምትተርፍ መሆኗዋ 
ለጥያቄ የሚቀርብ አይሆንም ! ።     ሰላም!! 

ሀገሪቱ ሰማኒያ ሚሊዮን 
ሔክታር የሚጠጋ 
የሚታረስ መሬት እያላት፤ 
አሥራ አምስት ሚሊዮን 
ሔክታር ብቻ፤   የዝናብ 
ወቅትን በመጠቀም 
እያረሰች ይህንን ጥልቅ 
ሀብት ለማልማት 
የሄደችበት መንገድ ለብዙ 
ችግር ዳርጓት ቆይቷል።  
በምግብ እህል እራሷን 
ሳትችልም ዘመናትን 
ለማስቆጠር የተገደደችበት 
ሁኔታ የአደባባይ ምስጢር 
ነው

ነፃ ሃሳብ
ፖለቲካ እና ልዩ ልዩ 

ቁምላቸው አበበ በአማራ ባህል፣ ቱሪዝምና ማስታወቂያ ቢሮ፤ በኢትዮጵያ ዜና አገልግሎት፤ በደቡብ መገናኛ ብዙኀን፤ በጋዜጠኝነትና በታሪክ ባለሙያነት ያገለገሉ ሲሆን፤ የደቡብ 

ኤፍ ኤምን ከባልደረቦቻቸው ጋር በመሆንም አቋቁመዋል።  በፌዴራል ውሃ ስራዎች ኮንስትራክሽን ድርጅትና በአለ በጅምላ በኮሙዩኒኬሽን ዳይሬክተርነት አገልግለዋል።      ከአአዩ 

በቋንቋና ታሪክ የመጀመሪያ ዲግሪያቸውን የሰሩ ሲሆን፤ በዚሁ ዩኒቨርሲቲ በጋዜጠኝነትና ኮሙዩኒኬሽን ሁለተኛ ዲግሪያቸውን በማጠናቀቅ ላይ እያሉ ባጋጠማቸው ድንገተኛ ህመም 

ተስተጓጉሏል። ጥልቅ ሀሳብ ያዘሉ ወቅታዊ ጉዳዮች ላይ የሚያተኩሩ ፁሑፎችን በማህበራዊ ሚዲያና በተለያዩ ጋዜጦች በማውጣት ይታወቃሉ።        

በቁምላቸው አበበ ይማም (ሞሼ ዳያን) 
fenote1971@gmail.com

ሙስና ሀገርን የሚበላ ነቀዝ ነው።  የሀገርን አንጡራ 
ሀብት እየቦረቦረ ጥሪቷን ባዶ ለማስቀረት ሌት ተቀን 
የሚማስን ተባይ ነው። ዋልጌ ባለሥልጣናት፣ በፍቅረ 
ነዋይ የታወሩ ደላሎች እና ባለሀብቶች አንድ ላይ 
ሲገጥሙ፤ ከነዚህ የሌብነት ፊታውራሪዎች ጀርባ ብዛት 
ያላቸው ዜጎች መሰለፍ ሲጀምሩ ሙስና የተባለው ነቀዝ 
ሀገርን እንደ ወረርሽኝ ያጠቃታል።  

ሙስና በየትኛው ቦታና በየትኛውም ዘመን ሊኖር 
ይችላል።  ነገር ግን የሀገርን ልማት አጥንቱ ድረስ እስከ 
መጋጥ ከደረሰ ሙስና አንድ አደገኛ ወረርሽኝ ሆኗል ማለት 
ነው።  ሙስና ሀገርን ሊያፈርስ የሚችል የደኅንነት ሥጋት 
መሆኑን ያስመሰከሩ ሀገሮችን በዘመናችን አይተናል። 

የአደንዛዥ ዕጽ፣ የኮንትሮባንድ፣ ሕገ ወጥ የሰዎች 
ዝውውር፣ ሕገ ወጥ የጦር መሣሪያ ንግድ፣ የንግድ 
ማጭበርበር ሙስናን ለዓላማቸው ማስፈጸሚያነት 
ይፈልጉታል።  በዓለማችን የተጀመሩ ጦርነቶች 
እንዳይጠናቀቁ፤ ግጭቶች እንዳይበርዱ፣ ሕዝቦች እርስ 
በርስ እንዲጋጩ፣ ከሚያደርጓቸው ምክንያቶች አንዱ 
ሙሰኞች ከዚህ አይነት ቀውሶች ስለሚያተርፉ ነው። 

ሙስና ዛሬ የሀገራችን የደኅንነት ሥጋት ሆኗል።  
ወደ ብልጽግና የምናደርገውን ጉዞ እጅ ተወርች አስሮ 
ለመያዝ ከጠላቶቻችን እኩል ሙሰኛው እየታገለን ነው።  
የተስተካከለ ቢሮክራሲ፣ የተቀናጀ መዋቅርና ዘመናዊ 
አሠራር ለሙስና ተጋላጭነትን ስለሚቀንሱ፣ እነዚህን 
ለማጥፋት ወይም ለማሰናከል ሙሰኛው ቀን ከሌት 
እየሠራ ነው። 

ሕዝባችን በአገልግሎት አሰጣጥ፣ ከመሬት ጋር 
በተያያዙ አሠራሮች፣ በፋይናንስ ዘርፍ፣ በሽያጭና ግዥ 
ሂደቶች፣ በፍትሕ አደባባዮች፣ በተለያዩ የመንግሥት 
ተቋማት፣ የልማት ድርጅቶች፣ የሕዝብ ተቋማት ወዘተ. 
በሚያጋጥመው ሙስና እየተማረረ ነው።  በተለያዩ 
ጊዜያት ከሕዝብ ጋር በተደረጉ ውይይቶች ከጸጥታ 
ሥጋቶች እኩል ሙስና የብልጽግና ጉዟችን ዋናው 
ዕንቅፋት መሆኑን አንስቷል። 

መንግሥት በየደረጃው የሚገኘውን መዋቅር 
በመፈተሽ፣ አዳዲስ አሠራሮችን በመዘርጋት፣ በቴክኖሎጂ 
የታገዙ ሥራዎችን እያሳለጠ ሥራዎችን ከእጅ ንክኪ ነጻ 
በማድረግ፣ በሙስና ወንጀል የሚሳተፉ አመራሮችንና 
ሌሎች ተዋንያንን ለሕግ በማቅረብ፣ ሙስና ምቹ ሁኔታ 
እንዳይፈጠርለት ጥረት ሲያደርግ ቆይቷል።  ነገር 
ግን ሀገራችን ያጋጠማትን ጦርነትና ኮሮናን የመሳሰሉ 
ወረርሽኞች የመንግሥትን ትኩረት ወስደዋል ብለው 
ያሰቡ ሙሰኞች፣ በየቦታው ተሰግስገውና ኔት ወርክ 
ዘርግተው፣ ኢትዮጵያን ለማጥፋት እየሠሩ መሆናቸውን 
በዝርዝር የቀረበው የጥናት ሪፖርት ያሳያል።  

መንግሥት በጸጥታው ዘርፍ እንዳደረገው ሁሉ 
በሙስና ላይ ጠንካራና የማያዳግም ኦፕሬሽን ማድረግ 
እንዳለበት የጥናቱ ውጤትና የሕዝብ ውይይቱ ግምገማ 
ያመለክታል።  በአንድ በኩል የመንግሥት ሕጎች፣ 
ደንቦች፣ መመሪያዎችና አሠራሮች ለሙስና ያላቸውን 
ተጋላጭነት የማጥፋት ሥራ ይሠራል።  በሌላ በኩል 
ደግሞ የሙስና ተዋንያንን የማጋለጥና በሕግ የመጠየቅ 
ተግባር ይከናወናል። 

መንግሥት በጥናት በደረሰባቸው የመንግሥት 
ሹመኞች፣ የመንግሥት ተቋማት ሠራተኞች፣ አቀባባዮችና 
ጉቦ ሰጪዎች ላይ ምርመራ እያደረገ ይገኛል።  ነገር 
ግን ሙስና በባሕርዩ በረቀቀ መንገድ፣ ቴክኖሎጂዎችን 
በመጠቀም፣ አንዳንድ ጊዜም በሕጋዊነት ሽፋን የሚካሄድ 
በመሆኑ በመንግሥት ጥናት የተደረሰባቸው አካላትን ብቻ 
ለሕግ በማቅረብ የሚፈታ አይደለም።  

ሙስናን ከሥር ከመሠረቱ ለመንቀል እንዲቻል 
ከሕግና ከአሠራር ማሻሻያዎች በተጨማሪ፣ የሙስና 
ተዋንያን ሁሉ ሙስናን እርም እንዲሉ የሚያደርግ ርምጃ 
ያስፈልጋል።  መንግሥት በሙስና ላይ የሚያደርገውን 
ዘመቻ የሚያስተባብር፣ በጥናት ተለይተው ከቀረቡት 
በተጨማሪ ሌሎችንም ተዋንያን የሚለይና ለሕግ 
እንዲቀርቡ የሚያደርግ ብሔራዊ ኮሚቴ አቋቁሟል። 

ይህ የፀረ ሙስና ብሔራዊ ኮሚቴ የተሰጠውን 
ኃላፊነት በብቃት ለመወጣትና ትርጉም ያለው ውጤት 
ለማምጣት እንዲችል የኅብረተሰቡ ሙሉ ትብብር እጅግ 
አስፈላጊ ነው።  ኅብረተሰቡ በሙስና ላይ በሚደረገው 
ዘመቻ ሊሳተፍ እንደሚገባ በተለያዩ መድረኮች ሲያነሣ 
ቆይቷል።  መንግሥትም ይሄንን የሕዝብ ተሳትፎ በእጅጉ 
ይፈልገዋል፤ ምክንያቱም ሙስና በዋናነት የሚጠፋው 
ሕዝብ አምርሮ ሲታገለው ነውና። 

በመሆኑም ኅብረተሰቡ የሙስና ተዋንያንን 
በተመለከተ ያለውን መረጃ፣ ከቂምና ከበቀል ነጻ በሆነ 
መንገድ፣ ከዚህ በታች በተዘረዘሩት አድራሻዎች ለብሔራዊ 
ኮሚቴው በመላክ ሙስናን ለማጥፋት በሚደረገው ትግል 
ንቁ ተሳታፊ እንዲሆን ጥሪ እናቀርባለን።  የሚቀርቡ 

ጥቆማዎች የጠቋሚዎችን ደህንነት ለማረጋገጥ ተገቢውን 
ጥንቃቄ እና ሚስጥራዊነት በጠበቀ መንገድ ተይዘው 
ይመረመራሉ። 

ብሄራዊ ኮሚቴው የሚወስዳቸው ርምጃዎች እና 
የእንቅስቃሴው ውጤት በየጊዜው ለሕዝብ ይፋ ይደረጋል 
ሲሉ የፀረ ሙስና ብሔራዊ ኮሚቴ መቋቋሙን ጠቅላይ 
ሚኒስትር ዐቢይ አሕመድ ማስታወቃቸው አይረሳም። 
ሀገሪቱን እየተፈታተነ ባለው ሙስና ላይ ጠንካራ ርምጃ 
ካልተወሰደ የሕልውና አደጋ ሆኖ መቀጠሉ አይቀሬ 
ነው ሲሉ የኢትዮ-ኢንጂነሪግ ግሩፕ ዋና ሥራ አስፈጻሚ 
አምባሳደር ሱሌይማን ደደፎ አስጠንቅቀዋል። 

አምባሳደሩ በተለይ ለኢትዮጵያ ፕሬስ ድርጅት 
በዚያ ሰሞን እንደገለጹት፣ ባለፉት ሦስት አስርት ዓመታት 
የተዘረጋው የሙስና ሰንሰለት ውስበስብ ከመሆኑም በላይ 
በአመለካከትም ሆነ በተግባር በትውልዱ ዘንድ በአጅጉ 
ሰርጿል።  የቀድሞው የኢትዮጵያ ብረታብረት ኢንጂነሪግ 
ኮርፖሬሽን/ሜቴክ የዛሬው የኢትዮ- ኢንጂነሪግ ግሩፕ 65 
ቢሊዮን ብር የት እንደ ገባ እስካሁን የታወቀ ነገር የለም።

ብሩ በግለሰቦች የተመዘበረ በመሆኑ በወቅቱ የነበሩ 
የተቋሙ አመራሮች ግማሾቹ ታስረዋል። ግማሾቹ ወደ 
ውጭ ሀገር ሸሽተዋል።  ግለሰቦቹ በገንዘቡ በሀገር ውስጥ 
ያፈሩት ሀብት ስለሌላቸው በረቀቀ መንገድ ከሀገር 
እንዳሸሹ ይታመናል።  ገንዘቡን ወደ መንግሥት ካዝና 
የመመለስ እድል እንደሌለም አምባሳደሩ መግለጻቸው 
፤“ሙስና የጋራ ጠላታችን ነው በህብረት እንታገል” በሚል 
መሪ ሃሳብ በዓለም ለ20ኛ በሀገራችን ለ19ኛ ጊዜ መከበሩ 
ለዛሬው መጣጥፌ መነሻ ሆኖኛል።

ሙስና ኢኮኖሚያዊ ዕድገትን በማስተጓጎል ድህነት 
እንዲንሰራፋ ፤ ፖለቲካዊ አለመረጋጋት እንዲፈጠር ፤ 
የሕግ የበላይነት እንዳይረጋገጥ ፤ ሕዝባዊ አገልግሎት 
እንዲዳከም በማድረግ የሀገርን ህልውና አደጋ ላይ 
ይጥላል። ለዚህ ነው ልዩ ትኩረት ተሰጥቶት ሊወገድ 
ይገባል የሚባለው። በፌዴራል ሥነ ምግባርና ፀረ 
ሙስና ኮሚሽን የባለድርሻ አካላት መሪ ሥራ አስፈጻሚ 
አቶ ሐረጎት አብርሃ፣ በኢትዮጵያ አሁን ያለው የሙስና 
ደረጃ ምን እንደሚመስል ሲገልጹ ፤ ሙስና በአንድ 
ሀገር ማኅበረሰባዊ፣ ኢኮኖሚያዊና ፖለቲካዊ ልማት 
የሚያደናቅፉ ተብለው ከተፈረጁ ችግሮች ወይም 
ወንጀሎች አንዱ ነው።  

ይህንን ወንጀልና ማነቆ ለመፍታት በመንግሥት 
ደረጃ የተለያዩ ጥረቶች ሲደረጉ ቆይተዋል።  ኮሚሽኑም 
ከተቋቋመበት ከ1993 ዓ.ም ጀምሮ በፌዴራል መንግሥት 
በተሰጠው ሥልጣንና ኃላፊነት፣ ሙስናን ለመከላከል 
የሚያስችሉ ሥራዎችን ሲሠሩ ቆይተዋል። 

በክልሎችም በተመሳሳይ መዋቅሮች ታሳቢ ያደረገ 
እንቅስቃሴ ሲደረግ ነበር።  ነገር ግን የሙስና ጉዞ ከጊዜ 
ወደ ጊዜ ችግሮች እንዳሉበት፣ መቆጣጠርና መከላከል 
እንዳልተቻለ የሚያሳዩ ጥናቶችም አሉ።  ለምሳሌ በ2013 
ዓ.ም. ያደረግነው ሀገር አቀፍ የሙስና ቅኝት ጥናት ሙስና 
በሦስተኛ ደረጃ ሀገራዊ ችግር መሆኑን አሳይቷል።  ስለዚህ 
ይህ የሚያስረዳው ሙስና አሁንም ሀገራዊ ሥጋትና 
የመልካም አስተዳደር ጠንቅ ነው።  

ማኅበራዊ እሴቶችን በተሟላ መንገድ ተግባራዊ 
ለማድረግና በሀገራችን ለሚደረጉ አጠቃላይ 
ኢኮኖሚያዊና ማኅበራዊ ዕድገት እንቅፋት መሆኑን 
በተጨባጭ መንግሥት አውቆ አቋም እየወሰደበት 
ነው።  ኮሚሽኑም ያንን ታሳቢ በማድረግ እንቅስቃሴዎች  
እያደረግን ነው ያለው።  

በዓለም አቀፍ ደረጃ የሚወጡ ጥናቶች የሚያሳዩትም 
ሙስና አሁንም በኢትዮጵያ አስጊ መሆኑን ነው።  ከዚህ 

አንፃር መንግሥት ሙስና የሚያደርሰውን ጉዳትና 
የደቀነውን አደጋ ለመቅረፍ የተለያዩ አደረጃጀቶች አሉት።  
መንግሥት የወሰዳቸውም ዕርምጃዎች አሉ።  በዚህ 
መሠረት ተጠያቂነትና ግልጽነትን ለማረጋገጥ የሚያግዙ 
አሠራሮች፣ ሕጎችና ፖሊሲዎችን ለማውጣት ከፍተኛ 
ጥረት እየተደረገ ነው።  የሚከናወኑ ሥራዎች ሲታዩም 
ጥሩ ናቸው ብሎ መውሰድ ያስችላል ይሉናል።   

ሙስና ዘርፈ ብዙ ችግር አለው።  ዘርፈ ብዙ ችግር 
አለው ስንል አንደኛ ሕዝብ የሰጠውን ኃላፊነትና እምነት 
ትቶ ለግል ጥቅም የሚሄድ አመራር፣ ሠራተኛ ወይም 
አገልጋይ ይኖራል።  በዚህ መሠረት ከሕዝብ የተሰጠን 
ሥልጣንና ኃላፊነት በአግባቡ አለመወጣትና የሕዝብ 
እምነት የሚሸረሽሩ አሠራሮች ሊኖሩ ይችላሉ።  

ከዚህ አንፃር ማኅበረሰቡ በመንግሥት ላይ እምነት 
እንዲያጣ፣ የመልካም አስተዳደር ችግር እንዲከሰት የራሱ 
የሆነ አስተዋጽኦ አለው።  ሁለተኛው የኢኮኖሚ ጉዳት 
ከውጭ አሊያም ከሕዝብ የሚሰበሰበውን ውስን ሀብት 
ለተለያዩ ሀገራዊ ልማት መዋል የነበረበትን የሕዝብን 
ሀብት የሚነጥቁና እምነት የሚያጎድሉ፣ ያለውን ሀብት 
ለግል ጥቅም የሚያውሉ ሊኖሩ ይችላሉ።  

ይህም አንድ መገለጫ ነው።  ሦስተኛ የሙስና ጉዳት 
ከኢኮኖሚ ጉዳይ የላቀ ነው።  የሙስና ውጤት ንብረትን 
ከመዝረፍ ጋር ብቻ አያይዘን የምናየው አይደለም።  
ዘርፉ ብዙ ፖለቲካዊ ቀውስ ያስከትላል።  የተረጋጋ 
ማኅበረሰብና የፖለቲካ አስተዳደር እንዳይኖር አሉታዊ 
አስተዋጽኦ አለው።  

ሙስናን መታገል ካልቻልን፣ በእንጭጩ 
የሚያስከትለውን ጉዳት ካልገታነውና ካልቀነስነው 
በሀገራችን ላይ የሚፈጥረው ጉዳት ዘርፈ ብዙ ነው።  
ከዚህ አንፃር መንግሥት ባለፉት ሁለት ዓመታት በነበረው 
ጦርነትና ሌሎች ችግሮች ላይ ዞሮ በነበረበት ጊዜ የሙስና 
ድርጊቶችና የመልካም አስተዳደር ችግሮች ተበራክተዋል። 

በመንግሥት አገልግሎት አሳጣጥ ላይ የተፈጠረ 
ተፅዕኖ አለ።  ኅብረተሰቡም በዚህ ጉዳይ ላይ የሚያነሳቸው 
ቅሬታዎች አሉ።  ይህንን ሁኔታ መንግሥት መቆጣጠር 
ካልቻለ ለመንግሥት ብቻ ሳይሆን ሀገር ሆኖ ለመቀጠል 
አደጋ አለው ሲሉ አቶ ሐረጎት አብርሃ ያሳስባሉ።  

ሀገራችን በሙስና ደረጃ የትኛው ተርታ እንደምትገኝ 
የሚያስቀምጡ ስታንዳርዶች አሉ።  እነሱን እንደ አንድ 
ግብዓት ብንወስድ ችግሩን ማየት እንችላለን።  ነገር ግን 
በመሠረታዊነት እኛ ከራሳችን ነባራዊ ሁኔታ ጋር በመነሳት 
ግልጽ የሆኑ ስታንዳርዶችን አዘጋጅተናል።  ሀገር አቀፍ 
የፀረ ሙስና ጉዳይ በሀገር ውስጥ ከሚነሱ ብሔራዊ ችግር 
ውስጥ በሦስተኛ ደረጃነት ተቀምጧል።  

ከኑሮ ውድነትና ከሥራ አጥነት ቀጥሎ፣ ሙስና 
ብሔራዊ ሥጋት እንደሆነና ሥር የሰደደ ችግር መሆኑን 
የሚያሳይ ነው።  የችግሩ መገለጫ ግን ይህ ብቻ አይደለም።  
ይህንን ለመመለስም በጥናት ማስደገፍ አለብን።  ከዚያ 
ውጪ በኅብረተሰቡ ውስጥ የሚነሱ የመልካም አስተዳደር 
ችግሮች ይኖራሉ።  ከእነዚህ ችግሮች ጀርባ ደግሞ አንዱ 
የሙስና ችግር ሊኖር ይችላል ብለን እናስባለን። 

ጠቅላይ ሚኒስትሩም እዚህ ድምዳሜ ላይ ሲደርሱም 
በተለያዩ ጥናቶች ላይ ተመሥርተው ነው።  እኛም የዚህ 
ዕሳቤ አካል ነን ብለን እናስባለን።  በኮሚሽናችን ሙስናን 
መከላከል ሥራችን ነው።  ስለዚህ በዚህ የሚከሰቱ 
ችግሮች ካሉ ትኩረት ሰጥተን እንሠራበታለን።  ችግሩ 
ሰፊ በመሆኑ በብሔራዊ ደረጃ ኮሚቴ ተቋቁሞ ችግሩን 
መቅረፍ አለብን ተብሎ የተሄደበት ዕርምጃ አለ።  ይህም 
በጥናትም የተደገፈ ነው ብዬ አምናለሁ።         

ሻሎም ! አሜን።

“ሙስና ሀገርን እየበላ ያለ ነቀዝ...!”

ሕዝባችን በአገልግሎት 
አሰጣጥ፣ ከመሬት ጋር 
በተያያዙ አሠራሮች፣ 
በፋይናንስ ዘርፍ፣ 
በሽያጭና ግዥ ሂደቶች፣ 
በፍትሕ አደባባዮች፣ 
በተለያዩ የመንግሥት 
ተቋማት፣ የልማት 
ድርጅቶች፣ የሕዝብ 
ተቋማት ወዘተ. 
በሚያጋጥመው ሙስና 
እየተማረረ ነው



ፖለቲካና ወቅታዊ

ወቅታዊ
አዲስ ዘመን   ሐሙስ ታኅሣሥ 4 ቀን 2016 ዓ.ም ገጽ 7

ወደ ገጽ 8 ዞሯል

 የኢፌዴሪ  ጦር ኃይሎች ጠቅላይ ኢታማዦር ሹም  
ፊልድ ማርሻል  ብርሃኑ ጁላ ሰሞኑን  አጠቃላይ  በሆነው 
የሀገር ሰላም እና ደህንነት  ዙሪያ  ለጋዜጠኞች የሰጡትን 
መግለጫ የመጀመሪያ  ክፍል በዛሬው እትማችን  ይዘን  ቀርበ
ናል።                                                                                                                                                          

ጥያቄ፡- በሕዝብ ተወካዮች ምክርቤት 
በሽብርተኝነት የተፈረጀው ሸኔ የተለያዩ አካላት 
የተለያየ ስያሜ ይሰጡታል፤ ይሄ በሠራዊቱ መካከል 
እንዴት ይታያል ?

ፊልድ ማርሻል ብርሃኑ ጁላ ፡- እኛ ለስያሜ ብዙ 
ትኩረትና ዋጋ አንሰጥም። በስያሜው ላይ ከመጨቃጨቅ 
ይልቅ ተግባር ላይ ምን አይነት ኃይል ነው፣ ምን አይነት ሥራ 
እየሠራ ነው፣ ምን እያደረገ ነው፣ የሚለው ላይ ነው ትኩረት 
የምንሰጠው። ቡድኑን  ግማሹ ኦላ ይላል፣ ግማሹ ኦነግ 
ሸኔ ይላል፣ ግማሹ ሸኔ ይላል፤ ይሄ ምንም ዓይነት ጥቅም 
የለውም። የፈለገ ይሁን ስሙ እያንዳንዱ ሰው መጠርያውን 
ሲያወጣ የራሱ የስም መነሻ አለው። 

ኦላም የራሱ መነሻ አለው፣ ኦነግ ሸኔም የራሱ መነሻ 
አለው። ሁላቸውም መነሻ አላቸው። ቡድኑ  አሁን ላይ 
ትልቁ የሀገሪቱ የጸጥታ ችግር ፈጣሪ ነው ፤ ስሙ እንደዚህ 
ነው፤ ስሙ እንደዚህ ነው በሚለው ላይ ጊዜ ማጥፋት 
የለብንም። በፈለገው ይጠራ የሚል  ሃሳብ ነው ያለኝ። 

ድርድሩን በተመለከተ ድርድር የኢትዮጵያ ሕዝብም 
መንግሥትም ይፈልጋል።  በነሱ በኩል ይፈልጉታል 
አይፈልጉትም በደንብ ሊታይ ይችላል። የመጀመሪያው 
ድርድድር ሕዝቡ፤ የፖለቲካ  ኤሊቱ እና መንግሥት 
ስለፈለገው  ነው የተደረገው። ሕዝቡ፣ የፖለቲካ ኤሊቱ፤ 
መንግሥት የሚፈልግ ከሆነ ለምን አንነጋገርም በሚል  
ታስቦበት የተሠራ ነው።

በተለይ ከቲፒ ኤልኤፍ ድርድር ጋር በተያያዘ 
ያኛውንም በሰላማዊ መንገድ ከፈታን ይሄንንም ከተቻለ 
ለምን አንፈታውም የሚል ሙሉ ፍቃደኝነት ነው የነበረው። 
በዚያ ምክንያት የመጀመሪያ ንግግር እንዲደረግ ተደርጓል። 
የመጀመሪያው ንግግር ጥሩ ርቀት ሄዶ ነበር፣ 

ጥሩ ርቀት በመሄዱም   ብዙ መካሰስ ቀርቶ ፤ 
ለሚቀጥለው ምቹ ሁኔታን ለመፍጠር ቀጣይ ሁለተኛ ዙር 
እናመቻች በሚል ነው ተደራዳሪዎቹ የተለያዩት።  ሁለተኛ 
ድርድር ላይ መጀመሪያ የሆነ አግባቢ ቡድን፤  ከሁለቱም 
ወገኖች በመጀመሪያው ዙር የተሳተፉ እና  ሌሎችም 
ተጨምረው  ነው የሄዱት። 

   ድርድሩ ከሳምንት በላይ ነው የፈጀው። አዝማሚያው 
ጥሩ ነበር። በመጨረሻ ላይ የማያግባቡ ነጥቦች መጡ፣ 
የማያግባቡ ነጥቦች ሲመጡ እንደገና የማያግባቡ ነጥቦችን 
ለመፍታት ትንሽ የተሻለ አቅም  ያለው ሰው ይምጣ ተባለና 
ከነሱም የተሻለ የተባለው ሰው መጣ። ከኢትዮጵያም 
መንግሥትን የሚወክሉ ሰዎች ሄዱ፣ ሂደቱ ጥሩ ሄዶ ነበር።

   መጨረሻ ለሕዝብ ይፋ የሚሆንበት ደረጃ ላይ 
(ወደ ሰነድ) ከደረሰ በኋላ ያልተጠበቁ ጥያቄዎች ተነሱ። 
ያልተጠበቁ ጥያቄዎች ማለት/ ለመደራደር  የሀገሪቱን 
ሕገመንግሥት የግድ መቀበል ይጠይቃል፣ የሀገሪቱን ሕገ 
መንግሥት ሳትቀበል ድርድር የሚባል ነገር የለም። እሱን 
ተቀብለህ በእሱ ጥላ ስር ግን መነጋገር መደራደር መወያየት 
ይቻላል የሚል መግባባት ላይ ተደርሶ ነበር ።

   ሆኖም በመጨረሻም መጀመሪያ የተግባቡበት ነጥብ 
የሚያፈርሱ ጥያቄዎች መጡ። ትግል እናደርጋለን እየተባለ 
ያለው ለኦሮሞ ሕዝብ መብት ነው፣ የኦሮሞ ሕዝብ መብት 
ከዚህ በፊት ልክ ነው ተገፍቶ ነበር፣ የኦሮሞ ሕዝብ የመሬት 
ጥያቄ ነበረው፣ የመሬት ጥያቄ የኢኮኖሚ ጥያቄ ነው፣ ይሄንን 
ጥያቄ ደርግ መልሶታል፣ ሁለተኛ ብሔራዊ ጥያቄ ነበረው 
ኢሕአዴግ ሲመጣ መልሶታል። ማንነት አለኝ የሚለውን 
ማህበረሰብ የራሱ ክላላዊ መንግሥት እንዲያቋቁም 
ተደርጓል። ራሱን በራሱ እንዲያስተዳድር ተደርጓል፣ ራሱን 
በራሱ እንዲመራ ተደርጓል።

   በኢሕአዴግ ጊዜ የነበረው የመቆጣጠር ችግር 
ነው። የመቆጣጠር ማለት ጣልቃ የመግባት፣ የክልሎችን 
አመራሮች በራሱ በማዕከላዊ መንግሥት መቀየር  ማለት 
ነው፣ በዚህ ውጣ በዚህ ግባ የማለት አይነት ችግሮች ነበሩ። 
የኦሮሞ ሕዝብም ሆነ  ሌላውም የኢትዮጵያ ሕዝብ ወደ 
ለውጥ ጥያቄና ትግል እንዲያመራ ያደረገው እሱ ነው። 

“ተደራጅቶና ሠራዊት ፈጥሮ ከመንግሥት ሠራዊት ጎን ለጎን  
ትከሻ እያሳየ የሚሄድ ኃይል መኖር የለበትም”

- ፊልድ ማርሻል ብርሃኑ ጁላ

    የጦር ኃይሎች ጠቅላይ ኢታማዦር ሹም

እሱ ደግሞ ከለውጥ በኋላ እውነት ለመናገር መቶ በመቶ 
ተመልሶ ያደረ ጉዳይ ነው፣ በዚህ ውጣ በዚህ ግባ የሚል 
ተቆጣጣሪ የለም፣ ክልሎች ራሳቸውን ችለው የራሳቸውን 
የውስጥ ጉዳይ ራሳቸው እየጨረሱ ነው፣ እያስተዳደሩ 
ነው፣ እየመሩ ነው። ማዕከል ላይ ሆኖ ፌዴራል ስቴቶቹን 
የሚቆጣጠር ኃይል የለም። 

ኦሮሚያ ክልል ጨፌ አለው፣ ካቢኔ አለው፣ ፕሬዚዳንት 
አለው፣ መዋቅር አለው፣ በጀት አለው፣ ገቢ ይሰበስባል፣ 
ከፌዴራል የሚደጎም ከጋራ የሚሰበሰብ ገቢ ይካፈላል፣ 
ማንኛውንም እቅድ ራሱ እያወጣ ይሠራል፣ በዚህ ግባ በዚህ 
ውጣ የሚለው የለም። የክልሎች ፕላን እንደየክልሎቹ 
ፍላጎት ነው እንጂ የተማከለ አይደለም። 

አንዱ ኢኮኖሚውን በዚህ መልኩ ብሰራው ጥሩ ነው 
አድጋለሁ ይላል፣ አንዱ በዚህ መንገድ ብሰራው ቶሎ 
አድጋለሁ ይላል ፣ ስለዚህ ነፃነት አለ ማለት ነው፣ የክልል 
መንግሥታት ነፃነት አለ። አንዱ በለውጡ የታረመው 
ኢሕአዴግ የሚያደርገው የነበረ የክልሎች ጣልቃ ገብነት 
እንዲቆምና ለውጡ እንዲመጣ ያደረገው ይህ ጥያቄ ስለነበር 
ይሄ እንዲቆም ተደርጓል። 

ክልሎቹ በራሳቸው ቋንቋ ይጠቀማሉ። ራሳቸውን  
በራሳቸው ያስተዳድራሉ። የራስን ዕድል በራስ የመወሰን 
መብት ማለት ይሄ ነው። ይሄ ተረጋግጧል። እዚህ ላይ ጥያቄ 
የለም። በሸኔ በኩል እዚህ ላይ ‹‹ይሄ ጎደለ›› የሚለው ነገር 
የለውም። ስለዚህ የብሔራዊ ማንነት ጥያቄ አልተገሰሰም።   
ከልሎች፣ ብሔሮች ሙሉ መብት አላቸው። እራሳቸውን 
በራሳቸው የማስተዳደር ማለት ነው። እንግዲህ ይሄ ተመልሶ 
ያደረ ነው። ኢህአዴግ በከፊል መለሰው፣ በአወቃቀር፣ 
በአደረጃጀት በሕገመንግሥት መለሰው፣ ግን  ጣልቃ  እየገባ  
ክልሎቹን ጠቅላይ ግዛት አደረጋቸው። እና እሱ ነው  አመጽ  
የፈጠረው።

  ከለውጡ በኋላ ደግሞ ይሄ  የጠቅላይነት  አስተሳሰብ  
ቀርቷል።  ራስን በራስ የማስተዳደር  መብት  ሙሉ ለሙሉ  
ሊባል በሚባል  ደረጃ ተግባራዊ  እየሆነ ነው። ስለዚህ  
የመሬትን  ጥያቄ  ደርግ  መልሶታል።  የብሔር ጥያቄን  
ኢህአዴግ በከፊል መልሶታል። የለውጥ  መንግሥት  ደግሞ 
ኢሕአዴግ  ያጎደለውን ሞልቶ መልሶታል።

   ስለዚህ  ምንድነው  ጥያቄው ነው። በድርድሩ ላይም 
እዚህ ላይ የተነሳ ነገር አልነበረም። ስለዚህ  ወደ  ትጥቅ   
ትግል  የሚወስድ  ጭቆና አለ ተብሎ  አይወሰድም።   
የኢትዮጵያ   ሕዝብ  በሙሉ  የታገለለት  የመሬት  ጥያቄ 
ተመልሷል። የብሔሮች  ብሔረሰቦች  መብቶች  ጥያቄን   
ኢሕአዴግ  በከፊል መልሶታል። የጎደለውን  የለውጡ  
መንግሥት  ሞልቶታል።

ስለዚህ ወደ ትጥቅ  ትጥቅ ትግል የሚያስገባ  መሠረታዊ  
የማይታረቅ ቅራኔ የለም። ከዛ  በመለስ  ግን  ይሄ ጎደለ፣ ይሄ 
ጎደለ  የሚል ጥያቄ ሊቀርብ ይችላል። ከዛ በመለስ  ‹‹ይሄ  
ጎደለ››   የሚባለው  ጥያቄ  በትጥቅ ትግል ሳይሆን በንግግር 
ሊፈታ  የሚችል  ነው። ስለዚህ ድርድሩ   ላይ እንደዚህ  
አይነት የብሔር ጭቆና የሚገልጥ በኢኮኖሚ፣ በማንነት፣  
ራስን በራስ  ማስተዳደር የሚገለጽ ጥያቄ አላየንም።

ከዛ በመለስ የቀረቡ  ጥያቁዎች አሉ።  የቋንቋ ጥያቄ 
ቀርቧል። የቋንቋን ጥያቄ ይቅርና መንግሥት ሁሉም  
የኢትዮጵያ ሕዝብ ፣ የኢትዮጵያ  ፓርቲዎች ኦሮምኛ የሥራ 
ቋንቋ መሆን አለበት በሚል  መግባባት አለ። ይቅርና 
ለኦሮሞ ሕዝብ እንታገላለን የሚሉ  የኦሮሞ  ሕዝብ  መብት  
ሳይሆን በሌላ  መንገድ የሚታገሉት ራሳቸው  የሚቀበሉት 
ነው። መሠረታዊ  መብት  ስለሆነ የሚቀበሉት ነው። ሌሎች 
ፓርቲዎችም ይቀበሉታል። 

ይሄ  በጣም  የሚያጣላ፣ ጠመንጃ የሚያስነሳ፣ ወደ 
ጫካ የሚያስገባ  ነገር አይደለም። መንግሥት ደግሞ 
ጀምሮታል። ኦሮምኛ  ብቻ ሳይሆን  ሌሎችም ሰፋ ሰፋ ያለ 
ሕዝብ   ያላቸው  ቋንቋዎች  መነገር   አለባቸው  ተብሎ  
በፓርቲ  ደረጃ የተጀመረ መሰለኝ።

ይህን ማድረግ የምትችለው  ሕገመንግሥቱን  አሻሽለህ 
ነው። ሕገመንግሥት ሳታሻሽል  ሕግ ጥሰህ  ኦሮምኛ ቋንቋን 
አመጣለሁ ማለት ትክክል አይደለም። ሕጋዊም  አይደለም። 
ጉልበተኝነት  ነው። ይሄ  ግን  በሂደት በጋራ  ትግል 
የሚመለስ ነው  የነበረው። በሰላማዊ  መንገድ ቢታገሉ 
ሊያስመልሱት  የሚችሉት  ጥያቄ   ነው።

እኔ እንዲያውም ትርጉም ያለው ጥያቄ ያቀረቡት ይሄን 
ነው ያየሁት። እሱም ቢሆን በጣም ቀላል ጥያቄ መሆኑን 
ነው የማውቀው ፤ እኔ ኢትዮጵያ ውስጥ ነው የምኖረው፤ 
የኢትዮጵያን ፖለቲካ እከታተላለሁ፣ የኢትዮጵያን ደህንነት 
እከታተላለሁ። ስለዚህ ይሄ ጥያቄ ትክክለኛ ጥያቄ ነው፤ 
ተገቢ ጥያቄ ነው፤ ግን ደግሞ በፌዴራላዊ ዴሞክራሲያዊ 
ሪፐብሊክ መንግሥት ውስጥ ሊመለስ የሚችል ጥያቄ ነው። 
ሁሉም ብሄር ብሄረሰቦች የተቀበሉት ፓርቲ ነው፤ ምንድነው 
እያጋጨ ያለው? ቋንቋ በግድ ማስመለስ ነው እያጋጨ 
ያለው? ቋንቋ ወደ ትጥቅ ትግል የሚወስድ አይደለም።

  ትጥቅ ትግል የምትገባው፤ በጣም ወሳኝ የሆነ የኢኮኖሚ 
ጭቆና ሲኖር፣ የማንነት ጭቆና ሲኖር፣ እና ያንን በሰላማዊ 
መንገድ ማሳካት ሳትችል ስትቀር ነው።   እኛ የምናውቀው፤ 
ድሮ ወደ ትጥቅ ትግል የገቡ ኃይሎች እንደዚያ ነው የገቡት። 
አሁን መነጋገር በሚቻልበት ዘመን፣ የኢኮኖሚ ጥያቄም፣ 
የማንነት ጥያቄም ተመልሶ ባለበት ሁኔታ ወደ ትጥቅ ትግል 
የሚወስድ ነገር አለ ብዬ አላምንም። 

  ጥያቄ ካለ ደግሞ የመድብለ ፓርቲ ሥርዓት ሀገር 
ነው፤ በፓርቲ ተደራጅቶ፣ ሕዝቡን አሳምኖ፣ ተመርጦ፣ 
ሥልጣን ይዞ የጎደለ ጥያቄ ማሟላት ይቻላል በዚህ በኩል። 
ሥልጣን ላይ ያለው ኃይል ጎደለ የሚሉትን ነገር እንዲያሟላ 
መታገል፣ ግፊት ማድረግ ሕዝቡ በእዚያ ዙሪያ ከእነርሱ ጋር  
እንዲሰለፍ ማድረግ እና መንግሥት   እነዚያን ጥያቄዎች 
እንዲመልስ ማድረግ ነው። ከዚያ ውጭ በመለስተኛ 
ጥያቄዎች ጫካ አትገባም።

   አሁን ብዙ ጊዜ የሚባል ነገር አለ፤ ኦሮሚያ በሀብቷ 
መጠቀም አለባት የሚል ነገር አለ። ታዲያ ማነው እየተጠቀመ 
ያለው? እየተጠቀመ ያለው የኦሮሞ ሕዝብ ነው። እንደ 
ድሮው መሬቱ አልተነጠቀም፤ ጭሰኛ አልተደረገም። እራሱን 
በራሱ መወሰን አለበት፣ ዕድሉን እኮ በራሱ እየወሰነ ነው! 
ራስ በራስ ማስተዳደር ማለት መገንጠል ማለት ነው? ራስን 
በራስ መወሰን ማለት እኮ ራስን መምራት፣ የፈለከውን 
ማቀድ፣ ተግባራዊ ማድረግ፣ ባህልህን ቋንቋህን ማሳደግ፣ 
ማህበረሰብህን ኢኮኖሚህን መገንባት ነው። ይሄ ደግሞ 
እየተደረገ ነው። 

   ምንድነው ወደ ጫካ ያስገባን የሚለው ራሱ ጥያቄ 
አለው። ጥያቄ እንዳለ ያረጋገጥነው አሁን በተደረገው 
ንግግር በዚህ ደረጃ የቀረበ ነገር የለም። የቀረበ ነገር ሥልጣን 
አካፍሉኝ ነው፤     ጠመንጃ ያለው፣ ጫካ የሚገባው  
ሥልጣን ለማግኘት ከሆነ   ለሀገሪቷ ሰላም አይሰጥም። 
እንዲህ ጫካ እየገባህ፣ ችግር እየፈጠርክ፣ ሕዝቡን ያልተገባ 
ዋጋ እያስከፈልክ ፣ እንነጋገር እያልክ፣ እሺ ና እንነጋገር 
ስትባል  ደግሞ ሥልጣን አካፍሉኝ እያልክ ከሄድክ ይሄ 
ሥርዓት አይደለም። ሀገር የተረጋጋ አያደርግም፤ ሀገር 
ይጎዳል፣ የውስጥ የእርስበርስ መተማመን ያጠፋል፣ ትክክል 
አይደለም።

ለምሳሌ፤ አማራ ክልል ታጥቆ ያለ ኃይል አለ፤ እንደራደር 
ይላል፤ እንደራደር እሺ ሲባል ፤ ሥልጣን አካፍለኝ   ካለ፣ 
ቤንሻንጉል ያለው የጉሙዝ ነፃ አውጭ እንደራደር ብሎ እሺ 
ሲባል  ፤  ሥልጣን አካፍለኝ ካለ፣ የጋምቤላም እንዲሁ ካደረገ  
ለስንት የታጠቁ ኃይሎች ሥልጣን በመከፋፈል ይኖራል ፤ 
ይሄ ኢትዮጵያን በጣም የሚጎዳ ወደ ኋላ የሚያስቀር ነገር 
ነው፤ እንደዚህ አይነት ጥያቄ ነው የቀረበው። 

ንግግሩ ብዙ ቀናት ፈጅቷል። ብዙ ቀናት የፈጀውም   
ከፍተኛ የሆነ  ያለመረዳት   “የሚስ አንደርስታንዲንግ” ችግር 
ስለነበረ ነው ። በሕገ መንግሥቱ ፤አሁን ባለው የሥርዓት 
አወቃቀር  ፣ በሀገር ውስጥ ሕጎች    ፣ በዓለም አቀፍ/ 
ኢንተርናሽናል ሕግ  እና በግጭት አፈታት መርሆች  ዙሪያ  
የአረዳድ ክፍተት ነበር ። 

  አብዛኛው ጊዜ ይሄንን በመማማር ላይ ነው ያለፈው። 
ወደ ዋናው  ነጥብ/ ፖይንት/  ሲመጣ ግን በሕገ መንግሥት 
ጥላ ሥር ሆኖ የኢትዮጵያን ሉዓላዊ አንድነት መቀበል ላይ፣ 
የኢትዮጵያን ሀገረ መንግሥት በምርጫ የመጣ ሕጋዊነት / 
ሌጅትመሲ ያለው መንግሥት መሆኑ ላይ  መግባባት ላይ 
ተደርሷል። ከዛ በኋላ የመጣው  እነዚህን መግባባቶች 
የሚሸረሽር  ነገር ነው የመጣው። 

እነዚህን መግባባቶች ከመሸርሸር አንፃር አንዱ ሥልጣን  
አካፍለኝ የሚል ነው። መንግሥት ሥልጣን ሊያካፍል 
ቢልም ማካፈል አይችልም።   ሥልጣንን የማካፈል መብት 
የለውም ። ማድረግ የሚችለው  ማሳተፍ ነው። ማሳተፍ 
ይችላል ማካፈል ግን አይችልም። ለምን መጀመሪያውኑ 
ወደ ምርጫ ሄደ? በጉልበት ራሱ የያዘው ሥልጣን ቢሆን 
ብትጠይቅ ያስኬዳል። በምርጫ ወደ ሥልጣን የመጣ 
መንግሥት ሥልጣን ማካፈል አይችልም። ሌሎችን ግን 
ማሳተፍ ይችላል፣ ሸኔንም ማሳተፍ ይችላል። 

ከተፈጠረው  መሠረታዊ ልዩነት አንዱ ይሄ ነው ። 
ሥልጣን አካፍለኝ ፤ ሥልጣን አካፍለኝ ሲባል ደግሞ ራስህ 
ፕሮፖዛል አስቀምጠህ ማለት ነው። ፕሮፖዛል አስቀምጠህ 
እዚህ ፕሮፖዛል ላይ ሥልጣን ስጡኝ የሚል ነገር ትክክል 
አይደለም። ሕገ መንግሥታዊ አይደለም። የኢትዮጵያ 
መንግሥትም አይችልም። ይሄ ሕገ መንግሥት ማፍረስ 
ነው ሲባል ቆይቷል። በደንብ እነሱም እስኪረዳቸው ድረስ 
እንዲቆይ ተደርጓል።

   ሁለተኛው ወደ ሕገ መንግሥታዊ ሥርዓቱ ለመመለስ 

በሠላም ለመታገል ፓርቲ አቋቁሞ ለመታገል ወደ ሕዝብ 
ምርጫ ለመቅረብ የገጠር ትጥቅ ትግል ትቶ በሠላማዊ 
መንገድ ወደ ሕዝብ መመለስ ነው። ይሄ ልትደራደር ከሆነ 
ተግባራዊ ማድረግ  አለብህ። ይሄን ተቀብለህ ነው ከዛ በኋላ 
ጥያቄ የምታነሳው። ይሄን ካልተቀበልክ ሊሆን አይችልም። 

በእንግሊዝኛ “ዲስ አርም ” ይባላል ትጥቅ መፍታት።  
ትጥቅ መፍታት   ፤ ታጣቂዎችን በተለያዩ አማራጮች ወደ 
ማህበረሰቡ መቀላቀል   “ዲሞብላይዝድ” ማድግ  አለብህ። 
“ኢንተግሬት ” መሆን አለብህ። ይሄ ዓለም የሚሠራበት 
ነው። የዓለም ልምድ/ ኤክስፒሪያንስ ነው። ማንኛውም 
ግጭት የተፈታው በዚህ መንገድ  ነው። ይሄንን ለመቀበል 
የመቸገር ነገር ተከስቷል። 

እና ትጥቅ ሳይፈታ እንዴት ትደራደራለህ?  ትጥቅ 
ሳትፈታ እንዴት “ዲሞቢላይዝ ” ትሆናለህ? ትጥቅ ሳትፈታ 
እንዴት ወደ ኅብረተሰቡ ትቀላቀላለህ? መንግሥት እዚህ ላይ 
በግልጽ አስቀምጧል። ዲዲአር ፕሮግራም ውስጥ መግባት 
አለብህ። ከዛ ትጥቅ መውረድ አለበት። ምክንያቱም በአንድ 
ሀገር ሁለት የታጠቀ ኃይለሥላሤ። ስለማይኖር። በቃ ትጥቅ 
የመያዝ ሥልጣን ያለው መንግሥት ብቻ ነው። እና ሌላው 
የመያዝ መብት የለውም ። 

እንደ ግል ዜጋ ጠብመንጃ ሊታጠቅ ይችላል። 
ተደራጅቶ ግን ሠራዊት ፈጥሮ ከመንግሥት ሠራዊት ጎን 
ለጎን  ትከሻ እያሳየ የሚሄድ ኃይል መኖር የለበትም። ይሄ 
መቀበል ነበረባቸው። ይህ አይነት ነገር   በዓለም የለም ፤ በቃ 
እንደዚህ አይነት ግጭት ይፈታ ሲባል ስምምነት ከተደረሰ 
ወደ ዲዲአር ነው የሚገባው። ሌላው ዲሞቢላይዜሽን ነው። 
ዲሞቢላይዜሽን ደግሞ ትጥቅ የፈታው ኃይል ዲሞቢላይዝ 
መደረግ አለበት። ወደ ሕዝቡ መቀላቀል አለበት።

ወደ ሕዝቡ ከተቀላቀለ በኋላ ደግሞ ከሕዝቡ ጋር 
መዋሃድ አለበት ከሕዝቡ ጋር ሲዋሃድ ጫካ የቆየ ኃይል 
እንደመሆኑ መጠን ከፍተኛ መፈናቀል እና ከህብረተሰቡ 
አስተሳሰብ የመነቀል እና ኢኮኖሚካሊ የመጎዳት ችግር 
ይኖራል። ይሄን መንግሥት ይሸከመዋል። እንደየሙያው 
እንደየ ችሎታው መንግሥት ኢንተግሬት የማድረግ ነገር 
ይሠራል ማለት ነው። ይሄን ካልተቀበልክ ድርድር ብሎ ነገር 
የለም። ይሄንን ያለ መቀበል ችግር አለ።  በዚህ ምክንያት 
ጥሩ ሄዶ ሄዶ  በመጨረሻው  / ፋይናል ፖይንቱ በነዚህ  
ሁለት ምክንያቶች  ቆመ። 

ሶስተኛ እድል ይኖራል ወይ  ለሚለው የሚኖር 
ይመስለኛል።   ትንሽ  ትምህርት መማማርም ፤ ትግልም 
ስለ ተደረገ የሚኖር ይመስለኛል። እነዚህ ሁለቱ ፖይንቶች 
ደግሞ በተሳሳተ መንገድ እንዲወስዱ በማድረግ ሌሎች 
ኃይሎች እጅ አላቸው። አሁን እነሱ በሚጠሩት ስማቸው 
ልጥራቸውና ኦላ ጋ ጫካ ላይ የተሰበሰበው ኃይል 
የሚቆስለው የሚሞተው ሌላውንም የሚገለው አካባቢውን 
ከልማት ውጪ የሚያደርገው ትምህርት እንዳይኖር 
የሚያደርገው መሠረተ ልማት እንዳይሠራ የሚያደርገው 
ይሄ ኃይል ነው።

   ሀገሩንም እየጎዳ ያለ እራሱም እየተጎዳ ያለ ይሄ 
ኃይል ነው። ይሄ ኃይል ነው ወሳኝ መሆን የነበረበት። 
ግን ይሄ ኃይል አይደለም እየወሰነ ያለው፣ እዚ ኃይል ላይ 
ታዝሎ የሚሄዱ ኃይሎች አሉ። በዚህ ኃይል ታዝሎ በዚህ 
ኃይል ተሸካሚነት የሚሄዱ ኃይሎች አሉ። ሀገር ውስጥም 
ከሀገር ውጪም ባዕዳንም ዜጎችም እነዚህ ኃይሎች  ነገሮችን 
በሰከነ መንገድ አይቶ ይሄንን ስምምነት እንዳይቀበል 
አድርገውታል። ፍርፋሪ ይወረውሩለት ይሆናል፣ እንደሱ 
ግን አይሞቱለትም ሊሞቱለት አይችሉም ሌላ መስማት 
አልነበረባቸውም። በቃ ችግር ውስጥ ያሉት እነሱ ናቸው 
እራሳቸው መወሰን ነበረባቸው። 

ሌላው ኃይል ጣልቃ ስለገባ በዓለም ኤክስፒሪያንስ 
ታይቶ የማይታወቅ ቅድመ ሁኔታ በማቅረብ መንግሽትን 
አስቸግረዋል። ይሄ ነው ያለው ሶስተኛ ዕድል ይኖራል 
ወይ ለሚለው ሊኖር ይችላል፤ ምናልባት ሰከን ብለው 
አስበው “ፋይናል ፔፐር” እኮ ተዘጋጅቷል “ኢቭን ” እነዚህ 
አደራዳሪዎችም የሚያምኑበት ፤ወደዛ ደረጃ እሱን ወደ 
መቀበል ደረጃ ከተደረሰ  ሶስተኛ ውይይትም ሊኖር ይችላል፣ 
ምናልባት ሶስተኛ ውይይት እንደ ሁለተኛ ውይይት ሰፊ 
ላይሆን ይችላል። 

እስከ አሁን የተደከመበት ውይይትና ሰነድ አለ፣ እሱን 
መቀበል ላይ ከተደረሰ ሶስተኛ ውይይት ሊኖር ይችላል፣ 
ሶስተኛ ውይይት የመጨረሻ ይሆናል ብዬ እገምታለሁ። 
የመጨረሻ ይሆናል ወደ ሰላም ለመምጣት ወይም እስከ 
መጨረሻው ሁለተኛም ላለመነጋገር የመጨረሻ ሊሆን 
ይችላል።

  ጥያቄ፡- በአማራ ክልል ያለ የጽንፈኛ ኃይል 

የአማራ ሕዝብን ጥያቄ በትጥቅ እመልሳለሁ በማለት 
በተናጠል በነበሩ የመከላከያ ሠራዊቱ የሻለቃ ኃይሎች 
ላይ ጥቃት መፈጸሙ ይታወቃል። በክልሉ ያለውን 
ሁኔታ ደግሞ ሰላም ለማስፈን ሲባል በመንግሥት 
ደረጃ በሕዝብ ተወካዮች ምክር ቤት የአስቸኳይ ጊዜ 
አዋጅ ታውጆ መዋቅሩን ወደ ቦታው የመመለስ፣ 
ሰላምንም የማስፈን ሥራ እየተሠራ ነው። ይሄ በምን 
ደረጃ ላይ ይገኛል?

ፊልድ ማርሻል ብርሃኑ፡- ከትጥቅ ትግል አንጻር 
የአማራ ክልልም ኦሮሚያ ክልል ላይ ያነሳሁትን ነገር ነው 
የማመጣው። የአማራ ክልል ሰዎችም ወደ ትጥቅ ትግል 
የሚያስገባ ጥያቄ ምንድን ነው?። አማራ ራሱን በራሱ 
አያስተዳድርም?። ራሱን በራሱ ያስተዳድራል። ፌዴራል 
መንግሥት ጣልቃ ይገባል ? አይገባም። ከማህበረሰቡ 
የተገኙ የራሱ መሪዎች አሉት፤ ራሱን በራሱ የሚያስተዳድር 
ክልል ነው። ለክልል በተሰጠው ሥልጣንና በክልል ሕገ 
መንግሥት መሠረት ራሱን የሚመራ ክልል ነው። ስለዚህ 
የራስን እድል በራስ ከመወሰን አንጻር በአማራ ክልልም 
የሚነሳ ነገር አለ ብዬ አላምንም።

ሁለተኛው፣ ቅድም እንዳልኩት የመሬት ጥያቄም የለም፤ 
አማራ ክልል። የመሬት ጥያቄ የለም፤ የብሄር  ጭቆና የለም፤ 
ወደ ትጥቅ ትግል ሊያስገቡ የሚገቡ ደግሞ እነዚህ ናቸው። 
ለዛውም እነዚህን የሚመለስ መንግሥት ከሌለ ማለት ነው። 
ልክ እንደ ቀደምቶቹ መንግሥታት፤ እንደ ንጉሡ ዘመን፣ 
ወይም እንደ ደርግ ዘመን።   የአማራ አካባቢ ወደ ትጥቅ 
ትግል የሚያስገባ ቤዚክ (መሠረታዊ) የሆነ፣ የማይታረቅ፣ 
በውይይት የማይፈታ፣ ጥያቄ አለ ብዬ አላምንም። ስለዚህ 
ይሄ በሌለበት ወደ ትጥቅ ትግል የገባው ኃይል ከፍተኛ 
ስህተት ፈጽሟል ብዬ አስባለሁ። 

   አንዳንድ ጊዜ እንደ ጥያቄ የሚነሱ ነገሮች ደግሞ 
እሰማለሁ። ለምሳሌ፣ ሕገ መንግሥት ይሻሻል የሚል። 
ሕገ መንግሥት ይሻሻል የሚል ጥያቄ ጥሩ ጥያቄ ነው። 
ሕገ መንግሥት ለማሻሻል ብለህ ግን ጠመንጃ አንስተህ 
ጫካ ሆነህ መንግሥት አትሆንም። ሕገ መንግሥት ደግሞ 
የአንድ ክልል ሕገ መንግሥት አይደለም። የኢትዮጵያ 
ብሔር ብሔረሰቦች በሙሉ ተነጋግረውና ተስማምተው፤ 
ሕገ መንግሥቱ ይሄ ጉድለት አለው መሻሻል አለበት ብለው 
ማሻሻል የሚችሉት ነው።   ክልሎች እና ሕዝቦች ጥያቄውን 
አንስተው ማሻሻል ይችላሉ።

አሁን ባለው ሁኔታ ደግሞ የኢትዮጵያ መንግሥት 
አይሻሻልም አላለም። ሕገ መንግሥት መሻሻል አለበት 
ብሎ ያምናል። ሕገ መንግሥቱን ለማሻሻል ደግሞ ብሔራዊ 
ምክክር ኮሚሽን አቋቁሟል። እዛ ላይ ውይይት ይደረግና፤ 
እዛ ላይ ያለው የሕዝቡም ፍላጎት ይታወቅና ሕገ መንግሥት 
ለማሻሻል የሚያስገድድ ነገር ካለ ሕገ መንግሥት ወደ 
ማሻሻል እንገባለን ብሎ እየሠራ ነው።

   አንደኛ፣ አሁን ያለው ሕገ መንግሥት ሀገራዊ ነው 
እንጂ የአንድ ክልል አይደለም። አንድ ክልል ብድግ ብሎ 
ሕገ መንግሥት አሻሽሉ ብሎ ጠመንጃ ማንሳት አይችልም። 
ሕገ መንግሥት መሻሻል አለበት ይላል፤ ሃሳብ ያቀርባል፤ 
ሌሎቹንም ይቀሰቅሳል፤ ያሳትፋል፤ ሀገራዊ ያደርጋል፤ 
ሕገ መንግሥት ያሻሽላል። ይሄ መሆን ነበረበት እንጂ፣ 
ሕገ መንግሥት ካልተሻሻለ ብለህ ወደ ጫካ አትገባም። 
ምክንያቱም፣ ይሄ የለውጥ መንግሥት ሕገ መንግሥት 
አላሻሻለም የሚል አይነት ጥያቄ እንደ ቅስቀሳ ፕሮፓጋንዳ 
መሣሪያ ስለሚቀርብ ማለት ነው። ሕገ መንግሥት ደግሞ 
በጠቅላይ ሚኒስትር ደብዳቤ አይቀየርም። ወይም 
በአንድ ርዕሰ ብሔር ወይም በሆነ ቡድን ወይም በሆነ 
ፓርቲ አይቀየርም። ብልጽግናም ሕገ መንግሥት ሊቀይር 
አይችልም።

ብልጽግና ጥያቄ ካለ ተቀብሎ ሌሎች ፓርቲዎችም፤ 
ሌሎች ሕዝቦችም  በተሳተፉበት ሰፋ ያለ ሁኔታ ፈጥሮ ነው 
የሚቀይረው። አንዳንድ ምሁራን ተብዬ ሰዎች እንደሚናገሩት 
በጠቅላይ ሚኒስትር ደብዳቤ  ሕገ መንግሥት አይቀየርም። 
ሕገ መንግሥት የሕጎች ሁሉ የበላይ ነው። መከላከያ ሠራዊት 
ሕገ መንግሥት እንዲያስከብር ተልእኮ የተሰጠው በዚህ ሕገ 
መንግሥት ነው። ይሄ ሕገ መንግሥት ችግርም ቢኖረው 
ሁላችንም አንድ ላይ ሆነን እንድንኖር ያግዛል፤ ይመራል። 

ሕግ የሌለው ሀገር ይፈርሳል። ሕግ የሌለው ሀገር 
በርካታ ሕገወጥ የሆኑ ኃይሎችን ይፈጥራል። ችግር 
ሊኖረው ይችላል። ችግር ካለው ችግሩን ነቅሶ አውጥቶ 
መቀየር ይቻላል። ለመቀየር ሁሉንም ማሳመን ፤ማስተባበር 
ይቻላል፤ መወያየት ይቻላል፤ ዝግ የተደረገ ነገር የለም። ሕገ 
መንግሥት ለመቀየር ተብሎ ወደ ጫካ ተገብቶ ከሆነ በጣም 
ስህተት ነው የተሠራው። አንዱ ይሄንን ነው የምሰማው። 

   ሁለተኛ የምሰማው የወሰን ጥያቄ ነው። የወሰን ጥያቄ 

የአማራ ክልል ብቻ ጥያቄ አይደለም። ትግራይ ክልል የወሰን 
ጥያቄ አለው። ኦሮሚያም አለው። አፋር አለው፤ ሱማሌ 
አለው። ስለዚህ የወሰን ጥያቄ ማለት የሆነ ባዕድ ከውጭ 
ሀገር መጥቶ መሬት የያዘበት ክልል የለም። የውጭ ወራሪ 
መጥቶ መሬቱን ይዞበት መሬቴ ተይዞብኛል የሚያሰኝ ነገር 
አይደለም።

የወሰን ጥያቄ በአንድ ሀገር ውስጥ ያለ ለማስተዳደር 
እንዲመች የተካለለ ነገር ነው። እና ይሄ በየትኛውም ዓለም 
በውይይት ነው የሚፈታው። ምክንያቱም የአንድ ሀገር 
ሕዝቦች አብረው የሚኖሩ ሰዎች ኩታ ገጠም የሆኑ ሕዝቦች፤ 
ወሰን ያላቸው ሕዝቦች ስለሆኑ ማለት ነው። ስለዚህ ይሄም 
ለትጥቅ ትግል ምክንያት ሊሆን አይችልም። ለፖለቲካ 
ትግል፤ ሰላማዊ ትግል ለማድረግ ምክንያት ሊሆን ይችላል።  
ለትጥቅ ትግል ምክንያት ሊሆን  አይችልም። በዚህ ከሆነ 
እየተገዳደልን ያለነው በከፍተኛ ደረጃ ሀገራችንን እያፈረስን 
ነው ያለነው የሚል አመለካከት ነው ያለኝ ።

ወሰንም ደግሞ በሆነ በባለሥልጣን ደብዳቤ 
አይካለልም። ‹‹ይሄ የእከሌ ነው፤ አንተ ውሰድ ፤ ያ የእከሌ 
ነው አንተ ውሰድ›› ብሎ የኢትዮጵያ መንግሥት ወይም 
ካቢኔ ሊወስነው አይችልም። በፍጹም እንደዛ የሚወሰን 
አይደለም። የሚወሰነው በሕዝቦች ተሳትፎ እዛ ቦታ ላይ 
ባሉ ሕዝቦች ውሳኔ ነው። መንግሥት የሚያደርገው እዛ 
ያለውን ሕዝብ ምን ይፈልጋል፣ ምን ይወስናል የሚለውን 
ሥርዓት ማስተካከል ነው።  በትጥቅ ትግል ወሰን ማስመለስ 
የሚባል ነገር ከሆነ መላው ኢትዮጵያ እሳት በእሳት ሆኖ 
ይቀጣጠላል።

መነገር ያለበት እየተስተዋለ ነው። አንዱ የምሰማው 
እና እዛ አካባቢ ያለውን የትጥቅ ትግል የሚደግፉት ሰዎች 
የሚያነሱት አንደኛው የሕገ መንግሥት ይቀየር ጥያቄ ነው። 
ሁለተኛ ነጥብ የወሰን ጥያቄ ነው። ሶስተኛ የምሰማው 
እየተገደልን ነው፣ እየተፈናቀልን ነው የሚል ነው። 
ላለመገደል መጀመሪያ አለመግደል ነው። ገድለህ መጮህ 
ትክክል አይደለም።  ማነው መጀመሪያ ግድያ የጀመረው? 
በደንብ መታየት አለበት።  ከገደልክ በኋላ  ስትገደል መቀበል 
ነው። 

መፈናቀልን  በተመለከተ ብዙ ቦታ ነው ያለው። የአማራ 
ተፈናቃይ ብቻ አይደለም። የኦሮሞ ተፈናቃይ አለ፤ የጌዴኦ 
ተፈናቃይ አለ። መፈናቀልን ያስከተሉ ምክንያቶች ብዙ 
ናቸው። ይሄ የሚፈታው በንግግር ነው። የተፈናቀለው 
ወደ ቦታው በመመለስ፣ በመነጋገር  ነው የሚፈታው። 
ተፈናቀልኩ ብለህ የትጥቅ ትግል አይደረግም። በነገራችን 
ላይ የትጥቅ ትግል ማለት ወደ ጦር መሣሪያ ያደገ የፖለቲካ 
ትግል የመጨረሻ ጫፍ ማለት ነው። የመጨረሻ ምንም 
ተስፋ፣ ፋይዳ የለውም፤ በመነጋገር ሊፈታ አይችልም፤ 
በሰላማዊ ሰልፍ ሊፈታ አይችልም፤ የማይሰማ አምባገነን 
መንግሥት ነው ያለው የሚል ነገር ላይ ከተደረሰ በኋላ ነው። 

  የተፈናቀለ እንመልስ የሚሉ ክልሎች ባሉበት፣ 
መንግሥት ተፈናቃዮች ይመለሱ በሚልበት ሁኔታ እከሌ 
ተፈናቀለ ተብሎ የሚደረግ የትጥቅ ትግል ፖለቲካል 
አይደለም። ጥሩ ወታደራዊ ጠበብቶችም ቢሆኑ የሚያዋጣ 
የትግል አካሄድ እንዳልሆነ ይናገራሉ ። ስለዚህ የአማራ 
ሕዝብ ጥያቄ ከሌላው የኢትዮጵያ ሕዝብ የተለየ አይደለም። 
ሕገመንግሥት ይሻሻል የሚለው አማራ ብቻ መሆን 
የለበትም። ሌላውም እያለ ነው። ምክንያቱም ሌላውም 
ከራሱ አቅጣጫ የሚፈልገው ነገር አለ። 

አማራውም ከራሱ አቅጣጫ የሚፈልገው ነገር 
አለ። ስለዚህ የሚሻሻለው በስምምነት ነው። በትጥቅ 
ትግል ልታሻሽለው አትችልም።  ሀገርህን ታበሳብሳት 
ይሆናል፤ ሕዝብህን ታዳክመው ይሆናል፤ ኢትዮጵያን 
ወደኋላ እንድትቀር ታደርግ ይሆናል እንጂ ነፍጥ አንስተህ 
የሚሻሻል ነገር አይደለም። ማንም አያሻሽልማ፤ የሚሻሻለው 
በኢትዮጵያ ሕዝቦች መግባባት ነው። 

ወሰንም እዛ ወሰን ላይ በሚኖሩ ሕዝቦች ፍላጎት እና 
ውሳኔ መሠረት ነው የሚፈታው እንጂ የተቋቋመ ፤ ውሳኔ 
እየሰጠ ወሰን የሚያካልል ካቢኔ የለም። አይችልም። 
ቢያደርገውም እሳት ነው የሚለኩሰው። ስለዚህ ይሄ 
መታየት አለበት። የአማራ ሕዝብ ጥያቄ ከሌላው የኢትዮጵያ 
ሕዝብ የተለየ አይደለም። የኢትዮጵያ ሕዝቦች ሁሉ ጥያቄ 
አላቸው። ጥያቄውን አንድ ላይ ሰብስበው ተወያይተው፤ 
መንግሥት ደግሞ ምቹ ሁኔታ ፈጥሮ ነው መፈታት ያለበት። 
ወደ ማይታረቅ የህልውና ጥያቄ እና የጦር መሣሪያ ፍትጊያ 
የሚያስገባ ነገር አይደለም ያለው። የአማራ ክልልንም እንደዛ 
ነው የማየው። 

   አሁን ወደ ግጭት የገቡ ሰዎች ወንጀል ነው የሠሩት። 
የሠሩት ወንጀል ምንድነው፤ ልክ እንደትግራይ ሰሜን እዝን 
እንደመታው ብዙ ሠራዊት አልነበረም እንጂ የመከላከያ 

ሠራዊት ሬንጅመንቶችን ከበው ነው የመቱት። ከትግራይም 
ትምህርት አልወሰዱም፤ እንዴት ሰው መጥፎ ተሞክሮ 
ይወስዳል። የሰው ልጅ አዕምሮ የተፈጠረለት ለማሰብ 
ነው። ሲያስብ ደግሞ ልምድ ከሌሎች ይቀስማል፤ ልምድ 
ሲቀስም ደግሞ ጥሩ ልምድ ነው እንጂ የሚቀስመው መጥፎ 
ልምድ እንዴት ይቀስማል። ሰሜን እዝ ተመታ ተብሎ ሀገር 
ምድሩ ነቅሎ የወጣው መከላከያ ስለተመታ ነው። መከላከያ 
ደግሞ የኢትዮጵያ ሕዝቦች የመጨረሻ ምሽግ ስለሆነ 
ነው። መከላከያን የሚመታ ኃይል የኢትዮጵያን ሕዝቦች 
የናቀ ነው። ሕግና ሥርዓት የማያውቅ፤ ሠራዊቱ ለምን 
እንደተደራጀ የማያውቅ ብቻ ነው። 

መከላከለያ ሠራዊት በራሱ ዜጎች አይመታም። 
ለመጀመሪያ ጊዜ ያየነው ሰሜን እዝ ላይ የተደረገውን 
ነው። በጣም ከባድ ስህተት ነው እዛ የተሠራው፤ እሱ ዋጋ 
አስከፍሎናል። መንግሥት ከመከላከል ውጪ አማራጭ 
አልነበረውም። ተመሳሳይ ነገር አምጥተህ እዚህ ተግባራዊ 
ታደርጋለህ? ሬንጅመንቶች ነበሩ በጎጃም፣ በጎንደር፣ በወሎ፤ 
ተመሳሳይ በሰሜን እዝ ላይ የተደረገ ነገር ለማድረግ ነው 
የተሞከረው። በጣም አሳዛኝ ነገር ነው የተሠራው። ደግነቱ 
ሬጅመንቶቹ ጥቂት ስለሆኑ እዝ ስላልሆነ እንደሰሜን እዝ 
ስላልሆነ ጉዳት አለው ግን ጉዳቱ ይሄን ያህል መከላከያን 
የሚጎዳ አልነበረም እንጂ ተመሳሳይ ሥራ ነው የተሠራው። 

  በጣም ወንጀል ነው የተሠራው፤ ትክክል አይደለም። 
እንደገና ደግሞ ልምድ አለ፤ የትግራይ ልምድ አለ። የትግራይ 
ልምድ ለውድቀት ነው አይደል የዳረገን? ኢትዮጵያም 
ተጎድታለች ፤መንግሥትም ተጎድቷል። ይበልጥ ደግሞ 
ትግራይ ተጎድቷል። የትግራይ ውድቀትም የኛ ውድቀት 
ነው። በአጠቃላይ እንደሀገር ነው የተጎዳነው። ይሄንን 
እያወክ እሱኑ ልምድ አምጥተህ ተግባራዊ ማድረግ 
አልነበረባቸውም። 

ፋኖ የሚባል ነገር ተነስቷል። ፋኖ ጋር እኛ ፀብ የለምን 
ብያለው ከዚህ በፊት በሰጠሁት መግለጫ። ፋኖ ማለትኮ 
ሀገሩን የሚከላከል አርበኛ ማለት ነው። መከላከያ ሠራዊት 
የሚመታ ፋኖ እኔ አይቼ አላውቅም። ሰምቼም አላውቅም፤ 
በታሪክም አልተፃፈም። ምን ማለት ነው ፤ለዓድዋ 
ጦርነት የተመመ ሠራዊትን የሚመታ ኃይል ማለት አሁን   
የተፈጠረው።  ይሄ ፋኖ አይደለም። የሆነ ኃይል ነው እዚያ 
የተፈጠረው ፤ ቅድም እንዳልኩት  ገድለህ ተገደልኩ አትበል 
ያልኩት ለዚህ ነው።  ከዚያ በፊት በነበሩ ግጭቶችም  
ተገደልኩ የሚል የመጣው እራሱ እየገደለ አማራን ለማነሳሳት  
ሲል ነው ተገደልኩ እያለ ያለው። መጀመሪያም እንደዚያው 
ነበር ፤ ይባስ ብሎ ወደ መከላከያ ሠራዊት መጣ።

   ስለዚህ ከተገደልህ መቀበል ነው ፤ እንጂ ተገደልኩ 
ብለህ መንጫጫት የለብህም፤ ወደህ የገባህበት ነው፤  
ጠመንጃ እጅህ ላይ ሲገባ  ሀገር የገዛህ መስሎህ የገባህበት 
ነው፤ ስለዚህ ቻለው   መባል አለበት።  ይህ የአማራ ጥያቄን 
የሚመልስ ኃይል አይደለም፤ ይሄ ቅጥረኛ ኃይል ነው፤ 
እነዚህ አካላት በፈጠሩት ቀውስ  የአማራ ሕዝብ አሁን 
ጉዳት ላይ ነው፤ በጣም ተጎድቷል። የአማራን ሕዝብ ወደ 
ጉዳት አስገባው እንጂ ያመጣው ነገር የለም። ወደፊትም 
አያመጣም። 

ሸኔ የወለጋንና  የጉጂን ሕዝብ ፤ ከትምህርት ውጪ 
አደረገው እንጂ  ያመጣው ነገር የለም። ወለጋ ከለውጥ 
በፊት ፤ ሌላው ቀርቶ በኢህአዴግ ጊዜ፣ በደርግ ጊዜም 
ይሁን በንጉሡ ጊዜ  ከኢትዮጵያ ቀጣናዎች ወይም በድሮው 
አሰያየም ክፍለ ሀገሮች  በትምህርት ሽፋን ፣ በምሁራን ብዛት  
አንደኛ  ነበር።   በርካታ የኢትዮጵያ ቢሮክራሲ ከዚያ ነው 
የሚመጣው፤ ያኔ ከሁሉም ጠቅላይ ግዛቶች  መጨረሻ 
የትምህርት ሽፋን  የነበረው ቦረና ነው።  አሁን መጨረሻ 
ያለው ወለጋ ነው። ማነው ይህን ያደረገው ከተባለ ሸኔ ነው። 

አሁን አማራ ክልል ጽንፈኞች የጀመሩት ነገር አማራ 
ክልል ላይ የሚያመጣው ይህንኑ ነው፤ ትምህርት ቤት 
መዘጋት ተጀምሯል። ተማሪዎች እየሄዱ አይደለም። 
ይህ ድርጊት የአማራን ሕዝብ በብዙ ዓመታት ወደኋላ 
የሚያስቀር ነው የሚሆነው። የአማራን ሕዝብ መንገድ 
ዘግተህበት፣ እርስ በእርሱ እንዳይገናኝ አድርገህ፣ ወላድ 
ወደ ሆስፒታል እንዳትሄድ አድርገህ፣ ነግዶ የሚኖር ሰው 
ሸቀጥ እንዳያመላለስ አድርገህ፣ በስንት መከራ ጥሮ ግሮ 
ያፈራውን መሠረተ ልማት አውድመህ፣ ፋብሪካ ላይ ጥቃት 
አድርሰህ፣ ለአማራ ሕዝብ ታገልኩ ትላለህ። ከባድ ወንጀል 
ነው። እውነት ለመናገር ይህን ተግባር የሚያደፋፍር ኤሊት   
የኢትዮጵያ ጠላቶች ናቸው  ፤ ኢትዮጵያን አይወዷትም፤ 
የአማራ ሕዝብንም አይወድም። አማራ ክልል እየሆነ ያለው 
ይሄ ነው ።  

ክፍል ሁለት በነገው እትማችን ይቀጥላል 

“ተደራጅቶና ሠራዊት ፈጥሮ ከመንግሥት ሠራዊት...
ከገጽ 7 የዞረ

ኢንቨስትመንት
ኢኮኖሚ

አንተነህ ቸሬ

በኢንዱስትሪ መናኸሪያነታቸው ከሚታወቁት 
የኢትዮጵያ ከተሞች መካከል አንዷ የሆነችው ‹‹የበረሃዋ 
ገነት›› ድሬዳዋ፣ የነዋሪዎቿ እንግዳ ተቀባይነትና 
አስደናቂ ኅብር ለኢንቨስትመንት ሥራ ምቹና ተመራጭ 
ያደርጋታል።  ድሬዳዋ በማምረቻ ዘርፍ (Manufac-
turing Sector) የተሻለ የኢንቨስትመንት አቅምና 
ምቹ ሁኔታ አላት።  የኢትዮ-ጅቡቲ የባቡር መስመርን 
ተከትላ የተቆረቆረችውና ‹‹የኢንዱስትሪ ኮሪደር›› በመባል 
የምትታወቀው ድሬዳዋ፣ በንግድ ማሳለጫነቷ ተጠቃሽ 
ከተማ የነበረች ቢሆንም፣ ይህ የንግድ መነኻሪያነቷ 
ተቀዛቅዞ ቆይቷል።  

የድሬዳዋ የንግድ፣ ኢንዱስትሪና ኢንቨስትመንት 
ቢሮ መረጃዎች እንደሚያሳዩት፣ ከተማዋ ቀደም ሲል 
ወደምትታወቅበት የንግድ መናኸሪያነቷ ለመመለስ ጥረት 
እያደረገች ትገኛለች።  የዚህ ጥረቷ ማሳያ ከሆኑ ተግባራት 
መካከል አንዱ ደግሞ በኢንቨስትመንት ዘርፍ እያደረገችው 
ያለው እንቅስቃሴ ነው።  ይህ እንቅስቃሴዋም ሰምሮላት 
ውጤት እያገኘችበት ነው።  የከተማዋን የኢንቨስትመንት 
ዘርፍ ችግሮችን በመፍታት የኢንቨስትመንት ፍሰትን 
ለመጨመር ዘርፉ በቦርድ እንዲመራ ተደርጓል።  ይህም 
ሁሉም የኢንቨስትመንት ዘርፍ ጉዳዮች በቦርዱ እየታዩ 
የዘርፉ ችግሮችም ሆኑ የባለሀብቶች የኢንቨስትመንት 
ጥያቄዎች ፈጣንና የተደራጀ ምላሽ እንዲያገኙ ለማድረግ 
ታስቦ የተወሰደ ርምጃ ነው።    

ከተማዋ ባለፈው 2015 በጀት ዓመት በኢንቨስትመንት 
ዘርፍ ጥሩ አፈፃፀም አሳይታለች።  በበጀት ዓመቱ ለ450 
የኢንቨስትመንት ፕሮጀክቶች የኢንቨስትመንት ፈቃድ 
መስጠት ታቅዶ፣ 347 ባለሀብቶች (በአገልግሎት 206፣ 
በማምረቻ 104፣ በኮንስትራክሽን 22፣ በግብርና 15) 
ፈቃድ ወስደዋል።  ባለሀብቶቹ ያስመዘገቡት የካፒታል 
መጠን ከ34 ቢሊዮን ብር በላይ ሲሆን፣ ፕሮጀክቶቹ 
ከ21ሺ በላይ ለሚሆኑ ዜጎች የሥራ እድሎችን የመፍጠር 
አቅም አላቸው።  

ባለፈው የበጀት ዓመት ስኬታማ አፈፃፀም ያሳየው 
የድሬዳዋ ኢንቨስትመንት፣ በ2016 የበጀት ዓመትም 
የተሻለ ስኬት እንዲያስመዘግብ ታቅዶ እየተሠራ 
እንደሚገኝ በድሬዳዋ ከተማ አስተዳደር የንግድ፣ 
ኢንዱስትሪና ኢንቨስትመንት ቢሮ የኢንቨስትመንት 
ጥናትና ፕሮሞሽን ቡድን መሪ አቶ  አበራ መንግሥቱ 
ይገልፃሉ።  

አቶ አበራ እንደሚሉት፣ በ2016 በጀት ዓመት ከ130 
ቢሊዮን ብር በላይ ለሚያስመዘግቡ 500 ባለሀብቶች 
የኢንቨስትመንት ፈቃድ ለመስጠት ታቅዷል።  በዚህ 
በጀት ዓመት የመጀመሪያ ሩብ ዓመት የከተማዋ 
ኢንቨስትመንት ዘርፍ መልካም አፈፃፀም ተመዝግቦበታል።  
የኢንቨስትመንት ኮሚሽን በሚያዘጋጀውና በየሦስት 
ወሩ በሚካሄደው የዘርፉ አስፈፃሚ አካላት ፎረም 
ላይም አፈፃፀሙ በመልካም ሁኔታ ላይ እንደሚገኝ 
ተመስክሮለታል። 

በበጀት ዓመቱ የመጀመሪያው ሩብ ዓመት ለ125 
ባለሀብቶች ፈቃድ ለመስጠት ታቅዶ፣ 113 ባለሀብቶች 
የኢንቨስትመንት ፈቃድ እንዲወስዱ ማድረግ ተችሏል።  
እነዚህ ባለሀብቶች ከ35 ቢሊዮን ብር በላይ ካፒታል 
ያስመዘገቡ ሲሆን፣ ወደ ሥራ ሲገቡ ከ10ሺ በላይ ለሚሆኑ 
ዜጎች ሥራ እድል ይፈጥራሉ ተብሎ ይጠበቃል።  

የጥናትና ፕሮሞሽን፣ የፈቃድ፣ የክትትልና ድጋፍ፣ 
ከቀረጥ ነፃ አገልግሎት የተሰኙ የሥራ ክፍሎች ተቀናጅተው 
ባለሀብቶች በድሬዳዋ በኢንቨስትመንት እንዲሰማሩ፤ 
ፈቃድ፣ ክትትልና ሌሎች የዘርፉን አገልግሎቶች እንዲያገኙ 
እያደረጉ መሆናቸውን የሚናገሩት አቶ አበራ፣ የአገልግሎት 
አሠጣጡንና የመሠረተ ልማት አቅርቦቱን ቀልጣፋና 
የተሻለ በማድረግ የኢንቨስትመንት ፍሰቱን ለመጨመርና 
የኢንቨስትመንት ፕሮጀክቶችን ውጤታማነት ለማሻሻል 
እየተሠራ እንደሚገኝ ይገልፃሉ።  የአገልግሎት አሠጣጥ 
ጥራትን ለማሻሻል በተደረጉ ጥረቶች አንዳንድ 
የኢንቨስትመንት ዘርፍ አገልግሎቶችን በኦንላይን (On-
line) መስጠት ተጀምሯል።  የኢንቨስትመንት ፈቃድንም 
በኦንላይን ለመስጠት ጥረት ይደረጋል። 

እንደሳቸው ገለፃ፣ በመሠረተ ልማት አቅርቦት 
ረገድም ከተማዋ የተሻለ የመሠረተ ልማት አቅርቦትን 
እውን በማድረግ የባለሀብቶችን ፍሰት ለመጨመር 

ጥረት እያደረገች ትገኛለች።  202 ሄክታር ስፋት 
ያለው የድሬዳዋ ኢንዱስትሪ መንደር የራሱ የኃይል 
ማከፋፈያ (ሰብስቴሽን) አለው።  የኃይል ማከፋፈያው 
ከከተማው የኃይል አቅርቦት ጋር የሚገናኝ ባለመሆኑ 
የኃይል መቆራራጥ ስጋት የለበትም።  ባለሀብቶችም 
ለዚህ አበረታች የመሠረተ ልማት አቅርቦት ጥሩ ዕይታ 
እንዳላቸው ምስክርነታቸውን ሰጥተዋል።  የኢንዱስትሪ 
መንደሩ የኃይል ማከፋፈያ ጣቢያ ግንባታ ቀደም ሲል 
በተደጋጋሚ እየተቆራረጠ በኢንቨስትመንት ተቋማት 
ምርታማነት ላይ ከፍተኛ ተፅዕኖ ሲያሳድር ለነበረው 
የኃይል አቅርቦት ችግር አስተማማኝ መፍትሄ የሰጠ 
የመሠረተ ልማት አቅርቦት ነው።      

የኢንዱስትሪ መንደሩ የውስጥ ለውስጥ ጥርጊያ 
መንገድም በቀጣይ የሚሻሻሉ ክፍሎች መኖራቸው 
እንደተጠበቀ ሆኖ፣ መንገዱ በጥሩ ይዞታ ላይ የሚገኝ ነው።  
በበጀት ዓመቱ የአነስተኛና መካከለኛ ኢንዱስትሪ ልማትን 
ከሚመራው መሥሪያ ቤት ጋር በመተባበር የኢንዱስትሪ 
መንደሩን የውስጥ ለውስጥ መንገድ ደረጃውን ለማሻሻል 
ታቅዷል።  ድሬዳዋ እምቅ የሆነ የከርሰ ምድር ውሃ ሀብት 
ያላት በመሆኗ እንዲሁም ከከተማዋ የውሃ አቅርቦት 
ውስጥ አስተዳደሩ ለኢንቨስትመንት የመደበው ውሃ 
በመኖሩ፣ የኢንቨስትመንት ፕሮጀክቶች የውሃ አቅርቦት 
ችግር አያጋጥማቸውም።     

በድሬዳዋ በኢንቨስትመንት ለሚሠማሩ ባለሀብቶች 
በጥናት የተለዩ 36 የፕሮጀክት ዘርፎች (Project Pro-
files) አሉ።  ድሬዳዋ የኢንዱስትሪ ኮሪደር ትሆናለች 
ተብሎ ስለሚታሰብ በጥናት ከተለዩት ፕሮጀክቶች 
መካከል 19 የሚሆኑት የአምራች ዘርፍ ፕሮጀክቶች 
ናቸው።  እነዚህን ዘርፎች ለባለሀብቶች የማስተዋወቅ 
ተግባራት ይከናወናሉ።  ባለሀብቶች የሚያቀርቧቸው 
ጥያቄዎች በከንቲባ ጽሕፈት ቤት እንዲታዩ ከተደረገ 
በኋላ ከ30 ደቂቃዎች ባልበለጠ ጊዜ የኢንቨስትመንት 
ፈቃድ እንዲያገኙ ይደረጋል።  

የድሬዳዋ ከተማ አስተዳደር ከከተማዋ 
የኢንቨስትመንት አቅምና ራዕይ አንፃር ብዙ ባለሀብቶች 
በማምረቻ ዘርፍ እንዲሰማሩ ፍላጎት አለው።  ይሁን እንጂ 
ባለሀብቶቹ የእውቀት ደረጃቸው፣ የገንዘብ አቅማቸውና 
የሥራ ልምዳቸው ውጤታማ ሊያደርጋቸው በሚችለው 
ዘርፍ የመሠማራት ምርጫቸው የተጠበቀ ይሆናል።  

‹‹መሬት ከወሰዱ በኋላ ፈጥነው ወደ ሥራ የማይገቡ 
ባለሀብቶች አሉ።  በዚህም መሬት ወስደው ሥራ 
ያልጀመሩና አፈፃፀማቸው የተጓተተ 88 ባለሀብቶች 
ማስጠንቀቂያ ተሰጥቷቸዋል።  በበጀት ዓመቱ ሁለተኛ ሩብ 
ዓመት እነዚህን ባለሀብቶች ወደ ሥራ ማስገባት ከተቻለ 
ትልቅ እመርታ ማስመዝገብ ይቻላል።  በባለሀብቶች 
በኩል የሚነሱ አንዳንድ የግብዓት እና የውጭ ምንዛሬ 
እጥረት ችግሮችም አሉ›› በማለት ይገልፃሉ።    

እሳቸው እንዳሉት፤ በዚህም መሠረት 
የኢንቨስትመንት ፈቃድና መሬት ወስደው በገቡት ውል 
መሠረት ሥራቸውን ማከናወን ያልቻሉ ባለሀብቶች 
ለሚያቀርቧቸው ጥያቄዎች ፈጣን ምላሾችን በመስጠት 
እና ርምጃዎችን በመውሰድ ረገድ የነበሩ የአፈፃፀም 
ክፍተቶችን ለማሻሻል ጥረት እየተደረገ ይገኛል።  

ባለሀብቶችን በማበረታታት ረገድ፣ የድሬዳዋ 
ከተማ አስተዳደር በሀገር አቀፍ ደረጃ የተዘጋጁትንና 
የሚተገበሩትን የማበረታቻ ማዕቀፎችን መሠረት 
በማድረግ መሬት ከሊዝ ነፃ የማቅረብ እንዲሁም ቀልጣፋ 
አሠራሮችን የማመቻቸት ተግባራትን ያከናውናል።  
‹‹የድሬዳዋ ኢንቨስትመንት ዋናው የትኩረት አቅጣጫ 
የማምረቻው ዘርፍ ነው።  የከተማ አስተዳደሩም ትልቅ 
ትኩረት ሰጥቶ እየሠራ ያለው በዚሁ ዘርፍ ላይ ነው።  
የኢንቨስትመንት አዋጁም (አዋጅ 1180/2012) ለማምረቻ 
ዘርፉ ትኩረት የሚሰጥ በመሆኑ የከተማ አስተዳደሩ 
የኢንቨስትመንት እንቅስቃሴም በአዋጁ መሠረት የተቃኘ 
ነው›› ይላሉ።  

የኢትዮጵያን የወጪና ገቢ ንግድ በማቀላጠፍና 
የኢንቨስትመንት ፍሰቱን በመጨመር ለሀገራዊ ምጣኔ 
ሀብት እድገት ከፍተኛ አስተዋፅኦ እንደሚያበረክት ተስፋ 
የተጣለበት የድሬዳዋ ነፃ የንግድ ቀጣና (Dire Dawa Free 
Trade Zone)፣ ነሐሴ 8 ቀን 2014 ዓ.ም በኢ.ፌ.ዴ.ሪ 
ጠቅላይ ሚኒስትር ዐቢይ አሕመድ (ዶ/ር) ተመርቆ ሥራ 
እንደጀመረ ይታወሳል።  

አቶ አበራ እንደሚሉት፣ ድሬዳዋ በንግድና 

ኢንቨስትመንት እንቅስቃሴ የላቀ አፈፃፀም 
እንድታስመዘግብ ከሚያስችሏት መልካም እድሎችና 
ግብዓቶች መካከል አንዱና ዋናው የድሬዳዋ ነፃ የንግድ 
ቀጣና ነው።  በአሁኑ ወቅት በርካታ ባለሀብቶች በነፃ 
የንግድ ቀጣናው ለመሠማራት ፍላጎት እያሳዩ ነው።  ከዚህ 
ቀደም ከነበረው የተሻለ የባለሀብቶች ፍሰት እየታየም 
ይገኛል።  ነፃ የንግድ ቀጣናው ወደ ከተማዋ የሚገባውን 
የኢንቨስትመንት ፍሰት እንዲጨምር ትልቅ አስተዋፅኦ 
ያበረክታል። 

‹‹ነፃ የንግድ ቀጣናው በሚዘጋጅለት ህጋዊ ማዕቀፍ 
መሠረት ወደ ሥራ ሲገባ በከተማው የኢንቨስትመንት 
እንቅስቃሴ ላይ ትርጉም ያለው ለውጥ ያመጣል ተብሎ 
ይታሰባል።  ብዙ ችግሮችን ይፈታል፤ ኢንቨስትመንትንም 
ያሳልጣል።  በእርግጥ ነፃ የንግድ ቀጣናው የሚመራውና 
የሚተዳደረው በኢንዱስትሪ ፓርኮች ልማት ኮርፖሬሽን 
ነው።  በአሁኑ ወቅትም ብዙ ባለሀብቶች ከውጭ እየመጡ 
ነፃ የንግድ ቀጣናውን እየጎበኙ ይገኛሉ፤ እኛንም መረጃ 
ይጠይቁናል›› በማለት ነፃ የንግድ ቀጣናው ለድሬዳዋ 
ኢንቨስትመንት ማደግ ስለሚኖረው አወንታዊ ሚና 
ያስረዳሉ። 

‹‹የአንድ መስኮት አገልግሎት ባለሀብቶች 
ለፕሮጀክቶቻቸው አስፈላጊ የሆኑ የግብዓት ጥያቄዎችን 
በቀላሉ እንዲያቀርቡና በፍጥነት ምላሽ እንዲያገኙ 
የሚያስችል እንዲሁም የሀብት (የጊዜና የገንዘብ) ብክነትን 
ለማቃለል የሚረዳ ነው›› የሚሉት አቶ አበራ፣ ለባለሀብቶች 
የኢንቨስትመንት ፈቃድ እና መሬት በመስጠት እንዲሁም 
ክትትልና ድጋፍ በማድረግ ስራ እንዲጀምሩ በማስቻል 
የተሻለ አፈፃፀም ለማስመዝገብ የአንድ ማዕከል አገልግሎት 
አሠራርን መዘርጋትና ማጠናከር እንደሚያስፈልግም 
ያስረዳሉ።  ከዚህ በተጨማሪም፣ የኢንቨስትመንት 
ባለድርሻ አካላት ለኢንቨስትመንት ስኬት ግብዓት የሆኑ 
ተግባራትን በእኩል ፍጥነትና ብቃት እንዲፈፅሙ ትኩረት 
መስጠት መዘንጋት እንደሌለበት ያስገነዝባሉ።  በዚህም 
የኢንቨስትመንት ዘርፍ ባለድርሻ ሆነው የሚንቀሳቀሱት 
ተቋማት እቅድን ከማስተዋወቅ ጀምሮ እየተናበቡ 
ለመሄድ ያደረጉት ጥረት ዘላቂ እንዲሆን አስተማማኝ 
ዋስትና የሚሰጥ የሥራ ፍጥነትና ብቃት ሊኖር እንደሚገባ 
አቶ አበራ ይናገራሉ። 

የኢንቨስትመንት ፕሮጀክቶች ካሏቸው ፋይዳዎች 
መካከል አንዱ ፕሮጀክቶቹ በቀጥታም ይሁን በተዘዋዋሪ 
በሚከናወኑባቸው አካባቢዎች የሚገኙ የማኅበረሰብ 
ክፍሎችን ተጠቃሚ ማድረጋቸው ነው።  የድሬዳዋ 
ከተማ አስተዳደርም ባለሀብቶችን ወደ ከተማዋ ሲያስገባ 
ባለሀብቶች በተለያዩ መንገዶች የአካባቢውን ማኅበረሰብ 
ተጠቃሚ እንዲያደርጉ በማሰብ ነው።  ማኅበረሰቡ 
ከኢንቨስትመንት ሥራዎች በሥራ እድል ፈጠራ፣ 
በምርትና አገልግሎት አቅርቦት፣ በቴክኖሎጂ ሽግግርና 
በገበያ እድል ተጠቃሚ እንዲሆን ይጠበቃል።  በዚህ 
ረገድ በከተማዋ የሚከናወኑ የኢንቨስትመንት ፕሮጀክቶች 
ለከተማዋና አካባቢው ህብረተሰብ ዘርፈ ብዙ ፋይዳዎች 
እንዳሏቸው አቶ አበራ ይገልፃሉ።  

እሳቸው እንደሚያብራሩት፣ በከተማዋ የሚገኙ 
ባለሀብቶች በሚያከናውኗቸው የኢንቨስትመንት 
ተግባራት አማካኝነት የሥራ እድል ከመፍጠር 
በተጨማሪ፣ ልዩ ልዩ ድጋፎችን በማድረግ ማኅበራዊ 
ኃላፊነታቸውን እየተወጡ ይገኛሉ።  ለተማሪዎች 
የትምህርት ቁሳቁስ ድጋፍ የማድረግና አቅመ ደካሞችን 
የማገዝ ተግባራት የዚህ ማሳያ ናቸው።  የአካባቢውን 
ማኅበረሰብ ተጠቃሚ የሚያደርጉ የልማት ሥራዎችንም 
ይሠራሉ።  ባለሀብቶች የኢንቨስትመንት ሥራዎቻቸውን 
በሚሠሩባቸው አካባቢዎች የመሠረተ ልማት ዝርጋታ 
ተግባራትን ስለሚያከናውኑ የአካባቢው ኅብረተሰብ በዚህ 
ተግባር በኩል ተጠቃሚ ይሆናል።  ይህ የማኅበረሰቡ 
ተጠቃሚነት ማኅበረሰቡ ለኢንቨስትመንት ፕሮጀክቶች 
አዎንታዊ አመለካከት እንዲኖረው አድርጓል። 

በቴክኖሎጂ ሽግግር ረገድ፣ ባለሀብቶች ከውጭ 
በሚያመጧቸው ባለሙያዎች የሚያከናውኗቸውን 
ሥራዎች ኢትዮጵያውያን በአጭር ጊዜ የተግባር ልምምድ 
የውጭ ዜጎችን ተክተው እንዲሠሩና የቴክኖሎጂ ሽግግሩ 
እውን እንዲሆን በማድረግ ረገድ አበረታች ውጤቶች 
እየተመዘገቡ ይገኛሉ፤ በርካታ አምራቾች ይህን አሠራር 
ተከትለው የኢንቨስትመንት ሥራዎቻቸውን እያከናወኑ 
ይገኛሉ።  

ድሬዳዋን ወደ ኢንዱስትሪ መናኸሪያነቷ የመመለስ አበረታች ጥረት

በድሬዳዋ 
በኢንቨስትመንት 

ለሚሰማሩ ባለሀብቶች 
በጥናት የተለዩ 36 

የፕሮጀክት ዘርፎች (Proj-
ect Profiles) አሉ።  

ድሬዳዋ የኢንዱስትሪ 
ኮሪደር ትሆናለች ተብሎ 

ስለሚታሰብ በጥናት 
ከተለዩት ፕሮጀክቶች 

መካከል 19 የሚሆኑት 
የአምራች ዘርፍ 

ፕሮጀክቶች ናቸው

ጎሜ
ፖለቲካ እና ልዩ ልዩ

 አዲስ ዘመን   ሐሙስ  ታኅሣሥ 4 ቀን 2016 ዓ.ም

ሊጠለሽ የማይችል ማንነት !
አሊ ሴሮ

ጀግናና ጀግንነትን አብዝቶ ይወዳል።  የሚሊቴሪ 
ልብስ የለበሰ ወታደር ሲያጋጥመው  እጅ ነስቶ መሄድን 
ይመርጣል።  የሚኒቴሪ ልብስ ልክ እንደባንዲራ  
መከበር አለበት ብሎ ያምናል።  አባቱ አቶ መታፈርያ  
ከኃይለሥላሤ መንግሥት ጀምሮ ሀገራቸውን 
በውትድርና ያገለገሉ  ስመ ጥር ጀግና በመሆናቸውም  
ሁልጊዜ የአባቱን ጀብዱ  መተረክ አይሰለቸውም።  
በዚሁ ባህሪውም ከጓደኞቹ  ከገብረየስ ገብረማርያምና 
ከተሰማ መንግሥቴ ጋር ይጨቃጨቃል። 

  ለውትድርና የተለየ ፍቅር ያለው  ዘውዴ መታፈርያ 
እንደምኞቱ ወታደር አለመሆኑ ያንገበግበዋል።  ይህንን 
ቁጭቱን ደግሞ በተለያዩ አጋጣሚዎች መግለጽ 
ይወዳል።  በተለይም ደግሞ የቀድሞ አባቶቻችንን 
ጀግንነት ውሎ ልቡን በሃሴት ይሞላዋል።  

ዝነኛ ከሆኑት የጥላሁን ገሰሰ ዜማዎች ውስጥም ፤-
“የጀግኖች ደም ጥሪ ቃሉ ቀሰቀሰኝ፤ 

     ለታሪክ አደራ ለድል ታጠቅ አለኝ” 
የሚለውን ዘፈን አብዝቶ ይወደዋል። 
‹‹ኢትዮጵያን በኮርያ፣ በኮንጎ ፣ በሩዋንዳ፣ ቡርንዲና 

ላይቤሪ በአሁኑ ወቅት ደግሞ በሱዳንና በሶማሊያ 
ጠላትን እየመከቱ ፤በፈንጂ ላይ እየተረማመዱና 
አንገት ለአንገት እየተናነቁ  ጀብዱ  የሚፈጽሙ  
ጀግኖች ናቸው።  በየዘመኑ የኢትዮጵያን ሉዓላዊነት 
የተዳፈሩ ሁሉ እድል አልቀናቸውም፤ የተሳካ ታሪክም 
የላቸውም።  በጀግኖች ኢትዮጵያውያን ድል እየተመቱ 
ተመልሰዋልና።  ኢትዮጵያውያን ጀግኖች አርበኞች 
በፍጹም የሀገር ፍቅር፤ በፍጹም ታማኝነት በደማቸው 
የሀገርን ሉዓላዊነት አጽንተዋል።  የአምስት ዓመታቱ 
የእምቢተኝነት ተጋድሎ ኢትዮጵያውያንን በኃይል 
አንበርክኮ መግዛት እንደማይቻል ከዓድዋ ቀጥሎ፤ 
ለዓለም ትምህርትን ሰጥቶ ያለፈ  ነው። 

ኢትዮጵያውያን አንድነት መለያቸው፤ ማሸነፍ 
ታሪካቸው ነው።  ኢትዮጵያውያን ሲተባበሩ 
የማይደረምሱት ተራራ፣ የማያሸንፉት ጠላት ፣ 
የማይወጡት አቀበት አይኖርም።  ኢትዮጵያ ነጻነቷን 
አስከብራና የጥቁር ሕዝቦች መከታ ሆና የዘለቀችው 
በሕዝቦቿ ትብብርና አንድነት  ነው። 

ትናንት ኢትዮጵያውያን ዓድዋ ላይ  ቅኝ ገዢዎችን 
አሳፍረው መልስዋል።  በወቅቱ በመሪው አጼ ምኒልክና 
በተለያዩ ሀገረ ገዢዎች መካከል አለመግባባትና ቅራኔ 
ቢኖርም ሁሉም ነገር ከሀገር በታች ነውና ልዩነቶቻቸውን 
ወደ ጎን ትተው ወራሪውን የጣሊያን ጦር በአንድነት 
ድል ነስተዋል።  በዚህም ኢትዮጵያን ከፍ አድርገዋል፤ 
ከዛም አልፎ የጥቁር ሕዝቦች ኩራት ሆነዋል።  አንድት 
ኃይልም እንደሆነ ለቀሪው ዓለም የማይፋቅ ታሪክ 
ጽፈዋል። 

በአጼ ምኒልክና በተለያዩ ገዚዎች መካከል ያለውን 
ልዩነት ተጠቅሞ ኢትዮጵያን ለመውረር የተነሳው 
የፋሺሽት ኃይል በኢትዮጵያን የተባበረ ክንድ ተደቁሶ 
ወደ መጣበት ከመመለሱም ባሻገር ኢትዮጵያውያን 
በውስጣቸው ልዩነት ቢኖርም ኢትዮጵያን ለማዋረድና 
ለመበታተን ለሚመጣ ኃይል ክፍተት እንደማይሰጡ 
ትምህርት ሆኗል። 

በተመሳሳይ መልኩም ተስፋፊው የሶማሌ ወራሪ 
ኃይልም በ1969 አካባቢ ኢትዮጵያ ተዳክማለች በሚል 
ስሁት ዕሳቤ እስከ ድሬዳዋ ድረስ ዘልቆ በኢትዮጵያ 
ላይ ወረራ ፈጽሟል።  በወቅቱ ገና በሁለት እግሩ 
ያልቆመውን የደርግ መንግሥት በቀላሉ አሸንፈዋለሁ 
በሚል ቀቢጸ ተስፋና የኢትዮጵያውያንም አንድነት  
ላልቷል በሚል ምኞት በዚያድ ባሬ የሚመራው  
የሶማሌ መንግሥት ታላቋን ሶማሊያ እመሰርታለሁ 
በሚል ቅዠት ኢትዮጵያን ለመውረር ቢነሳም ሶስት ወር 
ባልሞላ ጊዜ ውስጥ ኢትዮጵያውያን ከጫፍ እስከ ጫፍ 
በመትመም  ወራሪውን ኃይል አሳፍረው መልሰውታል። 

ኢትዮጵያውያን በተባበረ ክንድ በየጊዜው የሚነሱ 
ወራሪዎችን ድል ነስተው ከማባረራቸውም ባሻገር 
ሀገራቸውን  በሚያሻግሩ ልማቶችም ላይ በጋራ 
የመረባረብ ታሪክ አላቸው።  የኢትዮጵያውያን የዘመናት 
ትልም የሆነው የህዳሴ ግድብ ለዚህ አንዱ ማሳያ ነው።  

በቅርብ ጎረቤቶቻችን ሴራ ለዘመናት  በከንቱ ሲፈስ 
የቆየውን የዓባይ ግድብ በመገደብ ኢትዮጵያውያን በጋራ 
ክንዳቸው ዛሬ ለብርሃን አብቅተውታል።   በተባበረ 
ክንድም ለዘመናት የተበተቡንን ገመዶች በመበጣጠስ 
‹‹የአይቻልምን›› እሳቤን ወደ ‹‹ይቻላል›› መንፈስ 
ቀይረውታል።  

ኢትዮጵያ ከውጭ ወራሪዎች ባሻገር የውስጥ 
ባንዳዎችም በየጊዜው  እየተነሱ ሀገሪቱን ለማዳከምና 
ለማፈራረስ ቢሞክሩም በኢትዮጵያውያን የተባበረ 
ክንድ እየተደቆሱ ምኞታቸው ጉም ሆኖ ቀርቷል።  

ዛሬም ጀግንነታችን ቀጥሏል።  አይበገሬነታችን 
ዛሬም ህያው ነው።  በዚህ ልንኮራ ይገባል ብሎ›› ወደ 
ጓደኞቹ ተመለከተ። 

የዘውዴን ሁኔታ ሲመለከት የቆየው ተሰማ 
መንግሥቴ  በዘውዴ መታፈርያ ሃሳብ ቢስማማም አሁን 
ያለው ሁኔታ ግን እንደሚያሳስበው ገለጸ። 

‹‹የምትለውን እቀበላለሁ።  ከጀግና ሕዝብ የወጣ 
ጀግና ሠራዊት አለን።  የኢትዮጵያ መከላከያ ሠራዊት 
የጀግንነት መገለጫ ጥግ ነው።  ሠራዊቱ ከኢትዮጵያ  
ሕዝብ  አብራክ የወጣ በመሆኑ እራሱን ለሕዝብና ለሀገር 
አሳልፎ ይሰጣል፤ የሀገሪቱን ሉዓላዊነትን ለማስከበርና 
የዜጎችን ሰላም ለማረጋገጥ መስዋዕትነትን ይከፍላል።  
በዱር በገደሉ ይዋደቃል።  ደሙን ያፈሳል፤ አጥንቱን 
ይከሰክሳል። 

ኢትዮጵያውያን ከጥንት እስከ ዛሬ በደምና 
አጥንታቸው ታሪክ ሲሰሩ፤ ሀገር ሲያቆሙና ኢትዮጵያን 
ሲታደጉ ኖረዋል።  ሀገሬን አላስደፍርም፤ ማንነቴን 
አላዋርድም፤ ባንዲራዩን አላስረግጥም በማለት በዱር 
በገደሉ ደማቸውን ሲያፈሱ፤ አጥንታቸውን ሲከሰክሱ 
ኖረዋል።  ዛሬም የዚሁ ውርስ የሆነው የኢትዮጵያ 
መከላከያ ሠራዊት በደምና አጥንቱ የኢትዮጵያን 
ሉዓላዊነትና አንድነት በማስከበር ታሪክ በመጻፍ ላይ 
ይገኛል። 

የኢትዮጵያ መከላከያ ሠራዊት በጀግንነቱ ሁሉም 
በአንድ ድምጽ የሚስማማበት  በሰላም ጊዜ የልማት 
አርበኛ ለድንገተኛ ክስተት የማይበገር ጀግና ሠራዊት 
ነው።  ሠራዊቱ ድል የሚፈጥር፣ ሞትን የሚያሸንፍ፣ 
ለድንገተኛ ክስተት የማይበገር፣ ፍላጎቱን ለዓላማው 
የሚያስገዛ፣ የነፃነትን ዋጋ ጠንቅቆ የሚያውቅ፣ ጨለማን 
ማሻገር የሚችል  ልበ ሙሉ ነው። የኢትዮጵያ መከላከያ 
ሠራዊት በሰላም ጊዜ የልማት አርበኛ በጦርነት ወቅት 
ጀግና ሆኖ በስኬት በመራመድ ላይ ይገኛል። 

የአንድ መከላከያ ኃይል እምቅ አቅምና ጥንካሬ፤ 
የመለኪያ መስፈርቶቹ፤ የሠራዊቱ ብቃትና የውጊያ 
ዝግጁነት የታጠቀው ዘመናዊ የጦር መሣሪያና 
በታጠቀውም መሣሪያ በየትኛውም የመሬት ገጽ 
ላይ ለመጠቀም ያለው ችሎታና ብቃት ሀገርን 
ለመከላከል በውስጥ በተለያዩ አውደ ውጊያዎች 
ተሰልፎ ያስመዘገበው ድልና ስኬት ከዚህም አልፎ 
ድንበር ዘለል ተልእኮን በመወጣት ረገድ ያሳየው 
ወይንም የሚያሳየው ብቃት የአቅሙን ልኬት ሊያሳዩ 
የሚችሉ ናቸው። 

የኢትዮጵያ መከላከያ ሠራዊት የሀገሩን ዳር ድንበር 
ከማስከበሩም ባሻገር በጎረቤት ሀገራት ጭምር ተልዕኮ 
በመውሰድ ሰላምን በማረጋገጥ ላይ ይገኛል።  በሶማሊያ፣ 
በሱዳን፣ ቀደም ሲልም በላይቤሪያ፣ በሩዋንዳና ቡሩንዲ 
ሀገራት ተሰማርቶ ሰላም ማስከበር የቻለ የህዝብ ልጅ 
ነው።  ይህም ብቃት ሊገኝ የቻለው ከሠራዊቱ ተፈጥሯዊ 
ባህሪ ባሻገር በየጊዜው እየተደረገለት በመጣው አቅም 
ግንባታ ሥራዎች አማካኝነት ነው። 

ሆኖም በየስርቻው ሠራዊቱን ሲያጥላሉ የሚውሉና  
ሠራዊቱ ፈርሶ ሀገርም ጭምር እንድትፈርስ የሚታትሩ 
የጥፋት መልዕክተኞች እንዳሉም  ግን መረዳት ይገባል›› 
ብሎ ሃሳቡን ከማሳረጉ ገብረየስ ገ/ማርያም ሃሳቡን ቀበል 
አደረገና በውስጡ አምቆት የነበረውን ተነፈሰ። 

‹‹የኢትዮጵያ መከላከያ ሠራዊት ከሰላም ማስከበር 
ጎን ለጎን በልማት ሥራዎች ላይ በመሳተፍ ለሀገሩ ዕድገት 
የበኩሉን አስተዋጽኦ በማበርከት ላይ ይገኛል።  በተለያዩ 
የሀገሪቱ ክፍሎች የሚገነቡ ድድዮችና መሠረተ ልማቶችን 
በመገንባት፣ የግብርና ምርቶች በመሰብሰብ፣ የአርሶ 
አደሩን ምርቶች ከተባይና ከተፈጥሮ አደጋ  በመጠበቅ 

የዜግነት ግዴታውን የሚወጣ የሕዝብ ልጅ ነው። 
ከዚሁ ጎን ለጎንም የተፈናቀሉና ከቀያቸው የተሰደዱ 

ወገኖችን በመንከባከብና ካለው ላይ ለዕለት ጉርስ 
የሚሆን ገንዘብ በማዋጣትም ሕዝባዊነቱን የሚያሳይ 
ሠራዊት ነው።   

ሆኖም ይህ ጀግንነቱና ሕዝባዊነቱ የማይዋጥላቸው 
ወገኖች ሌት ተቀን ሲያብጠለጥሉት የሚውሉ 
ከሃዲዎችም አሉ።  እነዚህ ከሃዲዎች ከውጭ 
በሚላክላቸው ፍርፋሪ በመታለል ሀገራቸውን ሲሸጡ 
ይታያሉ። 

የተዳከመች ኢትዮጵያን መፍጠር የሚፈልጉ አካላት 
በሠራዊቱ ላይ የሚከፍቱት የስም ማጥፋት ዘመቻ 
ሠራዊቱን ከዓላማው ባያዘናጉትም የእነዚህ ሰዎች  
እኩይ ተግባር  ግን ሊወገዝ ይገባል። 

ፊልድ ማርሻል ብርሃኑ ጁላ ሰሞኑን ለመገናኛ 
ብዙሃን በሰጡት ቃለ መጠይቅም ሠራዊቱ ላይ የስም 
ማጥፋት ዘመቻ የከፈቱት እነዚህ  ሰዎች   ምንም 
ጥያቄ የሌላቸው ቅጥረኛ ባንዳዎች ናቸው።    ሠራዊቱ 
የኢትዮጵያ ሠራዊት በመሆኑ ምክንያት ሀገሪቷ 
የመከላከል አቅሟ እንዲዳከምና እንዲሸረሸር በማድረግ 
ለጥቃት ተጋላጭ የሆነች ሀገር እንድትፈጠር የሚሰሩ 
ኃይሎች ናቸው። ›› ብሎ ሰሞነኛ አጀንዳ አከለበት። 

በውይይቱ የተመሰጠው ዘውዴ መታፈርያ የፊልድ 
ማርሻል ብርሃኑ ጁላን ሃሳብ የሚያጠናክር ሃሳብ አነሳ። 

‹‹ሠራዊቱ ተበትኗል፣ በጀነራል ተጣልቷል፣ ጀነራል 
እገሌ ተቀቷል፣ የቁም እስረኛ ሆኗል  የሚሉና ሌለች 
ሀሰተኛ መረጃዎችን የሚለቁ አካላት ይገርሙኛል።  
መከላከያን ስለማያውቁት እንጂ ቢያውቁት ኖሮ ይህን 
መሰል መረጃ ባልለቀቁ።   መከላከያ  በጠንካራ አለት 
ላይ የተገነባ ነው፤ በወሬ የሚናድ ሥብዕና የለውም።  
እንኳን አሁንና ወትሮም ቢሆን የኢትዮጵያ መከላከያ 
ሠራዊት ጠላትን የሚያርበደብድ ትንታግ ኃይል ነው። 

ሠራዊቱ በኢትዮጵያዊነት መንፈስ ጠላትን በህብረት 
የሚያጠቃ እንደ አንበሳ ቦታውን የማያስደፍር ጀግና 
ነው።  ሠራዊቱ ድል የሚፈጥር፣ ሞትን የሚያሸንፍ፣ 
ለድንገተኛ ክስተት የማይበገር፣ ፍላጎቱን ለዓላማው 
የሚያስገዛ፣ የነፃነትን ዋጋ ጠንቅቆ የሚያውቅ፣ ጨለማን 
ማሻገር የሚችል ሞራልና ጉልበት ያለው፣ በልማትና 
በጥፋት መካከል የማይፈርስ ጠንካራ ግንብ ነው። 

የኢትዮጵያ መከላከያ ሠራዊት አፈጣጠር ልዩ 
የሚያደርገው ከሕዝቦች አብራክ የወጣ መሆኑ ብቻ 
ሳይሆን የጭቆና ቀንበር ለመስበር ከሕዝብ ጎን በመቆምና 
በመታገል የሕዝብ ትግል ግንባር ቀደም ተዋናይ ከሆነው 
ትውልድ ጭምር የተፈጠረ መሆኑ ነው። ይህ ተፈጥሮው 
በሀገሩ ብቻ ሳይሆን እስካሁን ድረስ በዓለም አቀፍ 
የሰላም ማስከበር ግዳጅ ላይ በተሠማራባቸው ሀገሮችም 
የተረጋገጠ ነው። ሕዝባዊነቱ ከሌሎች ሀገሮች ሠራዊቶች 
በመሠረቱ የተለየ ሆኖ እንዲታይና የሕዝብ ፍቅርና 
አለኝታነትን እንዲጎናፀፍ አስችሎታል። የሠራዊታችን 
መሠረታዊ እሴት በጠንካራ ዲሲፒሊን ከራስ በላይ 
የሀገርና የሕዝብ ጥቅም ማስከበር ላይ የተመሠረተና 
የሕገመንግሥቱ የመጨረሻ ምሽግ እንዲሆን ተደርጎ 
የተገነባ ነው።

ሆኖም ተሰማ እንደተናገረው ይህንን ጀግና 
በማጥላላት እና በማሳነስ ሀገርን ለማፍረስ ቆርጠው 
ተነሱ ዘመናችን ጉዶች እዚህ እዛም ብቅ ብቅ ብለዋል።  
መከላከያን በራሳቸው መንደር ውስጥ እየወሸቁ አንሰው 
ሊያሳንሱት ሲሞክሩ አይተናል፤ ታዝበናል። 

የኢትዮጵያን ሰንደቅ ለብሶ  ታላላቅ ድሎችን 
የተጎናፀፈውን ጀግና የመከላከያ ሠራዊታችንንም  
በማጠልሸትም ኢትዮጵያን ለማሳነስም በቀቢጸ ተስፋ 
ሲሯሯጡ ታይተዋል።  

ሆኖም የኢትዮጵያ የመከላከያ ሠራዊት በወሬ 
የማይፈታ እና ለአፍታም ቢሆን በወሬና እና አሉባልታ 
የማይበገር መሆኑን ማመን ይገባል።  ሰላምን በማወክ 
ከግጭት ማትረፍ የሚፈልጉ አካላትም አዋጪው ሰላምና 
፣ ሰላም ብቻ መሆኑን መረዳት ይገባቸዋል።  ለሁላችንም 
የሚያወጣው ይህ ነው›› በማለት ንግግሩን ቋጨ። 

ሶስቱ ጓደኛሞች ለመጀመርያ ጊዜ በአንድነት 
የተስማሙበት ሃሳብ በመሆኑ ሶስቱም መለኪያቸውን 
አንስተው ደስታቸውን ገለጹ። 

የተዳከመች 
ኢትዮጵያን 

መፍጠር የሚፈልጉ 
አካላት በሠራዊቱ ላይ 
የሚከፍቱት የስም 
ማጥፋት ዘመቻ 
ሠራዊቱን ከዓላማው 
ባያዘናጉትም የእነዚህ 
ሰዎች  እኩይ ተግባር  
ግን ሊወገዝ ይገባል

የዘመን ጥበብ
ስፖርትና መዝናኛ 

ወርቃማ የዘመን ሙዳዮች
ሙሉጌታ ብርሃኑ

ከጥበብ ጋር አድሮ ከጥበብ ያስጓዘን፣
ከዘመንም ዘመን አለ ወይ ቢመዘን?
ብዬ ጠየኩና በሃሳቤ ስባዝን፤
በእርግጥም አገኘሁ ያንን ወርቅ ዘመን። 
ኑና ተመልከቱ ሂዱናም ጠይቁ፤
በዛሬ ወንጭፍ ላይ የኋልዮሽ ባርቁ፤
በጥበብ ትዝታ በላይ ተንፏቀቁ፤
ሙዳይዋን ይዛችሁ በትናንት ምጠቁ። 
አዎን ዘመን አለ...
በጥበብ ተስሎ ለጥበብ የሾለ፤
ከእንቁ ጠቢባን ባንድነት የዋለ፤
ወርቃማው ወርቀጥቡ በእሳት የጋለ፤
አለ ወይ ካላችሁ...አዎን ዘመን አለ። 
አብዛኛዎቻችን በምንስማማበት ዐረፍተ ነገር...

ትናንት ከአንገቱ ላይ የወርቅ ኒሻን አጥልቆ በደስታ ጮቤ 
ሲያስረግጠን የነበረው  የሀገራችን ኪነ ጥበብ፤ ዛሬ ከአንገቱ 
ላይ አጠንጥሎ የሚታየን ከብርም፣ የነሀስ ኒሻን መሆኑ 
ነው። 

ይህንንም  ለማየት ያልታደለ ብዙ አሉና፤ እሱንስ ማን 
አየበት ብለን ያለንን በደስታ ልንቀበል ግን የግድ ነው። 
እንዲህ ቢሆንም ቅሉ፤ በትናንትናና በዛሬ መካከል ያለውን 
እውነት አምነን ልንቀበል ያስፈልጋል። 

የኛ ኪነ ጥበብ ዛሬ በደረሰበት ደረጃ ቢያኮራንም፤ 
ወርቁን ግን ለወርቃማው ዘመን መስጠታችንም 
አያስኮርፈንም። እንቁ ጥበባት በወርቃማ የዘመን ሙዳዮች 
ውስጥ የኖሩበትን የጊዜ ሀመልማል ከፍተው እየቆረሱ 
በትዝታ ማላመጡ አይከፋም። ዛሬ ላይ የጥበብ ሰዎችን 
ጨምሮ የምንወዳቸውንና የምናደንቃቸውን ጥበበኞች 
የምንመዘው አርባና ስድሳ ዓመታትን ወደኋላ ተስፈንጥረን 
ነው፡፡ ለምን? ምክንያቱም እነርሱ የወርቃማው ዘመን 
ፍሬዎች ናቸው። እኛስ? እኛ ደግሞ የእነርሱን እያደነቅን 
እንደ እነርሱን መሆን ግን ያልቻልን ምስኪኖች ነን። 

ለመሆኑ ከዛሬና ከሌሎች ትናንቶች ለይተን 
ወርቃማ የምንለው የኪነ ጥበብ ዘመን ነበር? ጥያቄው 
አንዳንዶቻችንን አንገታችንን በአሉታ ያስነቀንቀን ይሆናል። 
በአዎንታ የሚያስወዘውዘንም ብዙዎች ነን። ጥያቄው 
በራሱ በጥቂቱም ቢሆን የሚመሳሰሉ ሁለት ጽንፎችን 
የያዘ ነው። ወርቃማ የኪነ ጥበብ ዘመን ሳይሆን ወርቃማ 
ጥበበኞች በየጊዜያቱ ብቅ ብለዋል በማለት ወርቁ እንጂ 
ዘመኑ ስለመኖሩ ትዝ የማይላቸው አንዳንዶች አሉ። 

በእርግጥ እኛም ወርቃማ ዘመን ስንል በሌሎቹ 
ዘመናት ምንም አልነበረም ለማለት አይደለም። እንግዲህ 
ከእጅም እጅ ይመረጣልና ዛሬም ድረስ ከልባችን ማህደር 
የቀሩ ወርቃማ የጥበብ ሥራዎች የተሰነጉበት ለማለት ነው። 
አዳዲስ የፈጠራ ሃሳቦች በርክተው፤ የጥበብ መፍሰሻ ቦይ 
የተቀደደበት፤ ከዘመን ለይተን የምንረግጥበት ዘመን አለ። 
ይሄ የእውነተኛ የጥበብ አብዮተኞች ዘመን ነው። 

በቀጭን የጨረፍታ ዱላ ለመጠቆም ያህል እንጂ 
ለመቅዘፍ በማትሆነው በዚህች ጽሁፍ ውስጥ፤ የሃሳባችን 
ኮቴ በብዛት ሙዚቃው ላይ ቢያርፍም ሁሉንም የኪነ ጥበብ 
ዘርፎች በወርቃማው ዘንግ መነካካታችን አይቀርም። 

የትናንትናውንና የዛሬውን የሀገራችንን ኪነ ጥበብ 
በዘመን  መነጽር ውስጥ ስንመለከተው አንድ አይነት እይታ 
የለውም። ጸጉራቸውን አፍሮ አበጥረው፤ በካኪ ሱሪው 
ላይ የሳሪያም ኮት ደርበው ሽር በጥበብ ሲሉ በነበሩና 
ጸጉራቸውን ተተኩሰው፤ በቃሪያ ሱሪው፣ በማይክል 
ጃክሰን ኮት ኮፍያውን ደፍተው በተጠበቡት ትውልድ 
መካከል ብዙ የተለዩ ነገሮችን እንመለከታለን። በጊዜ 
ሂደትና በዘመናት እርቀት አዎን...ብዙ ነገሮች ሊለወጡ 
ይችላሉ። ትናንት ዛሬ አይደለም። 

አፍሮ ጸጉርንም ሆነ ሳሪያም ኮትን ዛሬ ላይ ለምን 
አላየነውም ብሎ መጠየቅ የዋህነት የወለደው ሞኝነት ነው። 
የኛ ዘመናዊነትና ሥልጣኔ፤ ቱባ ማንነታችን የሆነውን ኪነ 
ጥበብን ከጋረደው ግን…ለምን ብለን መጠየቃችን ነቅቶ 
የተኛውን ማንቃት ነው። 

በሙዚቃና ዘመን...በዘመንና ሙዚቃ መንገድ 
ስናዘግም በወርቅም፤ በአዳፋ ጨርቅም ላይ ተረማምደን 
አልፈናል። አዳፋው ጨርቅስ ይህ ነው ለማለት ባንችልም፤ 
ወርቃማውን ዘመን ግን አንዘነጋውም። በሀገራችን የሙዚቃ 
ዘመን መቁጠሪያ ውስጥ ወርቃማ ብለን የለየናቸው ዘመናት 
በሙዚቃ ሥራዎች ደረጃ፤ በድምሩ ከነበረው ስብስብ 
እንጂ በተናጠል ካየናቸው ወርቃማ ድምጻውያን አንጻር 
አይደለም። በየዘመናቱ ወርቃማ ሙዚቀኞችን አጥተን 
አናውቅም።

ዛሬም ድረስ የምናወሳቸው ሙዚቀኞች፤ በብዛት 
ፈልቀው ሙዚቃውን በጉልህ በሚታይ መልኩ የለወጡ 
አብዮተኞች የወጡት ከተመሳሳይ የዘመን ግንድ ላይ 
መሆናቸው ነው ዘመኑን ወርቃማ ያስባለው። ወርቃማው 
የሙዚቃ ጊዜ የምንለው ዘመን ሌላ የተለየ ነገር ቢኖረው፤ 
ይሄውም ወርቆቹ በግል ሳይሆን በኅብረት ተነስተው እንደ 
አንድ ያብረቀረቁበት ጊዜ በመሆኑም ጭምር ነው። ብዙ 
ሰዎች ወርቃማውን የሙዚቃ ዘመን ከዘመናዊው የሙዚቃ 
ጅማሮ ጋር ያያይዙታል። ጥንቱን የራሷ የሆነ ኖታና 
የሙዚቃ ስልት ያላትን ሀገር ወርቃማውን ዘመን ያገኘችው 
ከዘመናዊነቱ ነው ካልን ነገሩ ሁሉ ተበላሸ። ‘በጨው ደንደስ 
በርበሬ ትወደስ’ አይነት ይሆንብናል። 

ወርቃማው የሙዚቃ ዘመን በሀገራችን ልዩ መልክ 
የነበረው ሲሆን በየዘመናቱ ብቅ ጥልቅ ሲል ቆይቷል። 
በዚህም በባህላዊውም ሆነ በዘመናዊ ሙዚቃ ሁለት 
ወርቃማ ዘመናት ነበሩ። የመጀመሪያው መነሻውን 
ከ1950ዎቹ መጨረሻ አድርጎ እስከ 70ዎቹ መጀመሪያ 
ዘልቋል። በወቅቱ የሙዚቃውን አብዮት የቀሰቀሱ ሌላ 
ሁለት ምክንያቶች ነበሩ። የፖሊስ ኦኬስትራ የሙዚቃ 
ቡድኖች እና የቲያትር ቤቶች ኦኬስትራ። በሁለቱ መካከል 
የነበረው ትንቅንቅ ደስ የሚያሰኝ ቀዝቃዛ ጦርነት ነበር። 

ጦርነቱ አሸንፎ የበላይነትን ለማሳየት ሳይሆን በአዳዲስ 
የፈጠራ ሥራዎች ለመቅረብ ነበር። ቀዝቃዛው የተሰጥኦ 
ጦርነትም በወላፈን የጋለውን ወርቅ ወልዷል። እያንዳንዱ 
ኦኬስትራ በአዳዲስ ሥራዎች አድማጭ ተመልካቹን 
ለማስደሰት በሚያደርጉት እንቅስቃሴ፤ ሙዚቃ አካል 
ለብሳ እንድትቆም አድርገዋታል። 

በዚህ መሃል ዘግየት ብሎ ደግሞ በ1960ዎቹ መጀመሪያ 
ዘመናዊ ባንድ የሚባል ነገር መጥቶ ከመሃከላቸው 
ተከሰተ። በዚህ የባንድ ሥርዓት ውስጥ የመጡ ሙዚቀኞች 
ምንጫቸው ከአንድ አቅጣጫ ነበር። በጊዜው የያሬድ 
ሙዚቃ ትምህርት ቤት መከፈተን አስመልክቶ በርካታ 
ሙዚቀኞች እንደ አሸን ፈሉ። አሁን የባህል ኦኬስትራው 
ወደ አንድ ጎራ ተሰልፎ ፍጥጫው ከዘመናዊው ባንድ 
ጋር ሆነ። ቀደም ሲል በኦኬስትራዎቹ የነበሩት በልምድ 
የተዋጣላቸውና አንቱ የተባሉ ሙዚቀኞች ናቸው። ከያሬድ 
የሙዚቃ ትምህርት ቤት የወጡቱ ደግሞ ሙዚቃውን 
ከነሳይንሱ የቀመሱ ናቸውና የአብዮቱ እምብርት መገኛው 
እዚሁ አካባቢ ነበር። 

የዘመናዊ የሙዚቃ መሣሪያዎችን ትውውቅ ተከትሎ 
ከቀድሞው ጋር ሳይጎራበጥ ከሀገራችን ሙዚቃ ጋር 
ተዋሃደ። በዚህኛው ወርቃማ ዘመን ከተገኙና በመካከል 
ከወጡት ኬኔዲ መንገሻ፣ አለማየሁ እሸቴ፣ ታምራት ሞላ፣ 
ሙሉቀን መለሰ፣ ጥላሁን ገሠሠ፣ ማህሙድ አህመድ፣ 
ንዋይ ደበበ እያለ በመቀጠል  በነበሩበት የኪነት ባንዶች 
ውስጥ የሙዚቃውን አብዮት አቀጣጥለውታል። አረጋኸኝ 

ወራሽ፣ ኤፍሬም ታምሩ፣ ሀመልማል አባተ፣ አስቴር አወቀ 
እና ሌሎችም አስቀጥለውታል፡፡ 

በአልበም ሥራዎቻቸው የሙዚቃ ቅንብር ደግሞ አሊ 
ታንጎ አይዘነጋም። ማህሙድ ሙዚቃ ቤትንም አለማንሳት 
ነውር ነው። ሁለተኛውና ማሳረጊያ የመሰለውን ወርቃማ 
የሙዚቃ ዘመን ቀረብ ብለን በመጨረሻ እንመለስበታለን።

ልክ እንደሌሎቹ ሁሉ በኢትዮጵያ የሥነ ጽሁፍ 
ምህዋር ውስጥ የገዘፈ ዐሻራውን የጣለበት ወርቃማ 
ዘመን ነበር። ታሪክን ወደኋላ ስናሰናስን ኢትዮጵያ በሥነ 
ጽሁፍ ጥበብ ከዓለማችን ግንባር ቀደሟ ብትሆንም፤ ሥነ 
ጽሁፏ ግን በወርቃማው ሳጥን ውስጥ እንደተቆለፈበት 
ሳይደመጥ፤ ሳይገለጥ ነበር የኖረው። በታሪካችን ከሳጥኑ 
ሰብሮ የወጣው የመጀመሪያው የልቦለድ መጽሐፍ “ጦቢያ” 
ነው። 

ዕድሜውን ወደኋላ ስንቆጥር ደግሞ መቶ ዓመታት 
ገደማ ነው። እንግዲ ከዚያ በኋላ ጦቢያን ተከትለው 
ብቅ ብቅ ማለት ጀመሩ። አንድ ሁለት እያሉም ጉዞ ወደ 
ወርቃማው ዘመን አደረጉ። ከ1950ዎቹ እስከ 1970ዎቹ 
የነበሩትን ጊዜያት ስለወርቃማነታቸው ማንም ኢትዮጵያዊ 
አይክዳቸውም። ዛሬ ላይ አንብበበን የማንረካቸው፤ ሰምተን 
የማንጠግባቸው የሥነ ጽሁፍ ሥራዎችና ጠቢባን የወጡት 
ከዚሁ የዘመን ቋጠሮ ውስጥ ነው። የሀዲስ አለማየሁ 
“ፍቅር እስከ መቃብር”፤ የዳኛቸው ወርቁ “አደፍርስ”፤ 
የበዓሉ ግርማ “ኦሮማይ”፤ የስብሐት ገብረእግዚአብሄር 
“ሌቱም አይነጋልኝ”፤ የአቤ ጉበኛ “አልወለድም”...ኧረ 
ስንቱን ዘርዝረው ይጨርሱትና...ሁሉም የተወለዱበትና 
እትብታቸው የተቀበረበት ወርቃማ ዘመን ይሄው ነበር። 

ሥነ ጽሁፍና ሥነ ሥዕል ብዙ ዝምድናን በብዙ መዋደድ  
አብረው የተጋመዱ ናቸው፤ በተለይ ደግሞ ከግጥም ጋር። 
በሥዕል እያፈዘዙ በግጥም ሲያዋዙ የተመለከትናቸው 
ብዙዎች ናቸው። ለአብነትም ከገብረክርስቶስ ደስታ በላይ 
የምንጠራው እማኝ አይኖርም። የሥነ ጽሁፍ ጥበብ የወርቅ 
ካባ ለብሶ በተሞሸረበት ዘመን፤ የሥዕል ጥበብም አብሮት 
ከጎኑ ቆሞ ነበር። በሠገነቱ ከፍ ብሎ አድምቆ ደምቋል።

ሜትር አርቲስት ሎሬት አፈወርቅ ተክሌ፣ እስክንድር 
በጎሲያን የወርቃማው ዘመን ፈርጦች ናቸው። ቲያትር 
በወርቃማው የዘመን ዙፋን ተቀምጦ የነገሠበት አርማው 
ጥበብ የነበረበት ዘመን ሌላኛው ወርቃማው ዘመን ነው። 
ሎሬት ጸጋዬ ገብረመድህን፣ መንግሥቱ  ለማ፣ ወጋየሁ 
ንጋቱ … የኢትዮጵያን የቲያትር መድረክ በወርቅ እንቁ 
ያንቆጠቆጡበት፤ ዛሬም በኩራት የምናወሳቸው ሥራዎችን 
የተከሉበት ድንቅ ዘመን ነበር። ዘመኑም ከሌሎቹ የራቀ 
አይደለም፡፡ 1960ዎቹ በተለየ ሁኔታ በሀገራችን የቲያትር 
ዐሻራ ያረፈበት ወርቃማ ዘመን ነው፡፡ 

ሁለተኛው የሙሴን በትር መሳይ ወርቃማው 
የሙዚቃ ዘንግ የተዘረገባት ዘመን ከ1980ዎቹ አጋማሽ 

አንስቶ እስከ 90ዎቹ  መባቻ ነበር። እነዚህኛዎቹ የዘመን 
ጥበበኞች ዘመናዊውን የጥበብ ጓዳ በኪነ ጥበብ ያንተከተኩ 
ከፖለቲካው የአብዮት አጥር እየዘለሉ የወጡ የጥበብ 
አብዮተኞች የሠፈሩበት የቅርብ ትውስታ ነው። የዚህኛው 
ወርቃማ የጥበብ ዘመን መነሻ፤ የፖለቲካ ድጥ የበዛበትና 
እግር ባነሱ ቁጥር እየተነሱ የሚፈርጡበት ነበር። 

ፖለቲካው ማህበራዊ ሕይወትንም የበረዘበት 
ጊዜ በመሆኑ ጥበበኛው ብቻም ሳይሆን ማህበረሰቡም 
በድብርት ተውጦ ድባቴ እየወቃው አስተክዞት ነበር። 
አብዛኛው የጥበብ ሰው ከውጭ ያለው አስቀያሚ ሁኔታ 
እያንገሸገሸው በራሱ ውስጥ ተደብቆ ከውስጣዊ ስሜቱ 
ጋር በጥበብ ሲብሰለሰል ቆይቶ ነበርና የፖለቲካው ፍትጊያ  
ረገብ ብሎ ቦታ ቦታውን ሲይዝ የታመቁ ስሜቶች ሁሉ 
እየፈነዱ ግሩም የጥበብ መዓዛ መርጨት ጀመሩ። 

ኪነ ጥበቡ እንደገና እየተነቃቃ፤ በተለይ ደግሞ 
ሙዚቃና ቲያትር መግነጢሳዊ በሆነ ፍጥነት እያቆጠቆጡ 
ወደ መንዠርገግ ገቡ። 1990ዎቹ እኩሌታ በወጣቱ 
የሙዚቃ አድማጭ ዘንድ ተወዳጁ ጊዜ ነበር። ቴዲ አፍሮ፤ 
ታምራት ደስታ፣ እጅጋየሁ ሽባባው(ጂጂ)፣ ጎሳዬ ተስፋዬ፣ 
ጌቱ ኦማሂሬ፣ ማዲንጎ አፈወርቅና ሌሎች ወጣትና አንጋፋ 
ድማጻውያንን ጨምሮ በእጅጉ የተለየ ስብስብ የነበረበት 
ጊዜ ነው። እንደዛሬው በነጠላ ሳይሆን በምርጥ የአልበም 
ሙዚቃዎች አድማጩን ያንበሸበሹበትም ነበር። 

አብዛኛዎቹ አልበሞችም በወጣቱ የሙዚቃ አቀናባሪ 
ኤሊያስ መልካ የተቀመሙ ጥኡም ሥራዎች ናቸው። 
ጊዜው የ20ኛው ክፍለ ዘመን ማክተሚያ ብቻም ሳይሆን 
እስከ ዛሬ የነበሩት የወርቃማ የኪነ ጥበብ ዘመናት መባቻም 
ይመስላል። ወርቃማው ዘመን ከሚሊኒየሙ ርችት ጋር 
አብሮ ሳይፈነዳ አልቀረም። በግል ደረጃ ጭብጨባ 
የማይነፈጋቸው ቆንጆ ሥራዎችን ለማየት ብንችልም፤ 
እንዳለመታደል ሆኖ ቀደም ሲል የነበረውን አይነት 
ወርቃማ ስብስብ ለመመልከት ግን አይን ያዝ ያደርጋል። 

ወርቃማ የኪነ ጥበብ ጉዟችንን ዛሬ ምን ሰለበው? 
በዘመን ከርሰምድር ውስጥ የነበረውን ወርቅ ሽጠን 
በላነው? ወይንስ...እኛኑ ቡዳ በላን? ውድ አንባቢያን 
ኪነ ጥበብ ከትናንቱ በተሻለ ተሟሙቆ አለን፤ ጥበብ ግን 
በርዷታል። ከዚህም ከዚያም እትቱ...የሚያስብላት የባህር 
ንፋስ በርክቶባታል። ዛሬ ሚዲያና ቴክኖሎጂው በየአይነቱ 
በዝቶ ጥበብ ለጠቢባን ብቻም ሳትሆን ለሁሉም ቅርብ 
ሆናለች። 

ለዚህም ይመስላል የተመኛት ሁሉ  አንስቶ እንደ 
ዋንጫ እየሳመ ፊቷን ጭርት በጭርት ማድረጉ። እነዚያን 
ዘመናት ወርቃማ እያልን እንድንናፍቃቸው ካደረጉን ነገሮች 
አንዱ የቄሳርን ለቄሳር...የሚገባውንም በሚገባው ሥፍራ 
ብቻ ስላገኘነው ነው። የቴክኖሎጂው መርቀቅ...የሚዲያው 
መብዛት እሰየው! የሚያስብል ቢሆንም ዳሩ ግን ጣፋጩ 
የወይን ጠጅ ውሃ ተከለሰበት። ‘ከብዛቱ ጥራቱ’ እንልም 
የለ...አሁን አሁን በኪነ ጥበቡ ውስጥ ባሉት ጣፋጭ 
ሥራዎችና ጠቢባኑ ላይ፤ ውሃ ውሃ...እጅ እጅ የሚሉ ነገሮች 
እየበዙባቸው፤ ሁሉንም በጅምላ እንድንወቅጥ የሚገፋፉን 
ነገሮች ከውስጣችን ቢፈጠርም ማጥራቱ ግን የግድ ነው። 

አሁናዊው የኪነ ጥበብ ጠረን ልክ ሀገራችን 
ያለችበትን ሁኔታ መስሏል። ሁላችንም በግላችን፤ 
ሀገራችንን የምንወድና ያለኔ ማን አላት የምንል አይነት 
ነን፤ እንደ ሀገር ግን ሁላችንም ከሥፍራው የለንም። ወርቅ 
ድምጻውያን፣ እንቁ ሰዓሊያን፣ ምጥቁ ደራሲያን፣ ጀግና 
ተዋንያን ዛሬም አሉ። ክብር ለሚገባቸው ክብርን እየሰጠን 
እናመሰግናቸዋለን! የእያንዳንዱ የግል ችሎታ ትልቅ ዋጋ 
አለው፤ ይህ አይካድም። እንደ ሀገር ግን በአንድ ጎበዝ ብቻ 
አሸናፊ ለመሆን የሚቻለው በሩጫ ትራክ ላይ እንጂ በእግር 
ኳስ ሜዳ ዘበት ነው። አሸናፊ የሚያደርገን በምርጥ ስብስብ 
የተቃኘ ቡድን ሲኖረን ነው። 

ወርቃማ ዘመን እያልን ወደኋላ ማሽተታችን፤ 
በእያንዳንዱ የግል ችሎታ ብቻ ሳይሆን በዋናነት በጥምረቱ 
ውስጥ የነበረው መዓዛ ስላወደን ነው። በሙዚቃው ከዘመነ 
ወርቅ እያፈነገጥን ወደ ዘመነ ነጠላ ገብተናል። ነጠላውም 
አድፎብን በጥለት ብቻ እንዳንቀር ነው ፍራቻው። 
በወርቃማው ዘመን የነበሩና አሁንም ያሉ አብዛኛዎቹ 
ዝምታን አብዝተዋል። ጊዜውን በተራ በነጠላ ዜማ አባዜ 
ናላው ለዞረው  ለቀውለት ይሁን ደክሟቸው አይታወቅም። 
ችሎታው ሳይከዳን እሩቅ ናፋቂ የሥልጣኔና የዘመናዊነት 
ጥላችን፤ ወርቃማውን ዘመን እንዳናስቀጥል አሊያም 
እንዳንደግም አድርጎ አስሮናል። 

በግል የምንሮጠው ሩጫ እኛን እንጂ የሀገራችንን ኪነ 
ጥበብ ለማንገሥ ተስኖታልና ቀኝ ወደኋላ ዞረን ትናንትናን 
እንመልከት። ወርቃማውን ዘመን እንደወርቃማዎቹ!!



በጋዜጣው ሪፖርተር

አፍሪካ የአየር ንብረት ለውጥን እንድትቋቋም 
መሠረተ ልማቶች ሊገነቡ ይገባል ተባለ፡፡

በዓረብ ኢምሬት አስተናጋጅነት እየተካሄደ ያለው 
የኮፕ28 አየር ንብረት ለውጥ ጉባኤ የመጨረሻ ቀኑ ላይ 
ይገኛል፡፡

የተባበሩት መንግሥታት ድርጅት በየዓመቱ በአየር 
ንብረት ለውጥ ዙሪያ የዓለም ሀገራት፣ የአየር ንብረት 
ለውጥ ባለሙያዎችን እና ሌሎች የሚመለከታቸውን 
አካላት ጋር በመምከር ላይ ይገኛል፡፡

በዚህ ጉባኤ ላይ ምድራችን በአየር ንብረት ለውጥ 
ምክንያት የሚደርስ ጉዳትን መቀነስ የሚያስችሉ 
ምክክሮች እና ውይይቶች በመካሄድ ላይ ናቸው፡፡

ማጠቃለያ ቀን በወጣው አዲስ ሪፖርት ላይ 

ልዩ ልዩ
ማህበራዊ

ዓለም አቀፍ

እየሩስ ተስፋዬ 

አካል ጉዳተኞች በመሠረተ ልማት ችግር፣ ትምህርት፣ 
በሥራ እና በሌሎች የአካታችነት እጦት ሳቢያ ማኅበራዊ፣ 
ፖለቲካዊ እና ኢኮኖሚያዊ ተስፏቸው ሲገደብ በስፋት 
ይስተዋላል።  ልዩ ችሎታቸውን ተጠቅሞ ከራሳቸው 
አልፈው ሀገር እንዲጠቅሙ የማድረጉ ሥራም የተቀዛቀዘ 
እንደሆነ ብዙዎችን ያስማማል።  አካል ጉዳተኞች 
በትምህርትም ይሁን በሌሎች የሥራ መስኮች የመሠማራት 
መብት አላቸው።  ይሁን እንጂ በተለያዩ ምክንያቶች 
መብቶቻቸው ተግባራዊ አይሆኑም።  

የሴቶች እና ማኅበራዊ ጉዳይ ሚኒስትር ዶክተር 
ኤርጎጌ ተስፋዬ የአካል ጉዳተኞች ተጠቃሚነትን 
አስመልክተው እንደሚገልፁት ከአካል ጉዳተኞች ጋር 
የተያያዙ የተለያዩ ሕጎች፣ ፖሊሲዎች እና ስትራቴጂዎች 
ቢኖሩም የተበታተኑ ናቸው።  ከዚህ በመነሳት ሕጎቹን 
ሰብሰብ በማድረግ ‹‹የተጠቃለለ የአካል ጉዳተኞች ሕግ›› 
አስገዳጅ ሆኖ ሁሉም ሊተገብረው በሚገባ መንገድ 
እየተዘጋጀ ይገኛል።  አካል ጉዳተኞች ብቻቸውን ነገሮችን 
መቀየር አይችሉም፤ የሚመለከታቸው አካላት ሁሉ 
ትርጉም ያለው ትብብር ሲያደርጉ ውጤት ከማምጣት 
በሻገር ተሳትፏቸውን ለማረጋገጥ ያግዛል። 

በአዲስ አበባ ከተማ አስተዳደር ፍትሕ ቢሮ ዐቃቤ 
ሕግ አቶ ፋሲካ አጌና እንደሚያስረዱት ሕግ መሠረታዊና 
ለሁሉም ኅብረተሰብ ክፍል ያስፈልጋል።  ለአካል ጉዳተኞች 
ደግሞ አስፈላጊነቱ ከዚህም በላይ ነው።  ለዚህም ዋናው 
ምክንያት አካል ጉዳተኞች ከሌላው ኅብረተሰብ በተለየ 
ለመብት ጥሰት የተጋለጡ በመሆናቸው ነው።  ከዚህ 
አንጻር እንደ ሀገር ብዙ ሕጎች አሉ ለማለት አያስደፍርም። 

አሁን በሥራ ላይ ያሉ የተለያዩ ሕጎች አሉ።  ከነዚህ 
ውስጥ ኢትዮጵያ ያፀደቀችው እንዲሁም የሀገሪቱ የሕግ 
አካል የሆነው የአካል ጉዳተኞች መብት ኮንቬንሽን 
በቀዳሚነት ይጠቀሳል።  ሕጉ ዘመናዊ ሕግ፣ የአካል 
ጉዳተኞች መብቶች ከሰብዓዊ መብቶች አንፃር በሰፊው 
የሚያትት ነው።  በተጨማሪም ‹‹የአካል ጉዳተኞች የሥራ 
ስምሪት›› እና ‹‹የማራካሽ ስምምነት›› የሕትመት ሥራዎችን 

ለዓይነ ስውራን ተደራሽ ለማድረግ የሚያስችል ስምምነት 
ነው።  

የአካል ጉዳተኞች ሥራ ስምሪት መብት አዋጅ ቁጥር 
568 አካል ጉዳተኞች ያለመድሎ እና መገለል የሥራ ዕድል 
እንዲያገኙ የሚፈቀድና ረዳት እንዲኖራቸው የሚያደርግ 
ሲሆን የመብት ጥሰት ሲያጋጥማቸው ደግሞ ያለ ውጣ 
ውረድ ፍትሕ እንዲያገኙ  የሚያስችል ሕግ  ነው።  ነገር ግን 
አሁን ያሉት ሕጎች በቂ አይደሉም።  የአካል ጉዳተኞችን 
መብት ለማስከበር ገና በርካታ ሕጎች ያስፈልጋሉ።  
‹‹የአካል ጉዳተኞች መብቶች ኮንቬንሽን›› የሚስገድደው 
መንግሥታት አካል ጉዳተኞችን  በተመለከተ ሕጎችን 
እንዲያወጡ ነው።  ከዚህ ጋር ተያይዞም አሁን እንቅስቃሴ 
እየተደረገበት ያለው መንግሥት በሥራ ስምሪት፣ 
በትምህርት፣ በጤና፣ ከታክስ ጋር በተያያዙ እና ሁሉን 
አቀፍ የአካል ጉዳተኞች መብቶችን ያቀፈ ሕግ ማውጣት 
ያስፈልጋል።  

እንደ አቶ ፋሲካ ማብራሪያ፤ አካል ጉዳተኞችን 
ያማከሉ ሕጎች ጥቂቶች ናቸው።  በአብዛኛውም ሕጎቹ 
የአፈፃፀም ችግር  የሚታይባቸው ናቸው።  እንደውም 
በመንግሥት በኩል የተሻለ ተፈፃሚነት አላቸው።  አካል 
ጉዳተኞችን በመቅጠር ረገድ መንግሥት ቀዳሚውን 
ሥፍራ ይይዛል።  ነገር ግን የግሉ ዘርፍ አካል ጉዳተኞችን 
ከመቅጠር ራሱን ያገለለ ነው።  ስለዚህም አዋጁ በግል 
ዘርፉ ላይ በበቂ እየተተገበረ አይደለም።  የተቀመጠው 
የአሠራር ሥርዓት ልል መሆን ደግሞ የችግሩ ዋነኛ 
መንስኤ ነው።  ይህም በቂ ሕጎች አለመኖራቸውን 
ያመላክታል።  ሕጎቹን ለማስፈጸም ደግሞ ሌሎች ሕጎችን 
ማዘጋጀት ያስፈልጋል። 

የተጠቃለለ የአካል ጉዳተኞች ረቂቅ ሕግ ተዘጋጅቷል።  
ሕጉ ተግባራዊ ሲሆን ሁሉም አካል ጉዳተኞች በቂ የሕግ 
ጥበቃ እንዲደረግላቸው ከማድረጉ ባሻገር፤ የሚንጠባጠብ 
መብት አይኖርም።  ለሁሉም የአካል ጉዳት ዓይነት ወይም 
በፆታ፣ በዕድሜ እና በመሳሰሉት ሳይከፋፈል በቂ ሽፋን 
ይሰጣል።   

በኢትዮጵያ በስፋት የሚታየው ችግር የተጠያቂነት 
ሥርዓት የሚደነግግ ሕግ የለም።  ከዚህ አኳያ የአካል 

ጉዳተኞችን መብቶች የሚጥሱ አካላት፤ ለድርጊታቸው 
ዋጋ መክፈል አለባቸው።  ይህ ሳይሆን ሲቀር ግን 
መብቶችን በሚፈለገው መጠን ለማስከበር አዳጋች 
ይሆናል።  ያደጉት ሀገራት ቀርተው ጎረቤት ሀገራት ኬንያ፣ 
ዩጋንዳ፣ ሩዋንዳ እና ሌሎች አካል ጉዳተኞች በቂ የሚባል 
የመብት ሽፋን አላቸው።  በተጨማሪም መብቶችን መሬት 
ላይ አውርደው የሚያስፈጽሙበት የተጠያቂነት አሠራር 
ሥርዓት አላቸው። 

ወደፊት ለመሄድ ወደ ኋላ ማየት ያስፈልጋል።  ስለዚህ 
የደረስንባቸውን ስኬቶች ማበረታታት ይገባል።  የአካል 
ጉዳተኞች መብት ስምምነት ኮንቬንሽን መብት መፅደቁ 
ትልቅ እርምጃ ነው።  በዚህም ከአስተሳሰብ ጀምሮ ብዙ 
ለውጦችን ለማምጣት አስችሏል።  በቁጥር ትንሽ ይሁኑ 
እንጂ የብዙ አካል ጉዳተኞችን ሕይወት የለወጡ ሕጎች 
አሉ።  እነዚህን ማበረታታት እንዲሁም የተደረጉ ጥረቶች 
እውቅና መስጠት ይገባል።  

ለመብቶች ጥበቃ የሚያደርገው ሕግ ነው።  
‹‹የተጠቃለለ የአካል ጉዳተኞች ሕግን›› ጨምሮ በቂ ሕጎች 
መውጣት አለባቸው።  የአካል ጉዳተኞች ጉዳይ ከሌሎች 
ጉዳዮች ጋር ተጣምሮ እና ተጨፍልቆ ወይም ማኅበራዊ 
ዘርፍ ውስጥ ተካቷል።   ራሱን በቻለ ደረጃ የአካል 
ጉዳተኞችን ጉዳይ ብቻ የሚመለከት አንድ መንግሥታዊ 
ተቋም ቢቋቋም ችግሮችን ለመቅረፍ ያግዛል።  

በተጨማሪም አካል ጉዳተኛው ላይም ይሁን 
ማኅበረሰቡ ላይ የግንዛቤ እና የአስተሳሰብ ለውጥ 
ማምጣት ያስፈልጋል።  አካል ጉዳተኝነት ምንድነው? 
አካል ጉዳተኛው ማነው? ምን መብቶች አሉት? የሚለውን 
ጉዳይ ማኅበረሰቡ እንዲገነዘበው ከተደረገ  መብቶቻችንን 
መጠየቅ ሳያስፈልግ መብቶቻችንን ወደ ማክበር ሊኬድ 
ይችላል።  

እኛ ዛሬ አካል ጉዳተኞች እንሁን እንጂ ሁሉም 
ሰው ‹‹ፖተንሻሊ›› አካል ጉዳተኛ ነው።  የሚሉት አቶ 
ፋሲካ፤ ዓለምን ለአካል ጉዳተኞች ምቹ ማድረግ ለሌሎች 
ኅብረተሰብ ክፍል ተብሎ የሚደረግ ሳይሆን ሁለም ሰው 
ለራሱ ሲል የሚያደርገው እንደሆነ ግንዛቤ መፍጠር 
ያሻል። 

ጥቅል ሕግ ለአካል ጉዳተኞች

አፍሪካ የአየር ንብረት ለውጥን እንድትቋቋም መሠረተ 
ልማቶች ሊገነቡ ይገባል ተባለ

እንደተገለጸው አፍሪካ የአየር ንብረት ለውጥን 
እንድትቋቋም የመሠረተ ልማት ግንባታዎች 
እንደሚያስፈልጋት ተገልጿል፡፡

አፍሪካውያን ከሚደርስባቸው የአየር ንብረት ለውጥ 
በቶሎ እንዲያገግሙ እና እንዲቋቋሙ የመሠረተ ልማት 
ግንባታ አስፈላጊ መሆኑ በሪፖርቱ ላይ ተጠቅሷል፡፡

አፍሪካ እንደ ሙቀት እና ከባድ አውሎ ንፋሶችን 
መከላከል እንድትችል የዓለማችን የገንዘብ ተቋማት 
የትራንስፖርት፣ የውሃ እና የኃይል መሠረተ ልማቶች 
ግንባታ ላይ ሊያተኩሩ እንደሚገባም ተገልጿል፡፡

በተለይም ለአየር ንብረት ለውጥ የበለጠ ተጋላጭ 
ለሆኑ አፍሪካውያን ማኅበረሰቦች የአየር ንብረት 
ለውጥን መከላከል የሚያስችሉ መሠረተ ልማቶች 
ትኩረት ሊሰጥባቸው ይገባልም ተብሏል ሲል የዘገበው 
አል ዓይን ነው፡፡

በጋዜጣው ሪፖርተር

ኮፕ28 በአየር ንብረት ለውጥ ዙሪያ ድርድር ሲደረግበት 
የቆየውን “የኤምሬትስ ስምምነት”ን አፀደቀ። የ197 ሀገራት 
ተወካዮች በዚህ ታሪካዊ ስምምነት ላይ ፊርማቸውን 
ማኖራቸውም ተገልጿል።

የጉባኤው ፕሬዚዳንት ዶክተር ሡልጣን አል ጀበር 
በድንጋይ ከሰል ጉዳይ ለመጀመሪያ ጊዜ ስምምነት የተደረሰበት 
ጉባኤ ከቀደምቶቹ ጉባኤዎች በበርካታ ጉዳዮች ልዩ እንደነበር 
አንስተዋል።

ከ83 ቢሊዮን ዶላር በላይ የፋይናንስ ድጋፍ የተደረገበት 
ኮፕ28 የአየር ንብረት ለውጥ ተጽዕኖን ለመግታት ሀገራት 
በአንድነት ሲመክሩበትና የመፍትሔ አቅጣጫዎችን 
ሲጠቁሙበት የቆየ እንደነበር አንስተዋል።

በአየር ንብረት ለውጥ ጉዳትና ኪሳራ ለሚደርስባቸው 
አካላት ስለሚደረግ ድጋፍ በስፋት ተመክሮ ከስምምነት 
የተደረሰበት ጉባኤው በታዳሽ ኃይል ልማት ዙሪያም አመርቂ 
ውጤት የተገኘበት መሆኑን ነው ያብራሩት።

“ብዙዎች ይሄ ጉባኤ ስኬታማ አይሆንም ብለው ነበር፤ 
እኔ ግን ቃል ገብቸላችሁ ነበር፤ አካታች በሆነው ጉባኤ ሁሉም 
ተሳትፎ የመፍትሔ አቅጣጫዎችን አስቀምጦ አሳክተነዋል፤ 
የኤምሬትስ ስምምነት ተፈርሟል” ሲሉም ተደምጠዋል።

በግብርና፣ በምግብ ዋስትና፣ በጤና እና ሌሎች ጉዳዮች 
የተፈረሙ ዲክላሬሽኖችም የኮፕ28 ጉባኤ ታሪካዊ እና 
ስኬታማነትን ያሳያሉ ነው ያሉት።

የታዳሽ ኃይል ልማትን በሦስት እጥፍ ለማሳደግ ከተደረሰው 
ስምምነት ባሻገር ለመጀመሪያ ጊዜ የድንጋይ ከሰል ጉዳይን 
በስምምነታችን ማካተታችንም ትልቁ ስኬት ነው ብለዋል።

የኮፕ28 ፕሬዚዳንት ቢሮ 197 ሀገራት ተደራዳሪዎች እና 
የአውሮፓ ህብረት የተስማሙበትን የስምምነት ሰነድ በድረ ገጹ 
ላይ አውጥቷል። 

በስምምነቱ ላይ በ2030 የታዳሽ ኃይል ልማትን በ2022 
ከነበረበት በሦስት እጥፍ ማሳደግ፤ የኃይል አጠቃቀም 
ውጤታማነትን በ2030 በእጥፍ ማሳደግ የሚል ይገኝበታል፡፡

በሌላ በኩል ቴክኖሎጂዎችን የማይጠቀሙና ጎጂ ጋዝ 
የሚለቁ የድንጋይ ከሰል የኃይል ምንጮችን በሂደት ለመቀነስ 
የሚደረጉ ጥረቶችን ማፋጠንም ተካትቷል፡፡

እስከ 2050 ድረስ ከካርበን ብክለት የፀዱ የኃይል 
ምንጮችን ለማስፋፋት የተጀመረውን ጥረት ማጠናከር ላይ 
ስምምነት መካሄዱንና በ2050 የካርበን ልቀትን ዜሮ ለማድረስ 
የድንጋይ ከሰልን ከያዝነው ዓመት ጀምሮ በፍትሐዊና አዋጭ 
በሆነ ሂደት ከኢነርጂ ሥርዓቱ ማስወጣት መጀመር በስምምነቱ 
ላይ የተካተተ ነው፡፡ 

ብክለትን የሚቀንሱ ቴክኖሎጂዎችን ጥቅም ላይ የማዋሉን 
ሂደት ማፋጠን፣ የታዳሽ ኃይል ቴክኖሎጂዎች፣ የኒዩክሌር 
ኢነርጂ፣ የካርበን ማመቂያ እና ማከማቻ ቴክኖሎጂዎችን 
በስፋት ጥቅም ላይ ማዋል እንዲሁም በ2030 ከካርበን ዳይ 
ኦክሳይድ ባሻገር እንደ ሚቴን ያሉ በካይ ጋዞችን ልቀት በከፍተኛ 
ደረጃ መቀነስ የሚሉት ከስምምነቱ መካከል ይገኙበታል ሲል 
የዘገበው አል ዓይን ነው፡፡

ኮፕ28 ታሪካዊውን “የኤምሬትስ ስምምነት” አፀደቀ

‹‹የአካል ጉዳተኞች የሥራ 
ስምሪት›› እና ‹‹የማራካሽ 
ስምምነት›› የሕትመት 
ሥራዎችን ለዓይነ ስውራን 
ተደራሽ ለማድረግ 
የሚያስችል ስምምነት 
ነው

ስፖርት
የአበረታች መድኃኒቶች ተጠቃሚነት አሳሳቢ ደረጃ ደርሷል

ዓለማየሁ ግዛው

የኢትዮጵያ አትሌቲክስ ፌዴሬሽን የአትሌቶች አበረታች 
መድኃኒቶች ተጠቃሚነት ጉዳይ አሳሳቢ ደረጃ ላይ እንደሚገኝ 
አስታውቀል።  ጉዳዩ ከቁጥጥሩ ውጪ እንደሆነና አፋጣኝ 
መፍትሔ ሊሰጠው እንደሚገባም ፌዴሬሽኑ ከትላንት 
በስቲያ በሰጠው ጋዜጣዊ መግለጫ አስታውቋል።  ኢትዮጵያ 
የአትሌቶች አበረታች መድኃኒቶች ተጠቃሚነት አሳሳቢ 
ደረጃ ላይ ከሚገኙ ሀገራት ተርታ መመደቧን ተከትሎም 
ምን ይደረግ በሚል ከ20 በላይ ባለድርሻ አካላት ውይይት 
እንደሚያደርጉም ተገልጿል። 

የኢትዮጵያ አትሌቲክስ ፌዴሬሽን በፀረ-አበረታች 
መድኃኒቶች ዙሪያ ከፍተኛ የሆነ የግንዛቤ ማስጨበጥ 
ሥራን በማከናወን በዓለም አቀፍ ደረጃ ተምሳሌት ቢሆንም 
ችግሩ ተባብሶ መቀጠሉን ገልጿል።  ችግሩ ከቁጥጥሩ በላይ 
በመሆኑም ጉዳዩን በበላይነት የሚመራ ሀገራዊ ኮሚቴ 
አንደሚያስፈልግ ተጠቁሟል።  አበረታች መድኃኒት 
የኢትዮጵያን አትሌቲክስ ስጋት ውስጥ የከተተ ጉዳይ በመሆኑ 
አፋጣኝ እርምጃ ለመውሰድና ከስሩ ነቅሎ ለመጣል የብዙ 
ባለድርሻ አካላት ርብርብን እንደሚጠይቅና ለዚህም በዛሬው 
ዕለት አስቸኳይ የባለድርሻ አካላት ስብሰባ መጠራቱን 
ፌዴሬሽኑ አስታውቋል።  ይህ ስብሰባ የተጠራው ከወር 
በፊት ፌዴሬሽኑ ለባሕልና ስፖርት ሚኒስቴር በጻፈው 
ደብዳቤ መሠረት ሲሆን ከብሔራዊ ፀረ አበረታች መድኃኒት 
ባለሥልጣን እንዲሁም ከኦሊምፒክ ኮሚቴ ጋር ስብሰባዎች 
ከተካሄዱ በኋላ የሚካሄድ መሆኑ ታውቋል። 

የአትሌቲክስ ፌዴሬሽን የጽሕፈት ቤት ተወካይ አቶ ግርማ 
ለማ በመግለጫው እንደተናገሩት፣ በችግሩ ዙሪያ በክልሎችና 
ከተማ አስተዳደሮች ሰፊ ዘመቻ ተደርጎ የግንዛቤ ማስጨበጫ 
የተሰጠ ቢሆንም ችግሩ ተባብሶ ቀጥሏል።  ወንጀሉን ፈጽመው 
የሚያዙ ግለሰቦሕ ስፖርት ሚኒስቴር አስቸኳይ የባለድርሻ 

አካላት ስብሰባ እንዲጠራ ጠይቀል።  በዚህም ኦሊምፒክ 
ኮሚቴን፣ የፀረ አበረታች መድኃኒት ኤጀንሲን፣ የፌደራል 
ፖሊስን፣ የጠቅላይ ሚኒስትር ጽሕፈት ቤትንና የብዙኃን 
መገናኛን ጨምሮ 23 የሚደርሱ ባለድርሻዎች የሚሳተፉበት 
ስብሰባ ዛሬ ይካሄዳል። 

የአትሌቲክስ ፌዴሬሽን የሕክምና ቡድን ኃላፊ ዶክተር 
አያሌው ጥላሁን በበኩላቸው፣ አትሌቲክስ በብዙ ትግልና 
በተለያዩ አካላት ፍላጎት የተጠመደ እንደሆነ ጠቁመው፤ 
ዘርፉ በርካታ ተዋናዮች የሚሳተፉበት በመሆኑ አትሌቲክሱ 
በተፅዕኖ ስር እንደወደቀ አስረድተዋል።  በአትሌቲክስ 
የሚወሰዱና የሚከለከሉ ንጥረ ነገሮች ቢኖሩም መቼ፣ ማንና 
እንዴት የሚለው ጉዳይ አሳሳቢና ትኩረት ሊሰጠው የሚገባ 
መሆኑንም ገልጸዋል።  በኢትዮጵያ እየተስተዋለ ካለው 
ችግር ጋር ጥንቃቄ እንዲደረግ ማስጠንቀቂያ እንደተሰጣትም 
አክለዋል።  ‹‹ጉዳዩ እየሞቀና እየበረደ ስር ወደ መስደድ 
እየተጓዘ በመሆኑ ትክክለኛ ባለቤት ኖሮት እልባት ማግኘት 

ይኖርበታልም›› ብለዋል። 
ተባብሶና አይኑን 

አፍጦ የመጣውን 
የአበረታች መድኃኒቶች 
ተጠቃሚነት እንዲባባስ 
የሚያደርጉ ብዙ ተዋናዮች 
ቢኖሩም ጥብቅ ቁጥጥር 
እየተደረገባቸው አይገኝም።  
በዚህም ውስጥ ለአትሌቶች 
ድጋፍ በመስጠት ሽፋን 
የአትሌቶች ተወካዮች፣ 
ከውጪ የሚመጡ 
አሠልጣኞች፣ ደላሎች 
ነገሩን እያባባሱና ከቁጥጥር 
ውጪ እንዲሆን እያደረጉ 

ነው።  የሚመለከታቸው 
ባለድርሻ አካላት ለጉዳዩ ትኩረት ሰጥተው ባለመሥራታቸው 
ችግሩ ሰፊና ስር እየሰደደ ሊመጣም ችሏል።  

ለዚህም ማንም የውጪ ዜጋ የመኖሪያ ፈቃድ ሳይጠይቅ 
መድኃኒቶችን ይዞ አትሌቶች ልምምድ በሚሠሩበት 
ስፍራ ድረስ ዒላማ አድርጎ እንደሚንቀሳቀስ ጠቁመዋል።  
በተጨማሪም ሙያው ከሚፈቅደው ሕግ ውጪ አንዳንድ 
የመድኃኒት መደብሮችና የጤና ባለሙያዎች መድኃኒቱን 
እንደፈለጉ እያቀረቡ አትሌቶች የሚሠሩባቸውን ቦታዎች 
ለዚሁ ዓላማ የሚከፈቱ በመሆኑ የችግሩ ስፋት የከፋ 
ሆኗል።  ይባስ ብሎ ኬንያ በዚህ ጉዳይ ነቅታ አትሌቲክሷን 
ከዚህ ለማላቀቅ በምታደርገው ጥረት ከሀገሯ ያባረረቻቸው 
ደላሎች፣ የአትሌት ተወካዮችና አሠልጣኝ ነን የሚሉ ግለሰቦች 
ኢትዮጵያን መሸሸጊያ አድርገው አትሌቲክሱን እየመረዙ 
ይገኛሉ። 

ይሄ ጉዳይ ተባብሶ የቀጠለና ከዚህ ጋር ተያይዞ 

የሚጠረጠሩ አትሌቶች በመብዛታቸው ዓለም አቀፉ የፀረ 
አበረታች መድኃኒቶች ባለሥልጣን ኢትዮጵያን ለመቅጣት 
አሰፍስፎ እየጠበቀ እንደሚገኝ በመግለጫው ተጠቁማል።  
ኢትዮጵያ በዓለም አቀፍ ውድድሮች ውጤታማ መሆኗና 
ከአበረታች መድኃኒት ጋር በተያያዘ ጉዳይ የሚጠረጠሩና 
የሚያዙ አትሌቶች መከሰታቸውን ተከትሎ በጥርጣሬ ውስጥ 
መግባቷ ተጠቅሷል።  በኤሽያና በተለያዩ ሀገራት የሚወዳደሩ 
አትሌቶች በጉዳዩ እየተጠረጠሩ በመሆኑ ኢትዮጵያ 
ስጋት እንዲደቀንባት አድርጓል።  ፌዴሬሽኑ አትሌቶችን 
ለውድድር ስለማይልክ በቱሪስት ቪዛና በንግድ ቪዛ እየወጡ 
ውድድራቸውን የሚያደርጉ አትሌቶችም ችግሩን እንዲባባስና 
ከቁጥጥር እንዲወጣ አድርገዋል።  

ፌዴሬሽኑ መሄዳቸውን እንኳን የማያቅና ተወዳድረው 
ሲያዙ ብቻ የሚያውቅ በመሆኑ ከሁሉም ባለድርሻዎች ጋር 
ለመፍትሔው ለመምከር እንደወሰነ ጠቁሟል።  ችግሩን 
ለመቆጣጠር የወንጀለኛ መቅጫ ሕግ ቢወጣም በአግባቡ ሥራ 
ላይ እንዳልዋለና ችግሩን መቅረፍ እንዳልቻለም ተጠቅሷል።  
ችግሩን ከሚያባብሱ አካላት ይልቅ የቅጣት እርምጃው 
አትሌቶች ላይ ብቻ የሚበረታ በመሆኑ ችግሩ አሳሳቢ ሆኖ 
እንዲቀጥል አስገድዷል።  

የአትሌቲክስ ፌዴሬሽን የሕክምና ባለሙያ ቅድስት 
ታደሰ፣ የኢትዮጵያ አትሌቲክስ በአበረታች መድኃኒቶች ስጋት 
የሚባል ደረጃ እንደ ደረሰና ችግሩን ዜሮ ለማድረግ እንደ 
ተነሱ ተናግረዋል።  ነገሩ ኢትዮጵያ የምትታወቅበትን የንጹሕ 
አትሌቲክስ ስም የሚያጠለሽ ስለሆነ ምንም ጊዜ የሚሰጠው 
ጉዳይ አለመሆኑን ገልጸዋል።  ችግሩ የተባባሰው በጎዳና 
ውድድሮች በተለይም አሜሪካ፣ የአፍሪካ ሀገራት እና ኤሺያ 
በሚካሄዱ ውድድሮች ላይ መሆኑንም ተናግረዋል።  ይህም 
አጓጊ ሽልማቶችና ከጥቅማ ጥቅም ጋር የተያያዙ ጉዳዮች 
የኢትዮጵያና የኬንያ አትሌቶች ውጤታማ በመሆናቸው 
ከተጋላጭ ሀገራት ተርታ እንዳስገባቸው ባለሙያዋ አክለዋል። 

የኢትዮጵያ አትሌቲክስ ፌዴሬሽን ችግሩ ከቁጥጥሩ ውጪ መሆኑን ጠቁሟል፣

አበበች ጎበና የመጀመሪያ ደረጃ ት/ቤት ለ2016 ዓ.ም በጀት አመት የተለያየ በሎት ምድብ የተከፋፈሉ እቃዎችን ማለትም፡- 
ሎት 1 የደንብ ልብስ
ሎት 2 አላቂ የቢሮ እቃዎች             ሎት 3 አላቂ የህክምና እቃዎች
ሎት 4 አላቂ የትምህርት እቃዎች      ሎት 5 አላቂ የፅዳት እቃዎች
ሎት 6 ዝቅተኛ ቋሚ እቃዎች    ሎት 7 ቋሚ ፕላንትና ማሽነሪ እቃዎች በጨረታ አወዳድሮ ለመግዛት ይፈልጋል)
ስለሆነም በጨረታው መሳተፍ የሚፈልጉ ተጫራቾች የሚከተሉትን ቅድመ ሁኔታዎች በቅድሚያ ሟሟላት ይኖርባችኋል::
1. በዘርፉ የተሰማሩ የታደሰ የንግድ ፈቃድ ያላቸው፤የዘመኑን የስራ ግብር የከፈሉ መሆናቸውንና በተጨማሪ እሴት ታክስ (ቫት) ተመዝጋቢ 

ስለመሆናቸው ማስረጃ ማቅረብ የሚቸሉ፡፡
2. በመንግስት ግዥ ኤጀንሲ የንግድ ምዝገባ የንግድ ፈቃድ ያላቸው እና አቅራቢነት ዝርዝር ውስጥ የተመዘገቡትን ማስረጃ ማቅረብ የሚችሉ።
3. በመንግስት ጨረታ ላይ ለመሳተፍ ጊዜው ያላለፈበት ማስረጃ ማቅረብ የሚችሉ፡፡
4. ከላይ የተጠቀሱትን እቃዎች ዝርዝር የሚያሳውቅ የግዥ የግልጽ ጨረታን የያዘ የጨረታ ሰነድ የማይመለስ ብር 100 /አንድ መቶ ብር/ 

በመክፈል ይህ ማስታወቂያ በጋዜጣ ከወጣበት ቀን ጀምሮ ባሉት 10 (አስር) ተከታታይ የስራ ቀናት አበበች ጎበና የመጀመሪያ ደረጃ ት/
ቤት ግዥ ፋይናንስ እና ንብረት አስተዳደር ቢሮ ቁጥር 1 ማግኘት ይቸላሉ፡፡

5. ተጫራቾች ለጨረታ ማሰረከቢያ የሚያገለግል የሚወዳደሩበትን 2% ፐርሰንት በት/ቤቱ ስም በተዘጋጀው ሲፒኦ ከኦርጅናል ማስረጃ 
ፖስታ ውስጥ ሲፒኦ በማድረግ በመያዝ ማረጋገጫውን ከሚወዳደሩበት ሰነዶቻቸው ጋር ማስገባት ይኖርባችኋል:: እንዲሁም 
ጨረታውን ካሸነፉ ደግሞ የውል ማስከበሪያ የሚሆን ያሸነፉበትን የገንዘብ መጠን 10% ሲፒኦ በማሰራት ማስያዝ ይኖርባቸዋል፡፡ 
ለጨረታ ማስከበሪያ ያስያዙት ሲፒኦ ለውል ማስከበሪያ አያገልግልም፡፡

6. ተጫራቾች የመወዳደሪያ ሃሳባቸውን መስሪያ ቤቱ ባቀረበው የዋጋ ማቅረቢያ ዝርዝር ላይ የአንዱ ዋጋ ተጨማሪ እሴት ታክስ ወይም ቫት 
ያካተተ ዋጋ ስርዝ ድልዝ ሳይኖርው በመሙላት የጨረታ ማስታወቂያ በጋዜጣ ከወጣበት ከመጀመሪያ ቀን ጀምሮ ለ10 ተከታታይ የስራ 
ቀናት ዘወትር በስራ ስአት በአበበች ጎበና የመጀመሪያ ደረጃ ት/ቤት ውስጥ ለዚሁ ጨረታ ሰነድ ተብሎ በተዘጋጀ የጨረታ ማስገቢያ 
ሳጥን ውስጥ የሚወዳደሩበትን የዋጋ ማቅረቢያ ሰነድና ለመወዳደር የሚያስፈልጉ ዝርዝር ሰነዶች ጨረታው ከመዘጋቱ በፊት ማስገባት 
ይኖርባቸዋል፡፡

7. ተጫራቾች አንዱ በሰጠው ዋጋ ላይ ተንተርሶ ዋጋ መስጠት አይቻልም::
8. ተጫራቾች ለሚወዳደሩበት ለሁሉም እቃዎች የቅርብ ጊዜ ምርት (ጊዜው ያላለፈበት ምርት) ናሙና ጨረታው ከመከፈቱ በፊት ማቅረብ 

ይኖርባቸዋል፡፡ ለአንድ እቃ አንድ ናሙና መቅረብ አለበት::
9. ተጫራቾች የገዙትን ሰነድ ኦርጅናልና ኮፒ ማህተም በማድረግ በታሸገ ካኪ ፖስታ ሳጥን ጨረታው ከመከፈቱ በፊት ማስገባት 

ይኖርባቸዋል፡፡
10. የህትመት ስራዎችን ት/ቤቱ ባዘጋጀው ናሙና መሰረት ሰርተው ማቅረብ አለባቸው
11. ጨረታው በጋዜጣ ከወጣበት 11ኛ የስራ ቀን ከረፋዱ 4፡00 ስዓት ታሸጎ በእለቱ 4፡30 ስአት ላይ ተጨራቾች ወይም ህጋዊ ወኪሎቻቸው 

ቢገኙም ባይገኙም አበበች ጎበና የመጀመሪያ ደረጃ ት/ቤት ፋይናንስ ግዥና ንብረት አስተዳደር የስራ ሂደት ክፍል ማለትም ቢሮ ቁጥር 
1 ይከፈታል፡፡

12. ጥቃቅንና አነስተኛ እራሳቸው አምራችና የአገር ውስጥ ምርት የሚያቀርቡ ከሆኑ ልዩ አስተያየት ይደረግላቸዋል በተጨማሪም ወደኛ ሰነድ 
ለመወሰድ ስትመጡ አምራች ስለመሆናችሁና የአገር ውስጥ ምርት መሆኑን የሚገልጽ ደብዳቤ ማቅረብ አለባችሁ:: ነገር ግን አምራችና 
የአገር ውስጥ ምርት አቅራቢ ካልሆናችሁ እንደማንኛውም ተጫራች ሰነድ መግዛትና ሲፒኦ ማስያዝ ይኖርባችኋል፡: በተጨማሪ 
መወዳደር የሚችሉት በተደራጁበት ዘርፍ ላይ ብቻ መሆኑን እንገልፃለን፡፡

13. ማንኛውም ተጫራች ባዘጋጀነው ሰነድ ነው ሞልቶ ማቅረብ የሚቻለው ከዚያ ውጪ ለሚያመጣ ውድቅ ይደረጋል በተጨማሪም 
ማንኛውም ተጫራጭ ሰነዱን ሙሉ ለሙሉ መግዛት ይኖርባችኃል፡፡

14. ት/ቤቱ የተሻለ የግዢ ዘዴ ወይም አማራጭ ካገኘ ጨረታውን ሙሉ በሙሉ ወይም በከፊል የመሰረዝ መብቱ የተጠበቀ ነው::
ለበለጠ መረጃ አድራሻችን- ዮሐንስ ጸበል አካበቢ ወደ አቤት ሆስፒታል በሚወስደው መንገድ ወደ ውስጥ በሚያስገባው ወይም በተለምዶ 
አይሻ መስጊድ አጠገብ፤ ስልክ ቁጥር- 0118126317/0912714799

አበበች ጎበና የመጀመሪያ ደረጃ ት/ቤት

የጅማ መምህራን ት/ኮሌጅ በ2016 የበጀት ዓመት፡-

1. ለተማሪዎች አገልግሎት የሚውል እስፖንጅ ፍራሾች ስፋታቸው ባለ 90 ሴንትሜትር እና ውፍረታቸው 

ባለ 14 ሴንትሜትር የሆኑ እና ደረጃቸውን የጠበቁ እስፖንጅ ትራሶች

2. የተለያዩ የተዘጋጁ የሠራተኞች ደምብ ልብሶችን በግልፅ ጨረታ አወዳድሮ መግዛት ይፈልጋል፡፡

ስለዚህ ከዚህ ቀጥሎ የተዘረዘሩትን መሥፍርቶች የሚያሟሉ በጨረታው ተሳታፊ መሆን ይችላሉ፡፡

በዚህ መሠረት በጨረታው መሳተፍ የምትፈልጉ፡፡

1. የዘመኑን አግባብነት ያለው የታደሰ የንግድ ፍቃድ ፤ የንግድ ምዝገባ ሰርተፍኬት ያላቸው፤ የግብር 

ከፋይነት የምስክር ወረቀት፤ ቫት ምስክር ወረቀት እና የአቅራቢነት ዝርዝር ውስጥ የተመዘገቡ 

ስለመሆናቸው የምስክር ወረቀት ኦሪጅናልና ኮፒውን ጎን ለጎን ማቅረብ የሚችሉ፡፡

2. ተጫራቾች ይህ ማስታወቂያ በአዲስ ዘመን ጋዜጣ ታትሞ ከወጣበት ዕለት ጀምሮ ከ05/04/2016 

እስከ 25/4/2016 ተከታታይ የሥራ ቀናት የጨረታ ሰነዶችን ማለትም ለተማሪዎች አገልግሎት 

የሚውል ፍራሾች እና ትራሶች እንዲሁም የተለያዩ የተዘጋጁ የሠራተኞች ደምብ ልብሶችን ሰነድ 

መግዣ የማይመለስ የኢትዮጵያ ብር 200 (ሁለት መቶ ብር ብቻ) ኦሮሚያ ህብረት ሥራ ባንክ በጅማ 

ቅርንጫፍ በሂሳብ ቁጥር 1000064416026 ገቢ በማድረግ የጨረታ ሰነዱን ከጅማ መምህራን 

ትምህርት ኮሌጅ ቢሮ ቁጥር 009 መግዛት የሚችሉ መሆኑን እንገልፃለን፡፡

3. ተጫራቾች የጨረታ ማስከበሪያ ዋስትና 2% በባንክ የተመሰከረለትን ሲፒኦ (CPO) ማቅረብ 

ይኖርባቸዋል፡፡

4. የጨረታው ሰነድ ሽያጭ በ5/4/2016 እስከ 25/4/2016 ይሆናል፡፡

5. የጨረታ ሣጥን መክፈቻ ቀን እና ሰዓትን አስመልክቶ ጨረታዉ በአዲስ ዘመን ጋዜጣ ታትሞ ከወጣበት 

ተከታታይ ባሉት የሥራ ቀናት ውስጥ በማስገባት በ16ኛ የሥራ ቀን 26/4/2016 ከጠዋቱ እስከ 4፡00 

ሰዓት አጠናቆ በማስገባት በ4፡30 ላይ ተጫራቾች ወይም ህጋዊ ወኪሎቻቸው በተገኙበት በኮሌጁ 

እቅድ፣ ፋይናንስ እና ንብረት አስተዳደር ቢሮ ቁጥር 009 በግለፅ ይከፈታል፡፡

6. አሸናፊው ተጫራች በጨረታው ያሸነፈበትን ፍራሾች እና ትራሶች እንዲሁም የሰራተኞች የተለያዩ 

የደምብ ልብሶችን ጥራት ደረጃቸውን ጠንቅቆ ማወቅ አለበት፡፡

7. ኮሌጁ የተሻለ መንገድ ካገኘ ጨረታውን ሙሉ በሙሉ ወይም በከፊል የመሠረዝ መብቱ የተጠበቀ 

ነው፡፡

8. ተጨማሪ ማብራሪያ ከፈለጉ በስልክ ቁጥር 0471116155/0966566646 ደውለው መጠየቅ ይችላሉ።

የጅማ መምህራን ትምህርት ኮሌጅ

የ2ኛ ዙር ግልጽ የጨረታ ማስታወቂያ
የግል መለያ ቁጥር አበበች/ጎበና/የመ/ደ/ት/ቤት 02/2016 ዓ.ም

የጨረታ ማስታወቂያ
ግልፅ የጨረታ ቁጥር 001/2016

